
Ágrip 

Ritgerðin fjallar um upplifun nemenda með dyslexíu af móttöku 

framhaldsskólans og stuðningi við nám á framhaldsskólastigi ásamt því að 

greina frá áhrifaþáttum á mótun sjálfsálits þeirra. Rannsóknin var eigindleg 

og gagna aflað í samvinnu við Elínu G. Guðjónsdóttur. Tekin voru viðtöl við 

sex nemendur á framhaldsskólastigi, foreldra þeirra, náms- og/eða 

lestrarráðgjafa ásamt kennara haustið 2012.  

Rannsóknarspurningarnar við vinnslu ritgerðarinnar voru:  

Hver er upplifun nemenda með dyslexíu af móttöku, þjónustu og 

stuðningi í framhaldsskóla? 

Hver eru áhrif dyslexíu á sjálfsálit framhaldsskólanema? 

Niðurstöður rannsóknarinnar leiddu í ljós að móttaka flestra nemenda í 

framhaldsskóla var jákvæð og stuðningur innan og utan skólans mikill. Hvað 

sjálfsálit nemenda með dyslexíu varðar kom í ljós að tímapunktur greininga, 

viðhorf nemenda og foreldra til dyslexíu, félagsleg tengsl, styrkleikar 

nemenda, áhugahvöt og seigla ásamt viðmóti kennara eru mikilvægir 

áhrifaþættir. Niðurstöðurnar sýndu að upplifun nemenda var mjög ólík og 

einstaklingsbundin, og að viðhorf nemenda, foreldra og kennara til dyslexíu 

hafi mikil áhrif. Stuðningur er lykilatriði til að koma í veg fyrir uppgjöf 

nemenda og tryggja velgengni þeirra. 

Niðurstöðurnar sýndu nauðsyn aukinnar fræðslu um dyslexíu, 

sérstaklega til kennara, og mikilvægi breytinga á námsleiðum, námsefni og 

kennsluaðferðum á framhaldsskólastigi. Einnig vörpuðu niðurstöðurnar ljósi 

á óskýra löggjöf og óljósa námsskrá varðandi móttöku og stuðning við 

nemendur með dyslexíu. 

Abstract 

“You just have to accept it.“ – Experiences of dyslexic students of 

secondary school 

 

 

This paper examines the experiences of students with dyslexia of reception 

and support in secondary school and analyzes the impacts on the 

development of the self-esteem of these students. The study was 

qualitative and data was gathered in collaboration with Elin G. 

Guðjónsdóttir. Interviews were conducted with six students in secondary 

school as well as their parents, counselors and teachers in the autumn 

2012. 

The research questions were the following:  

What is the experience of students with dyslexia concerning reception 

and support in secondary school?  

How does dyslexia affect self-esteem of students at secondary school? 

Study results revealed that most students received a lot of support both 

in and outside of school. Results showed that at the time of the dyslexia 

diagnosis the attitude of students, parents, social relationships, student 

strengths, motivation and resilience as well as the attitude of teachers were 

important factors concerning the self-esteem of students with dyslexia. The 

results showed that students' experiences were very different and 

individualized, and that attitudes of students, parents and teachers are very 

important. Support is crucial to prevent the submission of students and 

ensure their success. 

The results showed the need for increased education about dyslexia, 

especially for teachers, and the importance of changes in curriculum and 

teaching at secondary level. Results also cast light on the vague legislation 

curriculum concerning reception and support of students with dyslexia. 

1 Inngangur 

Lestur er flókið ferli og reynist sumum mjög auðvelt meðan það reynist 

öðrum mjög erfitt. Í sumum tilfellum þar sem einstaklingur á erfitt með að 

tileinka sér lestur eru orsakir þess dyslexía. Hér á landi er dyslexía einnig 

kölluð „lesblinda“ eða „leshömlun“ í daglegu tali, en í þessari ritgerð var 

ákveðið að nota frekar orðið dyslexía, þar sem það er alþjóðlegt heiti á 

hugtakinu. Skilgreiningar á dyslexíu bera með sér ólík sjónarhorn 

mismunandi sérfræðinga og endurspegla þá vitneskju sem fyrir liggur um 

lestrarerfiðleika á hverjum tíma (nánar lýst í kafla 2.2). Birtingarform 

dyslexíu eru margvísleg og áhrifin missterk og geta snemmtæk inngrip og 

kennsla við hæfi skipt sköpum. Þegar barn eða unglingur er greindur með 

dyslexíu hefur það áhrif á úrræði í skólakerfinu hvað varðar próf og 

námsgögn. 

Í okkar samfélagi er læsi hátt metin kunnátta og telja flestir hana 

mikilvæga til að ná árangri og spurning hvort dyslexía hafi áhrif á sjálfsálit 

(e. self-esteem) unglinga og líðan þeirra í framhaldsskóla. Ungt fólk er gjarnt 

á að bera sig saman við aðra og er því oftar en ekki háð mati annarra á eigið 

sjálf. Unglingsárin eru viðkvæmt tímabil og sjálfsálit einstaklinga mótast 

mikið á þessu tímabili. Markmið þessa verkefnis er því að afla upplýsinga 

um sjálfsálit framhaldsskólanemenda með dyslexíu og upplifun þeirra á 

móttöku, þjónustu og stuðning í framhaldsskóla. Rannsóknin hófst með 

tveimur rannsóknarspurningum: 

Hver er upplifun nemenda með dyslexíu af móttöku, þjónustu og 

stuðningi í framhaldsskóla? 

Hver eru áhrif dyslexíu á sjálfsálit framhaldsskólanema? 

Mikilvægi rannsóknarinnar felst í að opna frekari umræðu um reynslu og 

líðan nemenda með dyslexíu og að vekja upp umræðu um hvernig tekið er á 

málefnum þeirra í skólakerfinu. Haft var að leiðarljósi að kanna hvort þörf 

sé á breytingum á námsumhverfi, námsaðferðum, námsgögnum og 

stuðningi við nemendur og foreldra. 

Rannsóknin er eingindleg og var gagna aflað í samvinnu við Elínu G. 

Guðjónsdóttur, nema í uppeldis – og menntunarfræðum með áherslu á 

sérkennslu. Talið var að það myndi nást dýpri skilningur á gögnunum og 

þýðingu þeirra með sameiginlegri öflun og (úr)vinnslu gagna, en hvor 

rannsakandi einblíndi í sinni úrvinnslu á ólíka þætti og vann hvor úr þeim 

sína ritgerð. Gagna var aflað í viðtölum við sex nemendur á 

framhaldsskólastigi. Einnig var rætt við foreldra þeirra, námsráðgjafa og 

kennara til að fá betri heildarmynd af nemandanum sjálfum. Elín lagði 

áherslu á forsögu og skólagöngu ungmenna með dyslexíu og undirbúning 

þeirra fyrir framhaldsskólanám. Hún rannsakaði hvernig það að vera með 

dyslexíu hefði áhrif á skólanám einstaklinga. Ætlun hennar var að kanna 

hvernig grunnskólinn kom til móts við þarfir nemenda áður en þeir fóru í 

framhaldsskóla og hvort og hvernig þeir voru hvattir til frekara náms. Hún 

skoðaði hvernig þessi hömlun hefur haft áhrif á daglegt líf nemenda og hver 

bakgrunnur þeirra var (fjölskyldusaga). 

Í minni rannsókn er hins vegar lögð áhersla á að að draga fram upplifun 

nemenda með dyslexíu í framhaldsskóla af móttöku, þjónustu og stuðningi 

á þessu skólastigi og finna áhrifaþætti á sjálfsálit þeirra. Það var einnig 

kannað það námsumhverfi sem nemandinn var í og sá stuðningur sem hann 

hefur fengið heima fyrir, frá félögum eða í gegnum tómstundastarf. 

Ritgerðin skiptist í sex kafla auk ágrips og formála. Að inngangi loknum er 

fjallað um skyldur framhaldsskóla og fræðilegar undirstöður 

viðfangsefnisins. Hugtökin dyslexía og sjálfsálit (e. self-esteem) eru 

skilgreind. Í þessum kafla er einnig greint frá innlendum og erlendum 

rannsóknum sem tengjast dyslexíu og áhrif þess á sjálfsálit. Í þriðja 

kaflanum er aðferðafræðinni við vinnslu rannsóknarinnar lýst og færð rök 

fyrir vinnslu hennar. Í fjórða kaflanum er sagt frá niðurstöðum úr viðtölum 

og dregin er upp heildarmynd fyrir hvern nemanda, bakgrunn hans og skóla. 

Í fimmta kaflanum fylgja umræður þar sem niðurstöður eru tengdar við 

fræðilega hluta ritgerðarinnar og dregnar ályktanir á þeim grundvelli. 

Ritgerðin endar á lokaorðum þar sem helstu niðurstöður eru dregnar 

saman, gerð grein fyrir gildi rannsóknarinnar, takmörkunum hennar og 

settar fram hugmyndir um frekari rannsóknir. Ritgerðinni fylgja viðaukar í 

formi fylgiskjala sem sýna gögn sem notuð voru við vinnslu 

rannsóknarinnar. 

2 Fræðilegar undirstöður og skilgreiningar 

Í þessum kafla greini ég frá fræðilegum undirstöðum og skilgreiningum sem 

tengjast rannsóknarefninu. Ég byrja á því að lýsa gildandi lögum og 

reglugerðum, skilgreini svo hugtakið dyslexía ásamt þróun lesturs og að 

lokum fjalla ég um hugtakið sjálfsálit. 

2.1 Lög og Aðalnámsskrá framhaldsskóla 

Framhaldsskólum ber skylda til að vinna eftir lögum um framhaldsskóla nr. 

92/2008. Þar kemur skýrt fram að nemendur þurfa að hafa lokið 

grunnskólaprófi til þess að fá inngöngu í framhaldsskóla. Í lögunum er lítið 

fjallað um nemendur með sérþarfir, nema í einni grein (nr.34). Þar kemur 

fram að framhaldsskólum ber skylda til að veita nemendum með leshömlun 

aðgang að sérsniðnum námsgögnum (Lög um framhaldsskóla nr. 92/2008). 

Skilgreiningar í lögum eru ekki nákvæmar og er hvorki hugtakið leshömlun  

skilgreint né hvað fellur undir það. Það er heldur ekki nánar útlistað hvað 

felst í sérsniðnum námsgögnum og í hversu miklum mæli nemendur mega 

styðjast við slík námsgögn.  

Hins vegar kemur það fram í lögum um framhaldsskóla að þeim ber  

skylda til að greina frá því í skólanámsskrá hvernig nemendur með 

leshömlun eru greindir og hvers konar stuðning og eftirfylgni þeir fá í 

náminu. Samkvæmt lögum eiga framhaldsskólar að veita nemendum með 

sértæka námsörðugleika stuðning í námi. Fram kemur að bjóða eigi hverjum 

nemanda nám við hæfi (Lög um framhaldsskóla nr. 92/2008). Ekki er tekið 

fram hvað felst nákvæmlega í hugtakinu „nám við hæfi“ og ábyrgðin er sett 

í hendur skólanna sem eiga að gera grein fyrir því í sinni skólanámsskrá. 

Samkvæmt lögum um framhaldsskóla er Aðalnámsskrá framhaldsskóla 

sett fram af ráðherra og í henni eru skilgreindar reglur um markmið og 

fyrirkomulag starfs á framhaldsskólastigi. Hún skiptist í tvo hluta, í 

almennan hluta og námsbrautarlýsingar. Í seinni hlutanum er að finna kafla 

sem ber heitið „Nemendur með sérþarfir“ (bls. 60). Þar kemur fram að 

nemendur með leshömlun eiga rétt á stuðningi í námi í samræmi við 

greindar sérþarfir. Fram kemur að mikilvægt sé að nemendur með sérþarfir 

fái kennslu og stuðning sem þeir þurfa (Aðalnámsskrá framhaldsskóla, 

2011). Í Aðalnámsskrá er ekki nánar lýst í hverju stuðningurinn felst eða 

hvernig kennslu þeirra ætti að vera háttað. 

Í Aðalnámsskrá framhaldsskóla sést að mikill munur er á milli 

námskrafna á grunn- og framhaldsskólastigi. Í framhaldsskóla er gert ráð 

fyrir því að nemendur hafi náð góðum tökum á grunnþáttum eins og lestri 

og stafsetningu og er áhersla lögð á að bæta við þekkingu nemenda. 

Námsbrautarlýsingar sýna að námsefni er mun umfangsmeira og gerir meiri 

kröfur til lestrarhæfni (Aðalnámsskra framhaldsskóla, 2011).   

Þessar lýsingar gera það ljóst að nám á framhaldsskólastigi gerir kröfur 

um mun meiri lestrarfærni og góðan leshraða til að ná árangri. Í kjölfarið 

vakna vangaveltur um hvort kröfur um þjónustu og stuðning við nemendur 

með dyslexíu séu í samræmi við auknar kröfur um frammistöðu til náms. 

Þar sem önnur rannsóknarspurningin snýst um sjálfsálit nemenda, vil ég 

taka fram að í kaflanum um hlutverk framhaldsskóla er nefnt að eitt af 

hlutverkum framhaldsskóla sé að efla sjálfstraust nemenda (Aðalnámsskrá 

framhaldsskóla, 2011). 

2.2 Dyslexía 

Í þessum kafla greini ég í stuttu máli frá því hvernig lestur þróast, lýsi 

mismunandi skilgreiningum á dyslexíu, einkennum og orsökum hennar. Ég 

tel nauðsynlegt að fjalla hér um þróun lestrar og í hverju dyslexía felst og 

hver áhrif hennar eru. Skilgreiningar hafa verið mjög ólíkar í gegnum tíðina 

og því verður lýst við hvaða skilgreiningu er stuðst í ritgerðinni. 

2.2.1 Þróun lesturs 

Lestur samanstendur af mörgum þáttum sem eru forsendur þess að túlka 

og skilja ritmál og krefst hann mikillar málfærni og þekkingar á tungumálinu. 

Gough og Tunmer (1986) skilgreindu í kenningunni “The Simple View of 

Reading” lestur sem ferli sem byggist á tveimur meginþáttum: umskráningu 

og lesskilningi. Samkvæmt því þurfa börn að ná tökum á báðum þáttum til 

að geta talist læs. Í lestri felst að nemandi les orð (með umskráningu) og 

skilur samtímis það sem lesið er (lesskilningur) (Gough og Tunmer, 1986). 

 

 

 

 

 

 

 

 

 

 

 

 

 

 

 

 

Í umskráningu felst færni til að geta lesið orð, að ná tökum á tengslum stafs 

og hljóðs. Í því felst að umskrá bókstafi (rituð orð) í töluð orð og setningar 

og er næmi einstaklingsins fyrir hljóðum tungumálsins undirstaða 

umskráningar (Höien og Lundberg, 2000; Torgesen, 2001; Ehri, 2005; 

Snowling og Hulme, 2005). 

Í málskilningi felst að einstaklingur sé fær um að skilja merkingu orða, 

samhengi í texta og að draga ályktanir út frá lestextanum. Þetta reynir mikið 

Mynd 1. The simple view of reading (Hoover and Gough, 1990) 

 

Lestur byggist á tveimur meginþáttum:

Umskráning

Að geta lesið úr bókstöfunum 

orð – texta

Að geta skilið textann - orðin

Málskilningur

Markmið lesturs er að skilja textann og njóta lesefnisins

á orðaforða, málfræðiþekkingu, málskilning og hæfni til að nota málið í 

mismunandi samhengi. Einstaklingi með slaka málfærni er hætt við að eiga í 

erfiðleikum með lesskilning, jafnvel þótt hann geti umskráð bókstafina í 

hljóð og orð. Lesskilningur byggir mest á orðaforða, á merkingarfræði, 

setningafræði og málnotkun og þróast hann áfram út alla ævina (Nation 

2005; 2006; Steinunn Torfadóttir, 2010). 

 

Samkvæmt rannsóknum er misjafnt hvernig einstaklingum gengur að vinna 

með veikleika í hljóðkerfisþáttum. Niðurstöður sýna að nemendum með 

styrkleika í merkingarþætti tungumálsins (máltjáning, orðaforði) gengur 

betur að ná tökum á lestri en börnum sem eru slök í öllum málþáttum 

(Catts og Kamhi, 2005). 

Hins vegar leiðir dyslexía í flestum tilfellum af sér hægan lestur sem 

hefur áhrif á uppbyggingu orðaforða einstaklingsins. Hægur lestur veldur 

því að viðkomandi les minna sem aftur dregur úr möguleikanum á að afla 

sér orðaforða og þekkingar til jafns við jafnaldra. Því er mikilvægt að leggja 

áherslu á að lestrarnám sé samverkandi ferli sem byggist á samspili allra 

þátta tungumálsins þar sem hver þáttur hefur áhrif á annan (Snowling, 

2006). 

Það er því mikilvægt að þjálfa lesskilning á öllum skólastigum en 

einstaklingur þarf fyrst að ná góðum tökum á umskráningu og málskilningi 

til að geta náð góðri færni í lesskilningi. Lesfimi (leshraða) er svo náð með 

Mynd 2:   

Mynd 2. Samspil undirstöðuþátta (Helga Sigurmundsdóttir, 2007a) 

endurteknum lestri en í því felst að geta lesið hratt og fyrirhafnarlaust 

(Steinunn Torfadóttir, 2010). 

 

 

 

 

 

 

 

 

 

 

 

 

 

 

 

 

 

  

Mynd 3. Færni sem lestur byggir á (Burns, Griffin og Snow, 1999) 

2.2.2 Mismunandi skilgreiningar á dyslexíu 

Í kringum 1970 voru misræmiskenningar ríkjandi, sem gengu út frá 

tengslum dyslexíu og greindar, það er að segja út frá fylgni á milli greindar 

og árangurs í lestri (Rutter 1978; Rutter og Yule 1975). 

The World Federation of Neurology skilgreindi á þeim tíma dyslexíu sem  

veikleika sem einkennist af erfiðleikum við lestrarnám þrátt fyrir 

hefðbundna kennslu, fullnægjandi greind og fullnægjandi félagslegar 

aðstæður (Catts, Kamhi og Adlof, 2012a). 

Árið 1993 skilgreindi World Health Organization (ICD-10) dyslexíu sem 

sértæka veikleika í lestri og ritun sem ekki skýrðust út frá lágri greind, slakri 

heyrn né sjón, tilfinningalegum erfiðleikum eða óviðunandi skólagöngu. 

Áhrif dyslexíu voru útskýrð þannig að erfiðleikarnir hefðu áhrif á lesskilning, 

lestur stakra orða, raddlestur og frammistöðu í öðrum verkefnum sem 

byggja á lestri (Catts o.fl., 2012a). 

Árið 1997 skilgreindi Orton Dyslexia Society Research Committee 

dyslexíu sem tegund námserfiðleika. Samkvæmt því er dyslexía sértæk 

málræn röskun af líffræðilegum toga sem einkennist af því að einstaklingur 

á í vanda við umskráningu einstakra orða vegna ófullnægjandi 

hljóðúrvinnslu. Lestrarerfiðleikar sem nemandinn glímir við eru samkvæmt 

því oft óvæntir miðað við aldur, námsgetu og vitsmuni og stafa því ekki af 

almennri þroskahömlun né skyntruflunum. Dyslexía birtist í erfiðleikum 

með ólík form tungumálsins og felur einnig oft í sér að það getur reynst 

krefjandi fyrir viðkomandi að ná góðum tökum á ritleikni og stafsetningu 

(Catts o.fl., 2012a). 

Þær skilgreiningar sem hér hafa verið taldar upp eru svokallaðar 

misræmisskilgreiningar en samkvæmt þeim þarf að mælast marktækur 

munur á milli greindar og lestrargetu. Misræmiskenningar eru enn notaðar  

en eru ekki lausar við gagnrýni (Catts o.fl., 2012a). 

Nýlegri rannsóknir hafa nefnilega leitt í ljós að lestrarörðugleikar tengdir 

umskráningu og kennsluárangur barna með lága greind eru ekki frábrugðin 

lestrarerfiðleikum og kennsluárangri barna með hærri greind (Fletcher, 

Shatwitz, Shankweiler, Katz, Libermann, Stuebing, Francis, Fowler og 

Shaywitz, 1994; Siegel, 1989; Stanovich og Siegel, 1994). 

Þessar kenningar eru taldar upp hér til þess að fá betri heildarmynd af 

skilgreiningum og viðhorfum til dyslexíu, en í ritgerðinni er stuðst við 

nýjustu skilgreiningu á hugtakinu frá IDA (The International Dyslexia 

Association). 

Dyslexia eru sértækir námserfiðleikar af taugafræðilegum 

toga. Dyslexia einkennist af erfiðleikum í sjálfvirkni og 

nákvæmni í lestri, slakri stafsetningu og slakri 

umskráningarfærni. Þessir erfiðleikar orsakast yfirleitt af 

veikleika í hljóðkerfisvitund sem eru óháðir annarri vitrænni 

getu og árangursríkri kennslu. Afleiðingar seinna meir geta 

verið slakur lesskilningur og minni æfing í lestri sem koma í 

veg fyrir vaxandi orðaforða og eflingu bakgrunnsþekkingar 

(The International Dyslexic Association, 2002). 

Sumir fræðimenn vilja ganga lengra og skipta dyslexíu í tvo flokka, 

hljóðræna og sjónræna dyslexíu og er það umdeilt. Flestir virðast telja að 

það sé ekki nauðsynlegt að gera skil á milli (Hulme og Snowling, 2009). 

Hér er hins vegar gerð stutt grein fyrir hugtakinu vegna þess að einn 

þátttakandi rannsóknarinnar var greindur með sjónræna dyslexíu (e. surface 

dyslexia) samkvæmt sérfræðingi. 

Samkvæmt rannsóknum er hljóðræn dyslexía mun algengari en sjónræn 

og hallast flestir sérfræðingar að því í dag að með surface dyslexíu sé verið 

að lýsa vægara birtingarformi lesblindu. Sjónræn dyslexía eða 

yfirborðsdyslexía (e. surface dyslexia) getur haft margs konar einkenni sem 

leiða öll af sér erfiðleika við lestur. Í henni felst að einstaklingur á í vanda við 

að vinna úr bókstafstáknum. Einstaklingum með yfirborðsdyslexíu reynist 

það erfitt að þekkja og muna bókstafi sem eru líkir og lesa orð sem eru ekki 

stafsett hljóðrétt. Algengustu einkennin eru erfiðleikar við að muna eða sjá 

muninn á stöfum sem eru úr sama grunnformi, eins og b, d, p og q. 

Einstaklingar með yfirborðsdyslexíu rugla einnig auðveldlega saman orðum, 

sérstaklega þegar það er hægt að endurraða stöfum orða til að mynda 

mismunandi orð, t.d. „was“ og „saw“ í ensku  (Hulme og Snowling, 2009). 

2.2.3 Einkenni dyslexíu 

Einstaklingar með dyslexíu eiga einkum í erfiðleikum með hljóðkerfislega 

umskráningu og aðra hljóðkerfisþætti og eru því í hættu á að eiga í 

erfiðleikum með lestur (Snowling og Hulme, 2005; Höien og Lundberg, 

2000; Torgesen, 2001; Ehri, 2005). 

Dyslexía birtist í slakri sjálfvirkni og ónákvæmum lestri, erfiðleikum í 

stafsetningu og slakri umskráningarfærni. Vegna veikleika í hljóðkerfisþætti 

tungumálsins eru nemendur oft lengi að læra bókstafi og hljóð þeirra. Þeir 

eiga einnig í erfiðleikum með að vinna með tengsl stafa og hljóða 

(umskráningu). Lesturinn verður því oft hægur, ónákvæmur og hikandi. 

Einstaklingar með dyslexíu eru á sama tíma lengi að byggja upp sjónrænan 

orðaforða (Snowling, 2006).  

Í sjónrænum orðaforða felst samkvæmt Ehri (1997, 2002) að geta þekkt 

orð hratt, sjálfvirkt og fyrirhafnarlaust. Það er skilvirkasta og árangursríkasta 

leiðin til að lesa texta og ná viðunandi lesskilningi, því lesturinn gerist 

ósjálfrátt og krefst ekki einbeitingar. Að mati Ehri byggist þetta ferli á 

tengslamyndun (e. connection-forming process). Einstaklingur festir tengsl 

milli sjónræns útlits orða með framburði og merkingu þeirra, með því að 

tengja þar á milli. Hins vegar þarf einstaklingur á sama tíma að hafa náð 

þekkingu á tengslum stafs og hljóðs og færni í að sundurgreina orð í stök 

hljóð. Það krefst ákveðinnar færni í hljóðkerfisvitund nemandans sem gerir 

honum kleift að skynja hljóð orðanna og vinna með þau í lestri og 

stafsetningu. 

Hvað stafsetningu varðar eru helstu einkenni dyslexíu hljóðrænar villur 

sem endurspegla vanda í hljóðkerfisúrvinnslu. Hljóðrænar villur (e. phonetic 

errors) eru þess eðlis að orð eru skrifuð eins og þau eru sögð (t.d. strædó). 

Stafsetningavillur birtast einnig í brottfalli stafa og eiga einstaklingar með 

dyslexíu erfitt með að greina stutt og langt sérhljóð eða einfaldan/tvöfaldan 

samhljóða. Einnig eiga þeir erfitt með að greina mun á hörðum og linum 

samhljóðum, rugla saman hljómlíkum stöfum eins og b/d, f/v, n/m o.fl. og 

víxla þeir gjarnan stöfum (Helga Sigurmundsdóttir, 2007b). 

Dyslexía hefur einnig oft áhrif á skrift einstaklings. Handskrift og ritun 

eru flókin fyrirbæri sem reyna á færni í vitsmunalegum, mállegum þáttum 

og hreyfiskynjunarfærni (e. perceptual motor skills). Börn með dyslexíu 

þurfa oft að hafa mikið fyrir því að læra að skrifa, lesa og að koma 

hugsunum niður á blað. Afleiðing þess er sú að þau skrifa minna og fá þess 

vegna minni æfingu í stafsetningu. Eins og leshraða þarf einnig að æfa 

skriftarhraða barna (Taylor, 2006). 

2.2.4 Orsakir dyslexíu 

Ótal rannsóknir sem gerðar hafa verið síðustu áratugi staðfesta að það er 

sterkt orsakasamband á milli veikleika í hljóðkerfisúrvinnslu og dyslexíu. 

Orsakir dyslexíu má oftast rekja til veikleika í einhverjum þætti 

hljóðkerfisúrvinnslunnar, einum eða fleiri. Orsökum lestrarerfiðleika er 

hægt að skipta í ytri og innri þætti. Innri þættir eru af erfðafræðilegum og 

taugafræðilegum toga, málrænir veikleikar og erfiðleikar við að halda 

athygli. Ytri eru hins vegar þættir sem orsaka ekki dyslexíu en geta haft áhrif 

á hvort einstaklingar með dyslexíu geta orðið læsir. Dæmi um ytri þætti eru 

reynsla af lestri frá unga aldri, tegund lestrarkennslu og hvatning í 

skólanum. Kennarar í yngstu bekkjum og leikskóla hafa til dæmis gifurlega 

mikla möguleika til að bæta lestur með vandaðri, faglegri kennslu (Catts, 

Kamhi og Adlof, 2012b). 

Rannsóknir sýna að taugafræðilegi veikleikinn, hljóðkerfisveikleikinn, 

sem orsakar lestrarerfiðleika erfist milli kynslóða og er dyslexía  viðvarandi 

fram á fullorðinsár og lengur (Höien og Lundberg, 2000). 

Taugafræðilegar rannsóknir sýna einnig að heilar margra einstaklinga 

með dyslexíu eru að sumu leyti öðruvísi og starfa einnig öðruvísi en hjá 

einstaklingum sem eiga ekki við lestrarerfiðleika að stríða. Nokkrar 

rannsóknir benda til þess að starfsemi vinstra heilahvels, sem sér um 

málúrvinnsluna, sé minna ríkjandi við lestrarnám hjá fólki með dyslexíu. 

Einnig hefur það komið í ljós að svæði í heilanum sem er staðsett á 

gagnaugablaði er oftar jafnstórt í hægra og vinstra heilahveli meðal fólks 

með dyslexíu. En hjá þeim sem eru ekki með dyslexíu er það stærra vinstra 

megin (Catts o.fl., 2012b). 

2.2.5 Samhliða raskanir og afleidd vandamál 

Samhliða dyslexíu birtast oft önnur taugafræðileg vandamál, nefnd 

samhliða raskanir (e. co-morbidity). Undir þau falla meðal annars sértæk 

málþroskaröskun, erfiðleikar við fín- og grófhreyfingar (e. dyspraxia), 

athyglis- og einbeitingarvandamál (ADHD/ADD), erfiðleikar við að fara eftir 

fyrirmælum og við að vinna með verkefni sem byggjast á röðun (Höien og 

Lundberg, 2000; Deponio, 2004). 

Þessir veikleikar birtist oft samhliða lestrarerfiðleikum vegna þess að þeir 

eru orsakaðir af sama stjórnunarsvæði í heila. Þannig að margir 

einstaklingar með dyslexíu eiga í erfiðleikum með ofangreinda þætti, en alls 

ekki allir  (Snowling, 2006). 

Hins vegar eru slíkir veikleikar ekki raktir til sömu orsakaþátta og greindir 

sér. Þegar börn með lestrarerfiðleika eiga líka við eina eða fleiri samhliða 

raskanir að stríða, þá eykur það vanda þeirra og meira krefjandi getur orðið 

að aðstoða þau (Catts og Kamhi, 2005). 

Oft hefur dyslexía í för með sér erfiðleika við að læra annað tungumál. 

Nemendur með dyslexíu eru oft lengur en jafnaldrar þeirra að tileinka sér 

hljóðkerfi nýrra tungumála. Þeir eiga oft í vanda með framburð, þurfa að 

hafa mikið fyrir lestrinum og lesa hægt. Þeir eru lengi að byggja upp 

sjónrænan orðaforða og reynist þeim meira krefjandi að læra stafsetningu 

og ritun annars tungumáls (Helga Sigurmundsdóttir, 2007b). 

Samkvæmt Höien og Lundberg (2000) getur dyslexía einnig haft í för 

með sér afleidd vandamál á borð við slakan lesskilning, 

stærðfræðiörðugleika, lágt sjálfsmat, tilfinningalega erfiðleika og erfiðleika 

við félagslega aðlögun (Höien og Lundberg, 2000). 

Um áhrif dyslexíu á félagslega stöðu nemenda og sjálfsálit þeirra verður 

nánar fjallað í köflum 2.4.1. og 2.4.2 (bls. 26-29). 

2.3 Sjálfsálit 

Í rannsókninni er leitast við að svara spurningum um hvaða áhrif dyslexía 

hefur á sjálfsálit framhaldsskólanema. Misjafnt er hvernig fræðimenn 

skilgreina og mæla hugtakið „sjálfsálit“ (e. self-esteem), en í rannsókninni er 

stuðst við skilgreiningu Lawrence (2006). Til að skilgreina hugtakið sjálfsálit 

fjalla ég einnig um hugtökin sjálfsvitund (e. self-concept), sjálfsmynd (e. self-

image) og fyrirmyndarsjálf (e. ideal self). Ég kem inn á nokkra áhrifaþætti á 

sjálfsálit, áhugahvöt (e. motivation), seiglu (e. resilience), sjálfstraust (e. 

self-efficacy) og lært hjálparleysi (e. learned helplessnes). 

2.3.1 Skilgreiningar 

Samkvæmt Lawrence er sjálfsvitund (e. self–concept) eins konar regnhlífar-

hugtak yfir sjálfsmynd (e. self-image), fyrirmyndarsjálf (e. ideal self) og 

sjálfsálit (e. self-esteem). Sjálfsvitund er best skilgreind sem summa allra 

andlegra og líkamlegra einkenna einstaklingsins og mat hans á þeim. 

Sjálfsvitund er þrískipt og skiptist í vitsmunalega (hugsun), andlega 

(tilfinningar) og hegðunartengda (aðgerðir) þætti. 

 

 

 

     

  

 

 

 

 

 

 

Mynd 4. Líkan Lawrence (Lawrence, 2006) 

Samkvæmt Lawrence eru sjálfsmynd og fyrirmyndarsjálf hluti af 

sjálfsvitund. Í sjálfsmyndinni felst vitund einstaklingsins um líkamlega og 

andlega eiginleika sína. Í fyrirmyndarsjálfinu (e. ideal self) felst hvernig 

einstaklingur vill í raun og veru vera og metur hann sig út frá því. Lawrence 

telur að sjálfsálit (e. self-esteem) einstaklings sé háð því hversu mikill munur 

er á milli fyrirmyndarsjálfs (e. ideal self) og eigin sjálfsmyndar (e. self-

image). Því stærra sem bilið er, þeim mun lélegra er sjálfsálit (e. self-

esteem) viðkomandi einstaklings. Lawrence skilgreinir sjálfsálit (e. self-

esteem) sem vitund einstaklings um eigin andlega og líkamlega eiginleika, 

sem eru mótaðir út frá viðurkenningu fjölskyldu og síðar viðurkenningu 

innan skólans og frá jafnöldrum. 

Lawrence telur að einstaklingar á unglingsárum séu sérstaklega 

viðkvæmir því þeir beri sig gjarnan saman við aðra. Einnig eru einstaklingar 

sem glíma við námserfiðleika líklegri til hafa frekar neikvætt sjálfsálit (e. 

self-esteem) og neikvæða sjálfsmynd (e. self-image). Einstaklingur telst hins 

vegar vera með gott sjálfsálit þegar hann hefur fullvissa, raunsæja mynd af 

sjálfum sér og getu sinni (Lawrence, 2006). 

Lawrence (2006) flokkar sjálfsálit á tvo vegu, það er  altækt sjálfsálit (e. 

global self-esteem) og sértækt sjálfsálit (e. specific self-esteem). Í altæku 

sjálfsáliti felst það að hafa almenna tilfinningu fyrir sjálfsvirðingu og 

sjálfstrausti. Sértækt sjálfsálit tengist hins vegar sjálfsvirðingu og 

sjálfstrausti á tiltekinni starfsemi eða hegðun. 

Fræðimenn á borð við Burden (2008) gagnrýna hins vegar að það sé ekki 

gerður nægur greinarmunur á fjölbreyttum þáttum sjálfsvitundar. Burden 

telur að greina eigi á milli almennrar sjálfsvitundar (e. general self-concept), 

sérstakra þátta af sjálfsvitund (e. specific aspects of self-concept), almenns 

sjálfsálits (e. general self-esteem) og námslegs sjálfsálits (e. academic self-

concept). Einnig telur hann að hugtök á borð við sjálfstraust (e. self-

efficacy), lært hjálparleysi (e. learned helplessness) og ráðavitund (e. locus 

of control) skipti miklu máli í þessu sambandi (Burden, 2008). 

2.3.2 Áhrifaþættir á sjálfsálit 

Margt getur haft áhrif á sjálfsálit einstaklings og telur Burden (2008) að 

rannsóknir á dyslexíu hafi veitt hugtakinu sjálfsvitund (e. self-concept) í 

þessu samhengi allt of litla athygli. Að hans mati hefur hvatning og seigla 

mikil áhrif á sjálfsvitund og árangur nemenda með dyslexíu. 

2.3.2.1 Áhugahvöt 

Áhugahvöt (e. motivation) einstaklings er bæði háð ytri og innri þáttum. 

Fyrir einstakling er mikilvægt að finna fyrir hvatningu og áhuga frá 

utanaðkomandi aðila sem hefur merkingu í lífi hans (ytri þáttur). Á sama 

tíma skipta einnig innri þættir á borð við viðhorf (e. attitudes) einstaklings, 

sjálfsvitund (e. self-concept) og trú á eigin getu (e. agency) máli. Í viðhorfi 

einstaklings felst áhugi hans á verkefninu og hvaða gildi verkefnið hefur fyrir 

hann. Sjálfsvitund felur í sér hugmyndir og tilfinningar sem fólk hefur í eigin 

garð og gagnvart verkefnum. Tilfinningar einstaklings til persónulegrar 

hæfni og hvort hann hefur trú á eigin getu hefur einnig áhrif á eigin 

áhugahvöt (Burden, 2008). 

2.3.2.2 Seigla 

Samkvæmt nokkrum fræðimönnum er mikilvægt að horfa á sjálfsálit í 

samhengi við seiglu. Rutter (1985) skilgreinir seiglu sem sterkt sjálfsálit og  

aðlögunarhæfni til að takast á við breytingar og trú á eigin getu (e. self-

efficacy). Í góðri sjálfsvirkni felst að einstaklingur trúir á eigin getu til að 

ljúka verkefni til að ná sínum markmiðum. 

Brooks (1994) telur að seigla tengist einnig upplifun einstaklings á 

aðstæðum. Nemendur með gott sjálfsálit hafa trú á eigin getu, hafa 

raunhæfar væntingar og trúa að þeir hafi stjórn á eigin aðstæðum (e. 

internal locus of control). Hins vegar tengja einstaklingar með lélegt sjálfsálit 

lélegan árangur við getuleysi og sjá það sem sönnun fyrir lágri greind sinni 

(e. external locus of control). Þessi hugsun ýtir undir vonleysi og lært 

hjálparleysi (e. learned helplessness) í stað seiglu. Í lærðu hjálparleysi felst 

að einstaklingur hagar sér eins og hann sé hjálparlaus og bregst hann ekki 

við hjálpartækjum og úrræðum. Hann telur sig ekki hafa stjórn á útkomunni 

og forðast viðkomandi óþægilegar aðstæður. 

Terras, Thompson, og Minnis (2009) telja að áhrifaþættir á seiglu 

nemenda sé að finna í innri og ytri þáttum. Sem dæmi má nefna félagslegan 

stuðning, sambönd við fjölskyldu og vini, framkomu kennara, hvatningu, 

sjálfsvitund og framlag. Þessir þættir geta ýtt undir seiglu einstaklings og 

komið í veg fyrir uppgjöf nemenda með dyslexíu (Terras o.fl., 2009). 

Samkvæmt Brooks (1994) skiptir það einnig miklu máli að virkja 

styrkleika einstaklingsins og að nota þá til að einstaklingurinn upplifi 

árangur. Með því er stuðlað að seiglu og velgengni nemenda. 

 

2.4 Tengsl sjálfsálits og dyslexíu 

Í þessum kafla greini ég frá tengslum milli sjálfsálits og dyslexíu. Fyrst er sagt 

frá innlendum rannsóknum á þessu sviði og svo erlendum. Það virðast ekki 

hafa verið gerðar margar rannsóknir á þessu sviði, hvorki hérlendis né 

erlendis. 

2.4.1 Innlendar rannsóknir 

Í flestum rannsóknum sem gerðar hafa verið á Íslandi kemur fram að 

dyslexía hefur frekar neikvæð áhrif á sjálfsálit einstaklings og námsgengi 

hans (Steinunn Torfadóttir, 1996; Marjatta Ísberg, 2001; Þorgerður 

Guðmundsdóttir, 2009). 

Ein af nýjustu rannsóknunum er rannsókn Þorgerðar Guðmundsdóttur 

(2009). Þorgerður kannaði áhrifaþætti á mótun sjálfsálits grunnskólabarna 

með lestrarörðugleika og sýndu niðurstöður hennar að erfiðleikar í lestri og 

ritun höfðu neikvæð áhrif á sjálfsálit þeirra barna sem hún rannsakaði. 

Rannsókn hennar er eigindleg og var gerð á  fimm börnum á aldrinum sjö til 

ellefu ára. Niðurstöður hennar byggja á viðtölum við þessa nemendur, 

foreldra þeirra og kennara. Hún greinir þar frá styrkjandi og hamlandi 

þáttum á sjálfsálit barna. Niðurstöður hennar sýndu að náin og sterk tengsl 

við fullorðna og áhersla á vinnu út frá styrkleikum barnsins höfðu jákvæð 

áhrif á sjálfsálit þess. Hins vegar hafði skortur á þekkingu á 

lestrarörðugleikum, samanburður við önnur börn og of þung viðfangsefni 

neikvæð áhrif á sjálfsálit. Einnig kom þar fram að hefðbundnir 

kennsluhættir hentuðu illa, því þeir stuðluðu að stöðugum samanburði. 

Niðurstöður sýndu einnig mikilvægi snemmtækrar greiningar til að aðlaga 

kennslu að barninu og koma í veg fyrir þróun neikvæðs sjálfsálits (Þorgerður 

Guðmundsdóttir, 2009). 

Steinunn Torfadóttir (1996) framkvæmdi eigindlega rannsókn á upplifun 

framhaldsskólanema með dyslexíu af námi. Hún tók viðtöl við tíu 

framhaldsskólanemendur með dyslexíu á aldrinum 16 til 22 ára. Einnig tók 

hún viðtöl við þrjá námsráðgjafa og 25 kennara og gerði vettvangsathuganir 

í kennslustundum. Niðurstöðurnar sýndu að flestir nemendur mættu 

skilningsleysi kennara og var algengt að þeir upplifðu getuleysi og 

neikvæðar tilfinningar á borð við reiði, vonleysi og vonbrigði sem leiddu af 

sér lélegt sjálfsálit, uppgjöf og félagslega erfiðleika/einangrun. Einnig kom 

þar fram að kennarar gegndu lykilstöðu, og að viðhorf og kennsluhættir 

þeirra höfðu talsverð áhrif á námsgengi og sjálfsálit (Steinunn Torfadóttir, 

1996). 

Marjatta Ísberg (2001) rannsakaði viðhorf og bjargir fullorðinna 

leshamlaðra í daglegu lífi á Íslandi. Hún framkvæmdi megindlega rannsókn 

meðal rúmlega 60 Íslendinga, 16 ára og eldri. Helstu niðurstöður voru þær 

að meirihluti þátttakenda sagði að þeim hafi liðið illa í skólanum (tæp 70%) 

og að lestrarerfiðleikar hafi haft áhrif á líðan þeirra (rúmlega 80%). Fram 

kom einnig að þekkingu kennara á dyslexíu var ábótavant sem leiddi af sér 

lítinn stuðning í námi. Þriðjungur þátttakenda sagðist vera með skert 

sjálfstraust og minnimáttarkennd á fullorðinsárum og yfirgnæfandi 

meirihluti taldi að dyslexían hafi komið í veg fyrir frekari skólagöngu og 

einnig stýrði hún  starfsvali þeirra. Þátttakendur óskuðu eftir meiri og opinni 

umræðu um dyslexíu og upplýsingum um einkenni og uppruna hennar 

(Marjatta Ísberg, 2001). 

2.4.2 Erlendar rannsóknir 

Sumir erlendir fræðimenn halda því fram að lítið hafi verið rannsakað 

hvernig einstaklingar ráða við dyslexíu og afleiðingar hennar (Alexander-

Passé, 2006; Burden, 2008; Glazzard, 2010). 

Ýmsar erlendar rannsóknir sýna svipaðar niðurstöður og íslenskar 

rannsóknir. Samkvæmt fræðimönnum á borð við Riddick, Humphrey og 

Mullins hefur dyslexía yfirleitt neikvæð áhrif á sjálfsálit (e. self-esteem) og 

námsárangur einstaklinga og upplifa börn með dyslexíu oft einmanaleika og 

er jafnvel strítt (Riddick, 1995, 1996; Humphrey, 2002; Humphrey og 

Mullins 2002a og b; Humphrey, 2003). 

Riddick, Sterling, Farmer og Morgen (1999) framkvæmdu megindlega 

samanburðarrannsókn meðal 16 nemenda með dyslexíu og 16 nemenda án 

dyslexíu. Niðurstöðurnar sýndu að nemendur með dyslexíu voru með lægra 

sjálfsálit (self-esteem) og töldu sig vera kvíðna eða mikið kvíðna gagnvart 

skólaverkefnum í samanburði við aðra. Einnig kom fram að einstaklingar 

með dyslexíu töldu sig vera slakari námsmenn en aðrir. Það þýðir 

samkvæmt Riddick o.fl. að námslegt sjálfsálit (e. academic self-esteem) 

þeirra var mun lægra en annarra nemenda. (Riddick o.fl., 1999). 

Ingesson framkvæmdi árið 2007 viðtalsrannsókn í Svíþjóð meðal 75 

unglinga og ungmenna með dyslexíu til að kanna upplifun þeirra af 

skólagöngu með tilliti til sjálfsálits (e. self-esteem). Niðurstöðurnar sýndu að 

40% þátttakenda töldu að dyslexía hefði haft mikil eða töluvert mikil 

neikvæð áhrif á sjálfsálitið (e. self-esteem) og 80% töldu að dyslexía hefði 

haft mikil neikvæð áhrif á námsárangur sinn. Einungis 13% þátttakenda fóru 

í háskólanám eftir framhaldsskólagöngu sem gefur vísbendingu um að þessi 

ungmenni hafi haft litla trú á námsgetu sinni sem felur í sér neikvætt 

námslegt sjálfsálit (e. low academic self-esteem) (Ingesson, 2007). 

Glazzard framkvæmdi eigindlega rannsókn meðal 9 nemenda (14–15 

ára) með dyslexíu og sýndu niðurstöðurnar að flestir þátttakendur upplifðu 

sig sem heimska í samanburði við aðra og gáfust auðveldlega upp á námi. 

Sumir upplifðu félagslega einangrun á meðan aðrir höfðu góðan stuðning 

frá félögum, en allir töldu áhrif kennara vera mikil. Það virtist eins og 

neikvæð áhrif kennara ásamt félagslegri einangrun hafi haft slæm áhrif á 

sjálfsálit (e. self-esteem) þátttakenda (Glazzard, 2010). 

Rannsóknir sýna einnig kynjamun hvað varðar afleiðingar dyslexíu. 

Stúlkur með dyslexíu virðast frekar sýna lágt sjálfsálit (e. self-esteem), kvíða 

og þunglyndi á meðan piltar sýna frekar truflandi og slæma hegðun 

(Alexander-Passé, 2006; Koulopoulou, 2010). 

Sumir fræðimenn halda því hins vegar fram að það þyrfti að greina á milli 

mismunandi tegunda af sjálfsáliti (e. self-esteem) (sjá kafla 2.3.2, bls. 25). Í 

þessu samhengi virðist bakgrunnur einstaklinga einnig skipta máli. Í því felst 

stuðningur frá foreldrum ásamt félagslegum og efnahagslegum aðstæðum 

þeirra (Casey, Level, Brown og Brooks-Gunn, 1992; Terras o.fl., 2009). 

Í þessu samhengi sýndi megindleg rannsókn sem Terras o.fl. (2009) 

framkvæmdu áhugaverðar niðurstöður. Rannsóknin var framkvæmd meðal 

tæplega 70 nemenda (8-16 ára) með dyslexíu til að kanna sjálfsálit þeirra. 

Niðurstöðurnar sýndu að meirihluti einstaklinga með dyslexíu sýndu ekki 

neikvætt heildarsjálfsálit (e. global self-esteem) en voru með mun 

neikvæðara námslegt sjálfsálit (e. academic self-esteem) en aðrir. Það virtist 

eins og skilningur og viðhorf bæði foreldra og barna á dyslexíu hefði áhrif á 

námslegt sjálfsálit og heildarsjálfsálit þeirra. Jákvæð viðhorf einstaklinga til 

dyslexíu virtist hafa jákvæð áhrif á félagsleg samskipti við jafnaldra og 

foreldra. 

Viðhorf foreldra virtist einnig skipta miklu máli. Þar sem foreldrar höfðu 

jákvætt viðhorf gagnvart dyslexíu sýndu börnin mun betra heildarsjálfsálit 

en þar sem foreldrar sýndu neikvætt viðhorf gagnvart dyslexíu. Einnig 

kemur þar fram mikilvægi snemmtækrar greiningar og inngripa þar sem 

áhrif dyslexíu virðast vera víðtæk og geta leitt af sér erfiðleika á ýmsum 

sviðum. Heildarniðurstöður leiddu í ljós að einstaklingar með dyslexíu ættu 

frekar í erfiðleikum tengdum félagslífi, tilfinningum og hegðun en aðrir 

(Terras o.fl, 2009). 

Burden gerði árið 2008 yfirlit yfir rannsóknir síðastliðinna 20 ára og telur 

niðurstöður þeirra vera einsleitar og ónákvæmar. Að hans mati ganga slíkar 

rannsóknir út frá því að dyslexía hafi oftast neikvæð áhrif á heildarsjálfsálit 

einstaklinga. Burden gagnrýnir mælikvarða á sjálfsálit og telur að  

lykilbreytur á borð við áhugahvöt (e. motivation), sjálfstraust (e. self-

efficacy), ráðavitund (e. locus of control) og lært hjálparleysi (e. learned 

helplessness) hafi ekki verið athugaðar. Hann gagnrýnir einnig hvernig 

hugtakið sjálfsálit er skilgreint og telur að það þyrfti að endurskoða þessa 

skilgreiningu, því að hans mati eru áhrif dyslexíu á sjálfsálit frekar 

einstaklingsbundin. Burden telur að það þurfi að rannsaka betur hvað 

nákvæmlega veldur neikvæðri upplifun einstaklingsins.  

Einnig telur Burden (2008) að stuðningur og skilningur foreldra sé 

áhrifaþáttur sem geti haft áhrif á hvort einstaklingar halda áfram í námi eða 

gefast upp. Hann er einnig þeirrar skoðunar að tímapunktur greininga sé 

lykilatriði og mikilvægt að greina dyslexíu sem fyrst til að koma í veg fyrir 

lært hjálparleysi og þróun neikvæðs sjálfsálits. Burden telur einnig 

mikilvægt hvernig skilningi einstaklings á dyslexíu sé háttað. 

Burden (2005) framkvæmdi sjálfur rannsókn árið 2005 meðal 50 pilta 

með dyslexíu í einkareknum sjálfstæðum sérskóla. Í rannsókn sinni lagði 

hann áherslu á áhrifaþætti á borð við lært hjálparleysi, sjálfstraust og 

ráðavitund (e. locus of control). Hann fann út að námslegt sjálfsálit pilta var 

mun lægra en í samanburðahópi. Hann fann hins vegar litlar vísbendingar 

um lært hjálparleysi og sýndu þátttakendur frekar háa sjálfsvirkni og trúðu 

að þeir hefðu stjórn á aðstæðum. Burden vakti með rannsókn sinni athygli á 

mikilvægi námsumhverfis einstaklinga, þar sem skólinn í rannsókninni lagði 

áherslu á endurmenntun sem tengist námsárangri (e. attribution 

retraining). Í því (e. attribution retraining) felst að í kennslu er einblínt á 

framlag og vinnulag nemenda frekar en getu þeirra. Með því að hrósa 

framlagi nemenda er ýtt undir áhugahvöt þeirra til að læra og komið í veg 

fyrir lært hjálparleysi (e. learned helplessness). Samkvæmt Burden upplifa 

nemendur þá að þeir séu við stjórn, sýni meiri áhugahvöt og námsárangur. 

3 Aðferðafræði og framkvæmd 

Í þessum kafla verður markmiðum rannsóknarinnar lýst og þeirri aðferð sem 

notuð var við öflun gagna. Einnig verður gerð grein fyrir því hvernig 

þátttakendur voru valdir ásamt framkvæmd rannsóknarinnar, öflun, 

úrvinnslu og greiningu gagna. 

3.1 Markmið rannsóknarinnar 

Líkt og áður hefur verið tekið fram er markmið rannsóknarinnar að draga 

fram upplifun nemenda með dyslexíu í framhaldsskóla af móttöku og 

stuðningi á þessu skólastigi og finna áhrifaþætti á sjálfsálit þeirra. 

Rannsóknarspurningarnar við vinnslu ritgerðarinnar voru:  

Hver er upplifun nemenda með dyslexíu af móttöku, þjónustu og 

stuðningi í framhaldsskóla? 

Hver eru áhrif dyslexíu á sjálfsálit framhaldsskólanema? 

 Til að fá betri heildarmynd af nemandanum sjálfum var einnig kannað það 

námsumhverfi sem nemandinn var í og sá stuðningur sem hann hefur 

fengið heima fyrir, frá félögum eða í gegnum íþróttir/tómstundastarf. 

Ég tel rannsóknina mikilvæga til að opna frekari umræðu um reynslu og 

líðan nemenda með dyslexíu. Frekar fáar rannsóknir eru til um þetta 

málefni og tel ég þörf á að bæta úr því. Rödd þessara einstaklinga á að 

heyrast og vekja upp umræðu um hvernig tekið er á málefnum þeirra í 

skólakerfinu, með það að leiðarljósi að kanna hvort þörf sé á breytingum á 

námsumhverfi, námsaðferðum, námsgögnum og stuðningi við nemendur og 

foreldra. 

3.2 Fyrirbærafræði 

Viðfangsefnið kallaði á eigindlega rannsóknaraðferð því að ætlunin var að 

auka skilning á lífi og upplifunum þátttakenda. Eigindlegar rannsóknir  veita 

upplýsingar sem erfitt er að ná með megindlegum aðferðum og ná fram 

tilgangi og skilningi sem einstaklingar leggja í athafnir sínar (Gephart, 2004; 

Lichtman, 2010). Einnig er leitað eftir nýrri þekkingu og reynt að setja fram  

kenningu með aðleiðslu (e. induction) fremur en að prófa tilgátu eins og 

gert er í megindlegum rannsóknum. Í aðleiðslu er gögnum safnað, unnið úr 

þeim og svo sett fram tilgáta eða kenning út frá þeim (Bryman og Bell, 2007;  

Lichtman, 2010). 

Eigindlegar aðferðir byggja niðurstöður sínar ekki á tölfræðilegum 

upplýsingum eða tölulegum gögnum (Strauss og Corbin, 1998) en fjalla 

fremur um orð og túlkun þeirra (Bryman og Bell, 2007). Leitast er við að 

túlka hvernig skilningur einstaklinga verður til í raunveruleikanum (Gephart, 

2004) og hvernig þeir túlka hann en ekki að skoða raunveruleikann á 

hlutlægan hátt (Lichtman, 2010). 

Helstu gallar þessarar rannsóknaraðferðar eru hversu tímafrek hún er, 

því öflun og greining gagna tekur tíma. Einnig felur hún í sér ákveðið álag á 

rannsakendur sem þurfa að gefa mikið af sér til að fá lýsandi gögn frá 

þátttakendum. Aðferðinni eru einnig sett takmörk hvað varðar stærð hópa. 

Því er ekki hægt að alhæfa út frá niðurstöðum þar sem um lítinn, 

afmarkaðan hóp er að ræða og gögn háð túlkun rannsakanda (Lichtman, 

2010). 

Helstu kostir þessarar rannsóknaraðferðar eru hins vegar þeir að við 

öðlumst skilning og innsýn í líf fólks sem fæst ekki með megindlegum 

aðferðum. Þátttakendur fá tækifæri til að tjá upplifun sína og hægt er að 

skoða persónuleg málefni. Megindlegar aðferðir ganga út frá mælanlegum 

staðreyndum og bjóða ekki upp á þennan möguleika. Einnig gefur þessi 

aðferð okkur tækifæri til að færa minnihlutahópum rödd og bæta 

hugsanlega kjör þeirra. Hún býður upp á að varpa ljósi á falda sögu og 

samfélagslega stöðu þessara hópa og varpa ljósi á sjálfsmynd fólks 

(Lichtman, 2010). 

Eigindleg aðferðafræði er nokkurs konar regnhlífarhugtak yfir margar 

rannsóknaraðferðir sem eru nokkuð ólíkar og er fyrirbærafræði (e. 

phenomenology) ákveðin aðferð í eigindlegri aðferðafræði (Bryman og Bell, 

2007; Denzin og Lincoln, 2003; Gephart, 2004). 

Ég tel að aðferðir hennar henti best við þessa rannsókn. Samkvæmt 

Edmund Husserl (1859-1938), sem er upphafsmaður aðferðarinnar, er 

aðferðin heimspekileg nálgun sem gerir kleift að rannsaka ákveðna 

lífsreynslu og reynt að komast að kjarna hennar.  Markmiðið með aðferðinni 

er að draga upp heildarmynd af ákveðinni lífsreynslu einstaklings til að bæta 

umhverfi og þjónustu við hann (Helga Jónsdóttir, 2003; Lichtman, 2010). 

Í fyrirbærafræði er lögð rík áhersla á hlutverk rannsakandans, því það er 

á hans ábyrgð að draga fram kjarnann í þeirri upplifun sem leitað er að. 

Rannsakandinn velur sér upplifun einstaklings á fyrirbæri sem hann vill 

kanna nánar og þarf sá sem rannsakaður er að hafa gengið í gegnum þessa 

ákveðnu reynslu (Lichtman, 2010). 

Í fyrirbærafræði eru notuð viðtöl til að nálgast viðfangsefnið. 

Einstaklingsviðtöl eru notuð til að skilja reynsluheim einstaklinga og til að 

geta lýst og veitt skilning á fyrirbærum í lífi fólks. Óstöðluð viðtöl gera okkur 

kleift að skoða fyrirbæri frá ólíkum sjónarhornum og ná fram mörgum 

blæbrigðum í því (Helga Jónsdóttir, 2003; Lichtman, 2010). 

Í óstöðluðum, hálfopnum einstaklingsviðtölum er beitt opinni 

viðtalsaðferð og því er viðtalsrammi ekki í föstum skorðum. Notast er við 

„grand tour spurningu“, sem er mjög víð og opin spurning til að opna 

viðtalið og svo er hafður viðtalsrammi til stuðnings til að fá fram svör við 

rannsóknarspurningu rannsakenda (Lichtman, 2010). 

Við höfðum viðtalsramma til stuðnings í öllum viðtölum, við 

námsráðgjafa, nemendur, foreldra og kennara (sjá fygiskjöl C, D, E, F), en 

hann var einungis til stuðnings. 

Hálfopin viðtöl eru sveigjanleg og bjóða upp á að fjallað sé um þemun í 

annarri röð og að nýrra spurninga sé spurt til að fylgja eftir svörum og 

sögum viðmælenda (Kvale, 1996). 

3.3 Val á þátttakendum 

Í eigindlegum viðtölum er ekki talað um „þátttakendur“ heldur 

„meðrannsakendur“ þar sem ætlast er til að gefin sé ákveðin innsýn í 

lífsreynslu einstaklingsins í náinni samvinnu við rannsakanda (Lichtman, 

2010). 

Fyrirbærafræðin býður ekki upp á mikinn fjölda þátttakenda vegna 

mikillar og djúprar nálgunar við viðfangsefnið. Leitast er við að draga upp 

heildarmynd af reynslu einstaklings á ákveðnu fyrirbæri og er 

rannsakandinn að túlka upplýsingar út frá sínum forsendum. Lögð er áhersla 

á að rannsaka fyrirbæri djúpt og hafa því færri meðrannsakendur frekar en 

að fá grunna, yfirborðskennda innsýn. Aðferðin er frekar tímafrek hvað 

varðar öflun gagna, úrvinnslu, túlkun og frágang (Lichtman, 2010). 

Við gerðum því ráð fyrir takmörkuðum fjölda einstaklinga. Við ákváðum 

að velja þrjá skóla á framhaldsskólastigi og taka viðtal við tvo nemendur úr 

hverjum skóla. Við töldum æskilegt að hafa mismunandi gerðir 

framhaldsskóla til að fá fjölbreyttan nemendahóp. Einn skóli vann eftir 

bekkjarkerfi, annar var iðnskóli og sá þriðji vann eftir fjölbrautakerfinu. 

Viðmælendur okkar voru allir á aldrinum 18 til 19 ára og var 

kynjaskipting jöfn í hópnum (þrír piltar og þrjár stúlkur). Við fengum aðgang 

að nemendum í gegnum námsráðgjafa sem hver lét okkur hafa nöfn og 

símanúmer tveggja nemenda. Í hverju tilfelli var það einn piltur og ein 

stúlka. Viðmælendur okkar voru á öðru til fjórða ári í framhaldsskóla. 

Val á meðrannsakendum var háð náms-/lestrarráðgjöfum sem hefur 

þann galla að við fengum ákveðinn hóp nemenda sem er ekki endilega 

dæmigerður fyrir upplifun nemenda með dyslexíu. Val nemenda var því háð 

mati námsráðgjafa og ekki tilviljanakennt, og er margt sem hefur 

hugsanlega haft áhrif á val námsráðgjafa á nemendum. Allir ráðgjafarnir 

völdu nemendur af báðum kynjum sem er mikill kostur því þá fengum við 

innsýn í upplifun pilta og stúlkna og hvort munur sé þar á milli. Einn ráðgjafi 

tók fram að hún hafi valið þessa nemendur því þeir væru að hennar mati 

dæmigerðir fyrir nemendur með dyslexíu sem gera sér grein fyrir vanda 

sínum og vinna í samræmi við hann. Hún taldi að þeir nýti sér þá tækni og 

þær bjargir sem til eru, væru kraftmiklir, með metnað fyrir sér og námi sínu. 

Hún taldi samt að þeir þyrftu jafnframt að hafa töluvert mikið fyrir því. 

Annar ráðgjafinn sagði að valið hefði verið algjörlega handahófskennt og 

afgreitt með útdrætti. Þriðji ráðgjafinn sagði að hún hefði valið nemendur 

úr hópi sem hafði verið í námstækniáfanga fyrir dyslexíunemendur. Hún 

valdi nemendur af báðum kynjum og með það í huga að þau væru með 

mismunandi styrk- og veikleika. 

Tafla 1. Skipting nemenda  

Skóli Kyn Námsbraut Aldur Ár 

Framhaldsskóli með 
bekkjarkerfi stelpa náttúrufræðibraut 19 4.ári 

  strákur náttúrufræðibraut 19 3.ári 

Fjölbrautaskóli stelpa náttúrufræðibraut 18 3.ári 

  strákur íþrótta- og afrekssvið/ 19 4.ári 

    náttúrufræðibraut     

Fjölbrautaskóli með 
iðnbraut stelpa lauk félagsliðabraut - 19 4.ári 

    
í viðbótarnámi til 
stúdentsprófs     

  strákur Listnámsbraut 19 4.ári 

Við báðum nemendurna um leyfi til að ræða við foreldra þeirra og í öllum 

tilfellum nema tveimur voru nemendur og/eða foreldrar tilbúnir að ræða 

við okkur. Í öðru tilfellinu reyndi nemandinn að fá móður sína í viðtal, en 

móðirin treysti sér ekki í viðtal vegna slæmra minninga um upplifun barns 

síns af skólakerfinu. Það var líka greinilegt á líkamstjáningu þessa nemanda 

að viðtalið reyndi mjög á hann sjálfan. Í hinu tilvikinu var nemandinn ekki 

tilbúinn sjálfur að veita okkur aðgang að foreldrum sínum eða hann sá 

engan tilgang með því. Í þeim tilfellum sem leyfi fékkst gáfu nemendur 

okkur upp símanúmer foreldra/foreldris svo við gætum haft samband við 

þá. 

Einnig var tekið viðtal við einn kennara í hverjum skóla og hjálpuðu 

námsráðgjafarnir okkur við að fá aðgang að þeim. Við fengum að taka viðtal 

við stærðfræðikennara (kvenkyns), íslenskukennara (kvenkyns) og 

enskukennara (karlkyns). Gallinn við það að fá aðgang að kennurum í 

gegnum námsráðgjafa er sá að val þeirra var ef til vill litað af viðhorfi þeirra 

um hvaða kennarar séu „æskilegir“ til að veita okkur viðtal. Hins vegar tóku 

allir náms-/lestrarráðgjafararnir fram að þetta væru kennarar sem væru 

tilbúnir að tjá sig og gefa af sér, sem var mikill kostur því það tryggði að við 

fengjum lýsandi upplýsingar frá þeim. Einnig lögðum við áherslu á að fá 

fjölbreytta mynd af kennarahópnum og báðum um að fá að ræða bæði við 

karlkyns og kvenkynskennara, ásamt því að biðja um að þeir væru fulltrúar 

ólíkra námsgreina (íslenska, erlend tungumál og raungreinar). 

3.4 Siðferðileg atriði 

Við tilkynntum rannsókn okkar til persónuverndar. Skriflegs leyfis var aflað 

frá öllum skólastjórnendum um að fá að framkvæma rannsókn í skólum 

þeirra (sjá fylgiskjal A). Skriflegt upplýst samþykki var fengið frá nemendum, 

þar sem þeim var jafnframt gefinn kostur á að hætta þátttöku hvenær sem 

var í ferlinu. Allir þátttakendur í rannsókninni voru 18 ára eða eldri og þurfti 

því ekki að leita eftir samþykki foreldra þeirra. Nemendurnir voru einnig 

fullvissaðir um að ekki yrði hægt að rekja upplýsingar til þeirra eða skólans 

og farið með öll gögn sem trúnaðargögn samkvæmt lögum um 

persónuvernd 77/2000. Það var gert með upplýsingabréfi (sjá fylgiskjal B) 

þar sem rannsakendur kynna sig og rannsóknina. Í bréfinu var greint frá 

tilgangi og markmiði rannsóknarinnar, mögulegum ávinningi og áhættu við 

hana. Í bréfinu var farið fram á undirskrift nemanda og rannsakanda og voru 

allir nemendur tilbúnir til að skrifa undir upplýst og óþvingað samþykki. Í  

upplýsingabréfinu til nemenda kom einnig fram að gögnum yrði eytt í ágúst 

2014. 

3.5 Öflun gagna 

Leitað var eftir samþykki skólastjórnenda (sjá fylgiskjal A) í ágúst 2012. 

Fljótlega eftir sendingu fengum við jákvætt svar frá öllum þeim skólum sem 

við leituðum til. Skólastjórnendur gáfu okkur leyfi til að tala við náms- og 

lestrarráðgjafa og áframsendu tölvupóst okkar beint til þeirra. Í kjölfarið 

tókum við viðtöl við þá til að afla okkur upplýsinga um þau úrræði sem skóli 

þeirra veitir. 

Einn námsráðgjafi sem veitti okkur viðtal benti okkur á að við skólann 

ynni líka ráðgjafi með sérþekkingu á dyslexíu sem sjái um þau úrræði sem 

nemendur með dyslexíu fá. Þessi ráðgjafi veitti okkur viðtal strax að loknu 

viðtali við námsráðgjafann. Í öðrum skóla höfðum við beint samband við 

lestrarráðgjafa og í þriðja skólanum töluðum við einungis við námsráðgjafa 

þar sem enginn lestrarráðgjafi starfar við skólann. Öll þessi viðtöl fóru fram 

innan viðkomandi skóla. Í þessum viðtölum höfðum við viðtalsramma til 

stuðnings (sjá fylgiskjal C) sem við sendum fyrirfram til viðkomandi í 

tölvupósti. 

Eins og fram kom í kaflanum um val á þátttakendum (kafli 3.3) fengum 

við aðgang að nemendum með dyslexíugreiningu í gegnum námsráðgjafana. 

Helmingur nemendanna kaus að við tækjum viðtölin í viðkomandi skóla, 

tveir hittu okkur á kaffihúsi og einn þeirra hitti okkur heima hjá annarri 

okkar. 

Í tveimur tilvikum þurfti ráðgjafinn að ganga á eftir nemendum. Í öðru 

tilvikinu var mjög greinilegt að ráðgjafinn vildi að við fengjum aðgang að 

þeirri upplifun sem nemandinn hafði af dyslexíu og skólakerfinu. En í hinu 

tilvikinu svaraði nemandinn ekki fyrirspurnum okkar um viðtal og ýtti 

ráðgjafinn því á eftir nemandanum. Þeir foreldrar sem veittu okkur viðtöl 

tóku vel á móti okkur heima hjá sér en eitt viðtal fór fram í gegnum Skype 

vegna búsetu foreldris. 

Námsráðgjafarnir bentu okkur einnig á kennara sem væru líklegir til að 

veita okkur viðtal. Viðtöl við kennarana fóru fram innan skólanna, utan eins 

sem var tekið á kaffihúsi. 

Í upphafi hvers viðtals kynntu rannsakendur sig og bakgrunn sinn og var 

viðmælendum í kjölfarið gerð grein fyrir því hver væri tilgangur viðtalsins. 

Allir meðrannsakendur skrifuðu undir upplýst samþykki (sjá fylgiskjal B) og 

samþykktu allir að viðtalið yrði hljóðritað.  

Mikilvægt er að viðmælendur fái tilfinningu fyrir rannsakanda (e. a grasp 

of the interviewer) í upphafi. Sú tilfinning sem viðmælendur fá fyrir 

rannsakanda ræður því hvort þeir séu tilbúnir til að tala opinskátt um 

reynslu sína og opinbera um leið tilfinningar sínar fyrir ókunnugri 

manneskju (Kvale, 1996). 

Lengd viðtalanna var mjög misjöfn. Viðtöl við nemendurna tóku yfirleitt 

styttri tíma og tóku frá 15 mínútum upp í rúman klukkutíma. 

Námsráðgjafarnir og kennararnir gáfu sér hins vegar allir góðan tíma og 

voru viðtölin frá um það bil 40 til 70 mínútur. Foreldrarnir gáfu sér lengstan 

tíma og voru viðtölin frá 45 mínútum upp í 90 mínútur. 

3.6 Úrvinnsla og greining gagna 

Í eigindlegri aðferðafræði er gögnum safnað, þau hljóðrituð, skráð og 

kóðuð. Markmiðið er að túlka og skilja reynslu einstaklings af fyrirbærinu 

sem rannsakað er. Það er talað um aðleiðslu (e. inductive research), sem 

þýðir að leitað sé í gögnum að þemum til að álykta um áhrifaþætti á 

upplifun á fyrirbæri sem rannsakað er (Lichtman, 2010). 

Til þess að geta sem best unnið úr viðtölum, báðum við alla 

viðmælendur um leyfi til að taka viðtöl upp á segulband svo hægt væri að 

afrita þau eftir á. Öll viðtöl fóru fram í september-október 2012. 

Það var unnið úr hverju viðtali fyrir sig til að byrja með. Hvor rannsakandi 

fyrir sig skráði athugasemdir um upplifun á viðmælendum og aðstæðum 

þeirra. Afritun viðtalanna hófst eftir að öllum viðtölum var lokið í október 

2012 og stóð fram að desember sama ár. 

Við notuðum gagnakóðunaraðferðir Strauss og Corbin (1998) til þess að 

greina gögnin sem við öfluðum okkur í viðtölunum. Kóðunaraðferð þeirra 

byggir á þrenns konar kóðun, það er opinni kóðun, öxulkóðun og markvissri 

kóðun. Byrjað var á opinni kóðun (e. open coding) sem felur í sér að brjóta 

gögnin eða textann niður í staka hluta og leita að samstæðum (e. 

similarities) og andstæðum (e. differences) (Strauss og Corbin, 1998). 

Rannsakendur greina hvað viðmælandi á við í hverri setningu og ígrundar 

hvað liggur undir hjá viðkomandi. Rannsakendur hengja kóða á setningar og 

leita eftir því hvort sömu kóðar komi fram hjá öðrum viðmælendum. Með 

því verður til listi kóða sem flokka þarf saman eftir því hvort þeir lýsa 

svipuðum fyrirbærum og þannig verða til þemu (e. categories) og jafnvel 

undirþemu (e. sub-categories) (Priest, Roberts og Woods, 2002). 

Eftir opna kóðun var stuðst við öxulkóðun (e. axial coding). Öxulkóðun er 

notuð til þess að skoða kóðana kerfisbundið og finna nýjar tengingar á milli 

kóða og þema. Markmiðið með öxulkóðun er það að greina fyrirbæri (e. 

phenomenon) með tilliti til samhengis (e. context), aðstæðna (e. conditions) 

og afleiðinga (e. consequences) (Strauss og Corbin, 1998). Það þýðir að 

rannsakendur reyna að greina hvað orsakaði fyrirbærið, í hvaða samhengi 

það gerðist, hvaða aðstæður höfðu áhrif á það og hvaða athafnir og 

afleiðingar urðu í kjölfarið (Priest o.fl., 2002). 

Í lokin var notuð markviss kóðun til að byggja upp hugarlíkan af 

fyrirbærinu. Í markvissri kóðun (e. selective coding) eru þemu tengd saman 

og samþætt til þess að byggja upp kenningu sem liggur í eða byggir á 

gögnunum (Strauss og Corbin, 1998). 

Á þessu stigi rannsóknarvinnu styðjast rannsakendur við hugarkort til að 

auðvelda úrvinnslu og draga upp hugarlíkan af upplifun hvers viðmælenda.  

3.7 Réttmæti 

Þar sem um eigindlega rannsókn er að ræða hefur hún ekki yfirfærslugildi 

hvað varðar upplifun einstaklinganna. Eiginleikar eigindlegra rannsókna eru 

þeir að þær eru lýsandi og ítarlegar, en þær hafa ekki alhæfingargildi  

(Lichtman, 2010). 

Þess vegna er það lykilatriði að staðsetja eiginlegt sjálf rannsakanda í 

eigindlegum rannsóknum. Það er ekki ætlast til (eins og í megindlegri 

aðferðafræði) að rannsakandi sé hlutlaus, heldur að rannsakandi sé 

meðvitaður um eigið sjálf, áhrif sín á rannsóknina og ferli hennar. Í 

eigindlegri aðferðafræði er gengið út frá því að rannsakandi skapi 

veruleikann út frá sinni túlkun og er hann sjálfur hluti af þeim veruleika sem 

hann vill skilja og því er mikilvægt að hann staðsetji sjálfan sig í þeim 

veruleika (Lichtman, 2010). 

Í þessu ferli er fólgin ákveðin áhætta, því rannsakandi hefur tilhneigingu 

til að einblína á það sem hann væntir en ekki hið óvænta. Það er ákveðin 

aðferðafræðileg hætta sem einkennir rannsóknarvinnu í anda 

fyrirbærafræði (Sigríður Halldórsdóttir, 2003). 

Eigindlegar rannsóknir eiga hins vegar að einkennast af trúverðugleika 

og trausti. Þess vegna er mjög mikilvægt að fá staðfestingu hjá 

meðrannsakendum (e. member check) um að um rétta túlkun á 

niðurstöðum sé að ræða. Það er til að draga upp trausta og trúverðuga 

heildarmynd af upplifun einstaklings (Lichtman, 2010).  

Til að tryggja trúverðugleika og réttmæti voru því rannsóknargögn 

uppfærð til samræmis við óskir og athugasemdir frá meðrannsakendum. 

4 Niðurstöður  

Í niðurstöðunum er dregin upp heildarmynd af upplifun nemenda með 

dyslexíu af móttöku og stuðningi í hverjum skóla fyrir sig. Einnig skoða ég 

hvaða þættir höfðu helst áhrif á mótun sjálfsálits nemenda með dyslexíu og 

hvort nemendur telja dyslexíuna vera áhrifaþátt. Niðurstöðurnar eru 

flokkaðar eftir skólum, og byrja ég á því að lýsa skólaumhverfinu, móttöku 

og úrræðum sem skólinn býður upp á. Þessar upplýsingar voru fengnar í 

viðtölum við náms- og lestrarráðgjafa sem starfa við skólana (sjá fylgiskjal 

C). Svo er reynslu hvers nemanda fyrir sig lýst. Einnig kem ég inn á 

sjónarmið foreldra, námsráðgjafa og kennara þar sem tekin voru viðtöl við 

alla þessa aðila til að fá betri heildarmynd af fyrirbærinu. Öllum nöfnum 

hefur verið breytt þannig að upplýsingar verða ekki rekjanlegar til 

einstaklinga. 

4.1 Framhaldsskóli með bekkjarkerfi 

Einn skóli sem við leituðum til var bóknámsskóli sem rekur ekki starfsbraut. 

Skólinn er ekki dæmigerður hverfisskóli og samkvæmt námsráðgjafa sækja 

nemendur úr ýmsum hverfum á höfuðborgarsvæðinu um inngöngu í 

skólann. Fyrirkomulag skólans er bekkjarkerfi og er hann meðalstór, í 

kringum 800 nemendur stunda nám við skólann. Inngöngukröfur eru frekar 

miklar og er gerð krafa um 8 í meðaleinkunn og er hlutfall nemenda með 

dyslexíu í kringum 15%. Við skólann starfa tveir námsráðgjafar og veitti 

annar þeirra okkur viðtal í byrjun október 2012. Í viðtalinu vorum við 

upplýstar um móttöku dyslexíunemenda og úrræði sem skólinn býður upp á 

fyrir þessa nemendur. 

4.1.1 Móttaka 

Í upphafi skólaárs eru haldnir foreldrafundir fyrir alla foreldra. Á þeim er 

ítrekað að námsráðgjafar vilja fá greiningar frá nemendum með dyslexíu 

og/eða aðrar raskanir til að tryggja að þeir fái úrræði sem þeir þurfa. Á 

þessum fundum er einnig óskað eftir að nemendur með dyslexíu skrái sig á 

námskeið um námsaðferðir, en samkvæmt námsráðgjafanum gengur það 

oft erfiðlega því mikill „feluleikur“ virðist í kringum greiningar og sérþarfir. Í 

kjölfar þessara funda eru gerðir listar yfir alla nemendur með dyslexíu og 

þeim sent bréf, þar sem námsráðgjafar bjóða þeim aftur á námskeið. Í 

bréfinu er einnig óskað eftir að nemendur fylli út eyðublöð um hvaða 

úrræði þeir vilja nýta sér í prófum og sagt er nánar frá þjónustu skólans á 

námskeiðinu. Hins vegar tók námsráðgjafinn fram að lítil aðsókn sé á þessi  

námskeið (einungis 1/3 nemenda með dyslexíu). Hann ítrekaði hins vegar 

að einnig sé leitað eftir persónulegum samskiptum við þessa nemendur 

utan námskeiðanna. 

4.1.2 Úrræði 

Úrræði sem skólinn býður upp á er aðgangur að hljóðbókum í gegnum 

Blindrabókasafnið og tölvur í tímum. Námsráðgjafinn ítrekaði að ekki sé 

sérstaklega tekið tillit til nemenda í kennslunni, en að kennarar séu upplýstir 

um nemendur með sérþarfir. Skólinn býður ekki upp á sérkennslu/ 

starfsbraut og eru inntökukröfur frekar miklar. Prófúrræði fyrir nemendur 

með dyslexíu eru stækkuð og/eða lituð próf, lengri próftími og upplesið 

próf. Einnig er boðið upp á tvo valáfanga um námsaðferðir. Samkvæmt 

námsráðgjafanum er samstarf við grunnskóla lítið og fá þeir einungis 

upplýsingar um hvaða úrræði hafa nýst nemendum á fyrra skólastigi. 

4.1.3 Nemendur 

Í þessum kafla lýsi ég upplifun nemenda út frá þeirra sjónarmiði og vitna í 

viðtöl. Í þessum skóla vildu nemendur ekki veita okkur aðgang að foreldrum 

eða foreldrar treystu sér ekki í viðtal. Því er ekki hægt að lýsa sjónarmiði 

foreldra en hins vegar verður lýst sjónarmiði námsráðgjafa og kennara sem 

við tókum viðtal við. 

4.1.3.1 Hannes 

Einn nemandi sem við töluðum við er Hannes, sem var 19 ára þegar viðtalið 

var tekið. Við hittum hann í skólanum í október 2012 eftir að hafa ítrekað 

reynt að ná i hann. Hann svaraði fyrst ekki símtölum og sms-skilaboðum og 

þurfti námsráðgjafinn að hafa aftur samband við hann og biðja hann um að 

svara okkur. En eftir það náðist samband og hittum við hann og var hann 

greinilega þreyttur og óútsofinn. Hann útskýrði fyrir okkur að hann hefði 

verið að  undirbúa námsferð alla nóttina og því ekki sofið neitt. Hann sagðist 

ekki hafa svarað símtölum eða sms-skilaboðum okkar því að hann hafi verið 

upptekinn þegar við hringdum. Hann gat ekki hringt til baka því hann er 

yfirleitt aldrei með innistæðu í símanum. Þegar viðtalið var tekið var hann á  

þriðja ári á náttúrufræðibraut og sagði okkur frá því að hann hefði fallið í 3. 

bekk. Viðtalið var í styttra lagi, um það bil 20 mínútur. 

Greining og einkenni dyslexíu 

Hannes fékk greiningu í 9. bekk og taldi hann að greiningin hafi ekki haft 

jákvæð áhrif á einkunnir, þrátt fyrir að hann væri „frekar mikill lesblindur“ 

(sic). Lesblindan hans felst samkvæmt því sem hann segir aðallega í 

skriftinni, hann segir sjálfur að hann  skrifi „alveg bandvitlaust“ og að hann 

sé með hræðilega skrift, svokallaða „læknaskrift“. Einnig tók hann fram að 

áhrif dyslexíunnar felist helst í því að hvít blöð leiði af sér höfuðverk og láti 

hann stundum lesa vitlaust. 

Viðhorf til dyslexíu 

Hannes sagði sjálfur að dyslexían hafi engin áhrif á sig námslega. Hann 

sagðist aldrei hafa átt í vandræðum með að læra ef hann nennir því. Hann 

lýsti sjálfur sínu viðhorfi til dyslexíu þegar hann var spurður um hvort 

honum fyndist hann hafa sama möguleika í námi og aðrir nemendur: 

 Þó maður sé með dyslexíu þá er það ekkert alvarleg fötlun. Þetta er 

ekki eins og að vera í hjólastól. Þetta er kannski erfiðara fyrir suma. 

Þetta er bara eins og að  vera með annan fót minni en hinn. Þú 

verður bara að sætta þig við það. 

Móttaka 

Hannes taldi að móttökur framhaldsskólans hefðu verið góðar, en hann 

upplifði það samt sem áður sem mikið stökk að byrja í framhaldsskóla, og 

fann hann mikinn mun milli grunn- og framhaldsskólanáms. Hann fór á 

dyslexíunámskeið sem er í boði skólans á fyrstu önn. Hann sagði að 

námskeiðið hefði nýst vel því þar fékk hann að vita að hann ætti rétt á lengri 

próftíma og gæti fengið litað próf. 

Úrræði 

Hannes var vel upplýstur og sáttur við úrræði framhaldsskólans. Af þeim 

úrræðum sem í boði voru nýtti hann sér litað próf, tölvuna, hljóðbækur og 

lengri próftíma. Hins vegar segir hann að hann sé „oftast alveg búinn með 

prófin án þess að sá tími lengri próftími byrji“. 

Í frásögn hans kom fram að hann notaði hljóðbækur mjög mikið en hins 

vegar sagði hann að hann læsi aldrei kennslubækur eða fengi kennslubækur 

sem hljóðbækur. Hann nýtir sér hlustunarminni og glósur úr tímum til 

prófundirbúnings ásamt heimildarmyndum til að afla sér sjálfur þekkingar í 

stað þess að lesa bækur. 

 



 

42 

Stuðningur 

Þegar Hannes var spurður um stuðning í náminu sagðist hann aldrei hafa 

þurft mikinn stuðning í náminu. Hann hefði samt fengið smá stuðning að 

heiman, frá móður sinni. Þegar hann var spurður hvort við mættum taka 

viðtal við móður hans til að fá betri heildarmynd neitaði hann okkur um 

það. Það var greinilegt að honum þótti það óþægilegt. Hjá okkur 

rannsakendum vöknuðu í kjölfarið spurningar um hvort hann væri alveg 

heiðarlegur gagnvart okkur þar sem það bar stundum á mótsögnum í 

viðtalinu. 

 

Námsleg áhrif dyslexíu 

Hannes sagði sjálfur að dyslexían hefði engin áhrif á sig námslega. Hann 

sagðist aldrei hafa átt í vandræðum með að læra ef hann nennir því. 

 

Viðmót kennara 

Hvað varðar stuðning og viðmót frá kennurum, þá taldi hann að viðmót 

kennara hafi bara verið jákvætt og hann hafi einungis upplifað hjálpsemi af 

þeirra hálfu. Sem dæmi nefndi hann að ef það gleymdist að prenta próf í 

gulum lit fyrir hann þá færu kennarar bara strax í að bæta úr því. 

Sjálfsálit og styrkleikar 

Hannes taldi að dyslexían hefði ekki áhrif á sjálfsálit sitt og var mjög 

ófeiminn að tjá sig. Hann var mjög meðvitaður um sína eigin styrkleika og 

sagði sjálfur frá því að hann væri með gott minni og þá sérstaklega hvað 

varðar að muna heyrnrænar og sjónrænar upplýsingar. Einnig sagðist hann 

muna allt sem hann skrifar niður. Hann taldi sig vera með gott 

þrívíddarskyn. 

Hann sagði okkur frá því að hann væri virkur í félagslífi skólans (Morfís), 

og tók hann sjálfan sig ekki of alvarlega, það var alltaf stutt í húmorinn hjá 

honum. Hann sagðist vera sáttur við dyslexíuna og fann ekki fyrir miklum 

áhrifum hennar. Hann var meðvitaður um hvaða námstækni reyndist 

honum vel (t.d. að glósa, að horfa á heimildarmyndir) og hafði metnað fyrir 

því að  klára námið þrátt fyrir að hann hafi fallið á þriðja ári.  

Hann var einnig meðvitaður um ábyrgð sína gagnvart náminu og taldi að 

einungis hans eigið áhugaleysi á náminu á þriðja ári hafi leitt af sér fall. 

Hann kenndi því um að hann „var ekkert í skólanum (...), ég var bara að 

djamma og svoleiðis“. 

 



 

43 

Framtíðin 

Við spurðum einnig út í framtíðarsýn hans og sagði hann frá því að hann 

langaði helst í leiklist eða hönnun (ljósahönnun eða þrívíddarhönnun) þar 

sem styrkleikar hans nýtist best á þessum sviðum. 

 

Samantekt 

Hannes virtist vera sáttur við að vera með dyslexíu og ekki finna fyrir 

miklum áhrifum eða hafa góðar aðferðir að leysa úr þeim. Hann var seint 

greindur með dyslexíu (9. bekk). Hannes var mjög meðvitaður um sína 

styrkleika og með gott heildarsjálfsálit. Hann hafði trú á eigin getu og gott 

námslegt sjálfsálit þrátt fyrir fall í þriðja bekk. Hannes var mjög sáttur við 

móttökur og úrræði í framhaldsskólanum og stuðning sem hann fékk. Hann 

taldi samt að hann þyrfti ekki á miklum stuðningi að halda. 

 

4.1.3.2 Anna 

Annar nemandi (Anna) sem við töluðum við í þessum sama skóla var 19 ára 

gömul stelpa á fjórða ári á eðlisfræðibraut. Við höfðum samband við Önnu 

símleiðis og var hún strax opin fyrir því að hitta okkur. Við hittum hana í 

skólanum í október 2012 og gaf hún sér góðan tíma (um það bil 45 mínútur) 

til að tala við okkur. Upplifun Önnu og Hannesar á dyslexíu var mjög ólík. 

Greining dyslexíu 

Anna fékk dyslexíugreiningu í 7.-8.bekk og sagði hún sjálf að það hafi breytt 

mjög miklu fyrir hana. Í kjölfar greiningarinnar var úrræðum breytt og 

hækkuðu einkunnir því töluvert í kjölfarið. Hún hafði átt í miklum 

erfiðleikum með að læra að lesa og las mjög hægt.  

 Kennararnir héldu að ég væri eitthvað fötluð í grunnskóla, ég var í 

 sérkennslu og eitthvað svona, því ég átti mjög erfitt með að lesa. Því 

 ég las mjög hægt og svo kom það í ljós að ég þurfti gleraugu og í 

 framhaldi af því var ég send í próf því ég las mjög hægt og var 

 alltaf að rugla orðum (...).  

Í ljós kom að hún var mjög fjarsýn (+7) og með dyslexíu. Hún fékk mikla 

sérkennslu utan bekkjar í sérstofum þangað til í tíunda bekk. 

 Þá var ég byrjuð að geta svolítið sjálf en annars þurfti ég mjög 

 mikinn lestrarhjálp. Ég var að lesa aukalega bækur með mömmu 

 heima (...). 

Viðhorf til dyslexíu 

Hún sagði sjálf að námið með dyslexíu „var samt þrátt fyrir stuðning að 

heiman alveg rosalega erfitt. Það var það“. Anna var með tárin í augunum 

þegar hún sagði okkur frá þessu og það var greinilegt hversu mikið viðtalið 

reyndi á hana. Á sama tíma var hún mjög meðvituð um að hún þyrfti að 

leggja hart að sér til að ná árangri og var hún tilbúin til þess. Hún sagði að 

hún vissi að hún mætti ekki slaka of mikið á því annars myndi hún dragast 

aftur úr. Hún sýndi mikla seiglu í að læra og að gefast ekki upp. 

 

Móttaka  

Anna fékk engin úrræði fyrst þegar hún byrjaði í framhaldsskóla með þeim 

afleiðingum að hún féll á fyrsta ári. Ástæðan var sú að það gleymdist að 

skila inn greiningu. Grunnskólinn var búinn að útbúa vottorð en Anna 

sagðist hafa gleymt að sækja það og skila því inn. Hún skilaði því hins vegar 

inn eftir að illa gekk á fyrsta ári og það bjargaði henni að eigin sögn á öðru, 

þriðja og fjórða ári. 

Úrræði 

Úrræðin sem skólinn bauð Önnu upp á í kjölfarið voru aðallega prófaúrræði, 

sem sagt stækkuð og lituð próf, upplesin próf og lengri próftími. Hennar 

upplifun á úrræðunum var mjög jákvæð: 

  Það munar rosa mikið að fá lengri próftíma, að fá stærri próf en 

 aðrir eru með og að fá prófin lesin upp (...). Ég bara man að 

 einkunnirnar mínar hækkuðu um 3 og 4 bara allt í einu. 

Það sýndi sig einnig að hún þurfti á þessum úrræðum að halda þar sem hún 

féll á fyrsta ári í framhaldsskóla því hún fékk enginn sérúrræði þar til að 

byrja með. Í samanburði við grunnskólann fannst henni úrræðin í 

framhaldsskóla mjög svipuð eða jafnvel betri. Einnig talaði hún um 

mikilvægi hljóðbóka/upplesins námsefnis, og sagðist ekki vita hvar hún væri 

án þess. 

Þegar hún var spurð hvort hún vildi bæta einhverjum úrræðum við eða 

breyta einhverju, kom hún með tvær tillögur. Ein var sú að hafa aukatíma 

með kennurum eftir skóla þar sem væri farið yfir efnið hægar og hún gæti 

spurt kennarann í rólegheitum út í (ekki fyrir framan bekkinn). Einnig sagði 

hún að það myndi hjálpa mikið að fá skyndipróf og kaflapróf lesin upp, ekki 

einungis lokapróf. 

  

 



 

45 

Stuðningur 

Anna sagðist hafa fengið mikinn stuðning í gengum tíðina frá mismunandi 

aðilum. Móðir hennar og systur höfðu veitt henni mikinn stuðning að 

heiman. Hún sagði að sérstaklega móðir hennar hefði stutt hana bæði 

námslega og eins þegar hún lenti í einelti í grunnskólanum. 

Í viðtalinu sagði hún „í dag þá á ég bara bestu vinkonur í heimi“ og hefur 

félagsleg staða hennar breyst töluvert til hins betra frá því sem var í 

grunnskóla. Hún sagði að hún og vinkonurnar læri saman á bókasafninu og 

að hún fái því stuðning frá þeim í náminu. Hún nefndi meðal annars eina 

vinkonu sem studdi hana mikið vorið 2012 þegar hún kláraði þriðja árið: 

 Ég sem sagt átti vinkonu sem var að klára menntaskólann. Hún 

 sem sagt sótti mig alltaf klukkan 8 á morgnana og keyrði mig ekki 

 heim fyrr en 12 um kvöldið. Þannig að ég var lærandi allan daginn 

 og náði öllum prófum þannig að það var alveg þess virði þannig að 

 það var bara í einhverjar þrjár vikur sem það var. 

Helsti stuðningur hennar í (grunn)skóla var hins vegar sérkennari hennar: 

 Ég var með mjög góðan sérkennara í grunnskóla sem hjálpaði 

 okkur alveg mjög mikið og stundum allt of mikið. Hún bara studdi

 okkur endalaust (...). Hún var alveg bara gull (...). Maður gat alltaf 

 farið til  hennar ef manni leið ekki vel í tíma. Þannig að ég var mjög 

 mikið hjá henni. 

Einnig sótti hún aðstoð frá utanaðkomandi aðila sem var sálfræðingur og 

reyndist henni vel. Hún var hjá honum í nokkur ár og sagði að það hafi ekki 

einungis verið út af námsörðugleikum heldur einnig fjölskyldutengdum 

erfiðleikum. 

Námsleg áhrif dyslexíu  

Í tilfelli Önnu hafði dyslexían mikil áhrif á námsgengi hennar. Anna sagði að 

hún hafi átt í erfiðleikum í framhaldsskólanum því hana vantaði grunn í 

mörgu úr grunnskóla, þar sem hún var í mikilli sérkennslu þar. Þar nefndi 

hún sérstaklega ensku sem hefur reynst henni erfið þar sem hún byrjaði að 

eigin mati ekki að læra ensku fyrr en í tíunda bekk. Hún féll á 

stúdentsprófinu í ensku en tók endurtekningapróf og náði. Hún átti líka í 

miklum erfiðleikum í dönsku. Hún talaði einnig um að slæm sjón, lélegur 

lestrarhraði, erfiðleikar með lesskilning og einbeitingu hefðu haft mikil áhrif 

á námsárangur hennar. Hún fann fyrir miklum kvíða í skólanum sem 

tengdist meðal annars prófum og því að þurfa að lesa upphátt fyrir framan 

aðra. 

Viðmót kennara 

Anna tjáði sig um viðmót kennara bæði í grunn- og framhaldsskóla og áhrif 

þess á sjálfsálit hennar. Hún upplifði mjög neikvætt viðmót kennara síns í 

grunnskóla áður en greiningin kom.  

 Ég náði aldrei að fókusera á bókina og lesa og einbeita mér – það 

 var alveg... Ég fann sko alveg að mér fannst kennarinn taka öllum 

 vel nema mér í bekknum. Já í raun og veru af því að hún sat og sá 

 það að ég hafði enga einbeitingu, hafði engan áhuga en það var 

 ekki málið í raun og veru. Ég bara sá ekki á bókina (...). Ég fékk alltaf 

 verstu einkunnir (...) ófullnægjandi, allt í góðu og eitthvað svona... 

 Ég fékk eiginlega alltaf það versta. (...) ég var svona svarti depillinn í 

 bekknum. 

Það var greinilegt að sjálfsálit hennar hafði mótast mikið af þessari reynslu. 

En hún segir að greiningin hafi breytt öllu fyrir sig: „þá fór eiginlega allt í 

það besta“. Um sama leyti fékk Anna gleraugu og nýjan kennara og að vissu 

leyti byrjaði hún upp á nýtt. 

Anna sagði að viðmót kennara í framhaldsskólanum hafi verið mjög 

misjafnt. Sumir kennarar voru upplýstir um sérþarfir hennar og tóku tillit til 

þeirra en aðrir „vildu ekkert gera“. Hún sagði að í aðalfaginu hennar 

(eðlisfræði) hafði kennarinn ekki fyrir því að prenta próf í lit. Hún sagði að: 

 Hann lítur alveg á mig sem lata. En svo þegar ég næ einbeitingu þá 

 bara alveg þú ert allt önnur manneskja og kemur alveg til mín og 

 segir vá hvað þú varst dugleg í dag.  

Henni fannst einnig aldur kennara skipta máli í þessu og virtist eins og 

yngri kennarar væru opnari en þeir eldri. Eldri kennarar vilja að hennar mati 

„hafa þetta bara einfalt“ og ekki bjóða upp á neina aðra þjónustu. Þeir 

dæma hana frekar sem lata og hafa minni skilning á þörfum hennar. 

Sumir kennarar (hún nefndi einn íslenskukennara sem dæmi) komu 

henni hins vegar á óvart á jákvæðan hátt með því að prenta próf á gulan 

pappír án þess að hún hefði sjálf látið vita af því. 

Líðan 

Þegar við spurðum Önnu út í líðan hennar í grunn- og framhaldsskóla sagði 

hún að það hafi verið „rosalega erfitt“ og við sáum þá greinilega að hún 

táraðist og átti erfitt með sig. Hún sagði að hún hefði oft verið leið og kvíðin, 

fengið grátköst og ekki viljað fara í skólann. Hún lenti í einelti í grunnskóla  

en sagðist eiga góðar vinkonur í dag. Félagsleg staða hennar virtist vera góð 

í dag en var ekki góð þegar hún var í grunnskóla. 



 

47 

 Ég var mikið lögð í einelti í grunnskóla því ég gat ekki lesið fyrir 

 framan bekkinn eins og hinir (...). Og hérna ég var alltaf bara ein út í 

 horni að horfa út um gluggann. (...) ég man að ég kom sko oft alveg 

 hágrátandi heim eftir skóla og var að segja við mömmu að ég væri 

 veik þó ég væri það í raun og veru ekki. Því ég vildi ekki fara í 

 skólann. (...) þannig að þetta var allavega mjög erfið 

 grunnskólaganga. 

Það var greinilegt að reynslan hafði mikil áhrif á hana og hennar sjálfsálit og 

það reyndi mikið á hana að segja okkur frá þessu. 

Sjálfsálit og styrkleikar 

Anna virkaði á okkur frekar brotin og óörugg. Hún sagði í viðtalinu að 

kennarinn hennar í grunnskóla hafi haft mikil áhrif á sig. Hún sagði að hún 

hafi ekki verið með neitt sjálfstraust í kjölfarið því hún trúði öllu sem 

kennarinn sagði við hana. Þegar við spurðum hana hvernig sjálfsálitið væri í 

dag þá sagði hún að það væri allavega betra en áður, en að hún eigi enn 

mjög erfitt með að tala fyrir framan bekkinn eða að lesa upphátt. 

Hún viðurkenndi í viðtalinu að hún standi ekki á réttindum sínum og 

berjist ekki fyrir sínu. Eins og í aðalfaginu hennar (eðlisfræði) þar sem hún 

hefur rétt á sérúrræðum en kennarinn er ekki meðvitaður um það. Hún 

hafði ekki kjark til að ítreka þá þjónustu og úrræði sem hún þyrfti sem sýnir 

hversu brotið sjálfsálit hennar er. 

 Ég gæti sjálfsagt verið með eitthvað aðeins hærri einkunn eða 

 eitthvað svoleiðis ef ég fengi gul blöð en það er ekki eitthvað sem 

 að skiptir það miklu máli fyrir mig (...). 

Hún virtist einnig vera feimin við að spyrja kennarana spurninga út í 

námsefnið fyrir framan bekkinn og hrædd við að vera stimpluð vitlaus af 

bekkjarfélögum. Hún sagði allavega að hana langaði í aukatíma eftir skóla 

þar sem hún gæti spurt kennara út í námsefni: 

 Því maður hefur svo mikið af spurningum en þorir kannski ekki að 

 segja þetta af því að aðrir vita þetta allt en maður hljómar svo 

 asnalegur af því að spyrja. 

Hún var stimpluð sem „fötluð“ í grunnskóla og lögð í einelti. Hún sagði sjálf 

að einn kennari í grunnskóla hafi brotið hana niður og tekið öllum vel nema 

henni. Skilningsleysi hans virðist hafa haft mikil áhrif á hana og neikvætt álit 

og framkoma bekkjarfélaga einnig. 

Hún virtist gera sér litla grein fyrir styrkleikum sínum. Hún nefndi 

einungis að hún væri góð í stærðfræði, en það sem stóð upp úr að okkar 

mati var óendanleg seigla og metnaður fyrir því að klára á réttum tíma og 

að gefast ekki upp þrátt fyrir allt. Hún sagði sjálf að henni hafi tvisvar langað 

að hætta í framhaldsskólanámi, þegar álagið var ofsalega mikið. Það var 

eftir hún féll á fyrsta ári og á vorönn á þriðja ári. Hún sýndi mikla seiglu og 

lærði með aðstoð vinkonu sinnar á þriðja árinu og náði tilsettum árangri. 

Hún ætlar að sýna sömu seiglu í framtíðinni  og ætlar í lögfræði eftir útskrift 

og er það lýsandi dæmi um seiglu og styrkleika hennar: 

 Ef maður ætlar sér það, þá bara leggur maður bara meiri vinnu í 

 það. Þá getur maður það alveg held ég. Ég allavega stefni á að fara 

 í lögfræði þó að ég lesi svona hægt. 

Framtíð 

Anna er ákveðin í að klára námið sitt á réttum tíma og langar helst – eins og 

áður kom fram - að læra  lögfræði eftir útskrift. Hún var ákveðin að klára 

hana á 6-7 árum en sagði að ef hún fyndi sig ekki í henni þá væri það 

arkitektinn. En þá myndi hún flytja aftur til Ítalíu (þar sem hún bjó áður) og 

læra hann þar. 

Samantekt 

Upplifun Önnu á dyslexíu og skólaferlinu var mjög ólík upplifun Hannesar. 

Dyslexían hennar uppgötvaðist frekar seint (7.-8.bekkur) og var hún álitin 

fötluð fyrstu árin. Einnig var hún lögð í einelti af hálfu nemenda og brotin 

niður af kennara í grunnskóla. Hún upplifði dyslexíuna sem erfiða og 

hamlandi en lagði mikið á sig til að ná árangri og gafst ekki upp. Dyslexían 

hafði mikil áhrif á námsárangur og framkomu kennara við hana. 

Grunnskólaárin virtust hafa skilið djúpt spor í sjálfsáliti hennar. Anna virtist 

vera með brotið heildarsjálfsálit og einnig frekar lélegt námslegt sjálfsálit. 

Stuðningur við hana kom sérstaklega frá fjölskyldu og vinkonum en í 

grunnskóla einnig frá sérkennara og fékk hún aðstoð frá sálfræðingi. 

Anna var eini nemandinn sem fann fyrir neikvæðum móttökum 

framhaldsskólans þar sem hún fékk engin úrræði fyrsta árið sem leiddi af 

sér falleinkunn og mikla vanlíðan. Hún var hins vegar sátt við úrræðin sem 

hún fékk á öðru ári en taldi að það mætti bæta við umræðutímum og 

upplesnum skyndi- og kaflaprófum. 

4.1.4 Námsráðgjafi 

Námsráðgjafinn (Bergdís) sem við töluðum við var kona á miðjum aldri, sem 

var búin að mennta sig sem námsráðgjafi. Hún hafði starfað sem slíkur við 

skólann í 15 ár. Hún var fús til að veita okkur viðtal í skólanum í október 

2012 en okkar upplifun af henni var sú að hún væri óörugg og í mikilli vörn 

gagnvart okkur. Hennar viðhorf var það að skólinn væri bóknámsskóli sem 

geri miklar inngöngukröfur til nemenda sem leiddi af sér að hennar mati að 

um frekar einsleitan nemendahóp væri að ræða, sem sagt frekar sterkir 

nemendur. Samkvæmt henni er samstarf við grunnskólann lítið og snýr 

einungis að úrræðum þar sem ekki sé komið til móts við nemendur með 

sérþarfir í kennslunni og þeim bara kennt eins og öðrum nemendum. 

Hennar starf felst í að upplýsa kennara um þessa nemendur svo þeir viti 

hvaða úrræði þeir þurfa. Einnig eru haldnir fræðslufundir fyrir kennara um 

dyslexíu á 2-3 ára fresti en það er val kennara hvort þeir sækja þessa fundi. 

Bergdís sagði að kennarar kvarti yfir því að þeir fái lítinn sem engan 

undirbúning í náminu sínu og vilji fá meiri skilning á dyslexíu. Hún sagðist 

benda þeim á bækur sem nýtast en taldi að þeir séu einnig duglegir að leita 

sér upplýsinga á eigin spýtur. Hún taldi viðmót kennara í skólanum frekar 

jákvætt gagnvart dyslexíunemendum og að þeir sýni þeim skilning. Einnig 

tók hún fram að í hennar námi hafi lítið verið fjallað um dyslexíu og að hún 

hafi sjálf þurft að leita sér fræðslu og að hún hafi lesið sig mikið til sjálf. 

Að hennar mati er það mikilvægt fyrir sjálfsálit nemenda með dyslexíu 

að sætta sig við dyslexíuna og að þekkja sig og sína styrkleika. 

 (...) það skiptir svo miklu máli hvaða mynd þú hefur af sjálfum þér, 

 hvaða styrkleika þú hefur í rauninni, en það er ekkert yfirhugtak það 

 að bara allir dyslexíunemendur eru svona. (...) Maður reynir að 

 segja þetta við þau (...) að þú þarft bara að þekkja þig. 

Hún talaði einnig um mikilvægi þess að nemendur sætti sig við það að þurfa 

að eyða meiri tíma í lærdóminn en aðrir: 

 Leggja sig líka bara ofsalega mikið fram. Þau segja líka „kannski 

 kemst ég ekki í Kringluna þegar vinirnir eru að fara, þá er ég ekkert 

 að fara, því þá er ég heima að lesa. 

4.1.5 Kennari 

Í skólanum tókum við einnig viðtal við enskukennara (Ríkharð) í byrjun 

október 2012 innan veggja skólans. Ríkharður var á fimmtugsaldri og hafði 

bæði reynslu af grunn- og framhaldsskólastarfi. Hann gaf sér góðan tíma í 

viðtalið og var mjög opinn að tjá sig við okkur. 

Ríkharður tók undir orð Bergdísar og sagði að undirbúningi í 

kennaranámi sé ábótavant og að það vanti fræðslu um ýmsar 

sérþarfir/raskanir nemenda. Hann sagði að hann hefði sótt sér sjálfur 

fræðslu eftir útskrift, því fræðslan í náminu var einungis einn stuttur  

fyrirlestur sem var ekki fullnægjandi undirbúningur. 

Hann talaði um samstarf við námsráðgjafa og í því felst að hann fær 

greiningarlista og veitir aðstoð út frá honum og tekur tillit. Einnig tala hann 

og Bergdís saman ef þörf er á því að ræða um nemendur. Hann taldi lítið 

vera í boði fyrir þessa nemendur í framhaldsskóla og úrræðin meiri á 

grunnskólastigi. Hann lagði áherslu á að þessir krakkar þyrftu miklu meiri 

þjónustu, sérstaklega innan framhaldsskólans og gagnrýndi gæði úrræða 

sem eru í boði. Hann sagði okkar frá áhugaverðri myndlíkingu sem 

skólastjórinn notaði þegar hann talaði við nemendur: 

  Skólinn okkar er eins og rúta. Það bara hentar einn hraði. Annað 

 hvort fylgir þú rútunni eða bara missir af henni. 

Ríkharður talaði einnig um kennsluaðferðir sem hann styðst við og notar 

hann glærur, teikningar, leiklist, umræður, semur námsefni ef þess þarf, 

reynir að skapa tengingu við nemendur og nýtir sér fjölgreindarkenningu. 

Hann virðist hafa það í brennidepli að ná til flestra nemenda og veita þeim 

tækifæri til náms. Hann lítur á sig sem stuðning við nemendur frekar en 

annað. Hann viðurkenndi í viðtalinu að teygja sig meira að segja út fyrir sett 

mörk skólastjóra til að koma til móts við nemendur. Til að mynda veitir 

hann nemendum með dyslexíu einum klukkutíma lengri próftíma í 

kaflaprófum sem ætti samkvæmt reglum skólans ekki að gera. Einnig 

sagðist hann láta lesa efnið upp á ensku og setja það á sameiginlegt svæði 

fyrir nemendur því að hljóðbækur séu oft ekki tiltækar eða ekki nothæfar 

vegna svæfandi „tölvulesturs“. Hann sagðist nota aðferðir sem eru eins 

löglegar og hægt er. Hann taldi að það að styrkja krakkana væri mikilvægast 

í sínu starfi og í því felist stundum nauðsyn að sniðganga/brjóta lög – í þágu 

nemandans. 

Hann sagði sjálfur að hann teldi kennara gegna lykilhlutverki og hafa 

mikið vald. Þeir gætu byggt nemanda upp, skapað sterkari persónur en á 

sama tíma brotið nemendur niður á svipstundu. 

Þegar við spurðum hann úti áhrif dyslexíu á sjálfsálit nemenda, sagði 

hann að „Þeir eru sumir brotnari. Þeir treysta sér síður og sum hver svona 

liggur við búin að gefast upp.“ Hann taldi það mikilvægt að „peppa“ þessa 

nemendur upp, hvetja þá áfram og gera þeim grein fyrir framförum sínum. 

Hann kom líka inn á það – eins og námsráðgjafinn Bergdís – að nemendur 

með dyslexíu þurfa að eyða mun meiri tíma í nám og vera meðvitaðir um 

sína styrk- og veikleika. 
 Við erum að miða við að okkar framlag til námsins verður að vera: 

 hvar eru þínir veikleikar og þínir styrkleikar og þínir veikleikar er það 
 sem þú þarft að vinna með. Og hitt getur þú kannski ekki slakað 
 með en eyðir minni tíma í það. En með krakka sem er með dyslexíu 
 þá náttúrulega bóknám í bóknámsskóla er ákaflega erfitt og þau 
 þurfa að gefa sér mikinn tíma í allt. 

 

4.1.6 Samantekt 

Í þessum skóla var mikil áhersla á bóklegt nám og sjálfsábyrgð nemenda. 

Enginn dyslexíuráðgjafi var starfandi við skólann og þjónusta við nemendur 

virtist frekar í lágmarki. Námsráðgjafinn virtist óöruggur og í viðtali við 

kennarann kom í ljós ákveðin togstreita innan skólans, þar sem stjórnendur 

skólans og kennarinn eru ekki sammála um úrræði fyrir nemendur.   

Meðrannsakendur okkar voru með mjög ólíka reynslu og upplifun af 

skólanum og dyslexíu. Meðan Hannes virtist vera sáttur við að vera með 

dyslexíu og með gott námslegt – og heildarsjálfsálit, einkenndist upplifun 

Önnu af mikilli báráttu. Hún upplifði dyslexíuna sem erfiða og hamlandi, en 

Hannes taldi sig ekki finna mikið fyrir áhrifum hennar. Anna virtist hins 

vegar vera með brotið heildarsjálfsálit og einnig frekar lélegt námslegt 

sjálfsálit. Stuðningurinn sem hún hafði fengið í gegnum tíðina var mikill og 

úr ólíkum áttum, á meðan Hannes taldi sig ekki þurfa á stuðningi að halda.  

Anna fann fyrir neikvæðum móttökum framhaldsskólans þar sem hún 

fékk engin úrræði fyrsta árið, en var sátt við úrræðin sem hún fékk á öðru 

ári . Hannes sagðist vera ánægður í skólanum og  sáttur við úrræði skólans. 

4.2 Framhaldsskóli með fjölbrautakerfi 

Annar framhaldsskólinn sem við völdum er á höfuðborgarsvæðinu, í 

meðalstærð og býður upp á mismunandi námsbrautir. Þessi skóli hefur 

sérstöðu að því leiti til að meirihluti nemenda eru úr hverfinu og því hefur 

verið mikið samstarf við grunnskólana í kring. Inntökuskilyrði eru háð 

námsbrautum og er einnig starfandi sérdeild fyrir nemendur með meiri 

hamlanir. Skólinn býður upp á fjölbreytta og mikla þjónustu samkvæmt 

lestrarráðgjafa. Upplifun okkar af skólanum var frekar heimilisleg og 

samkvæmt þeim ráðgjafa sem talað var við var lagt mikið upp úr því að 

nemendur hefðu góðan aðgang að þjónustu. Einnig kom fram í viðtalinu við 

lestrarráðgjafann að skólinn hefði gott orðspor hvað varðar úrræði fyrir 

nemendur með dyslexíu, þannig að nemendur úr öðrum bæjarfélögum 

sækja um nám í þessum skóla. Við skólann starfa tveir námsráðgjafar og 

einn lestrarráðgjafi. 

4.2.1 Móttaka 

Lestrarráðgjafinn lýsti fyrir okkur móttökuferlinu í skólanum. Í upphafi 

skólaárs skila nemendur inn greiningum og lestrarráðgjafinn gerir útdrátt úr 

þeim og sendir viðkomandi kennurum póst. Flestir kennarar koma í kjölfarið 

til lestrarráðgjafans og þá er farið yfir greiningar og kennarar fá afhenta 

útdrætti. Lestrarráðgjafinn nær svo í nemendur og upplýsir þá um úrræði 

sem eru í boði í skólanum. 

4.2.2 Úrræði 

Lestrarráðgjafinn ítrekaði að úrræðin í skólanum væru mun meiri en í 

mörgum öðrum skólum. Boðið er upp á heimanámsáfanga sem eru opnir 

öllum nemendum en voru búnir til með dyslexíunemendur í huga. 

Rökstuðningurinn var sá að það væri gert til að tryggja að það yrðu ekki 

„tossa“-áfangar heldur áfangar sem nýttust öllum og fylgdi því enginn 

stimpill að vera í þessum áfanga. Í heimanámshópum er mikið eftirlit og 

aðhald, hljóðlega er gengið um í þessum tímum til að tryggja að allir geti 

lært. Nemendur þurfa að sýna kennurum hvað þeir eru búnir að vinna í 

tímum og kennarar kvitta fyrir. Á öðru ári er svo boðið upp á námsáfanga 

fyrir dyslexíunemendur þar sem námsráðgjafar kenna námstækni, og 

lestrarráðgjafinn kennir lestur (hraðlestur, gagnvirkan lestur og próflestur).  

Passað er upp á að hóparnir verði ekki of stórir, í kringum 12-15 nemendur. 

Einnig er lesblindufélaginu boðið í heimsókn og reynt er að hafa það líflegt 

og skemmtilegt. Samkvæmt lestrarráðgjafanum hefur það reynst gríðarlega 

vel. Úrræði sem nemendum standa til boða í prófum eru þau að taka próf í 



 

53 

tölvu, fá lengri próftíma, taka próf í fámennri eða mjög fámennri stofu 

og/eða að taka próf munnlega eða fá ritara. 

4.2.3 Nemendur og foreldrar 

Í þessum skóla náðist viðtal við tvo nemendur sem námsráðgjafi benti okkur 

á og í báðum tilfellum var annað foreldrið tilbúið að ræða við okkur. 

4.2.3.1 Halldór 

Um miðjan október tókum við viðtal við Halldór, 19 ára pilt á fjórða ári á 

íþrótta- og afrekssviði, náttúrufræðabraut. Viðtalið fór fram á kaffihúsi um 

kvöldmatarleyti og tók um það bil hálftíma. Halldór var strax tilbúinn að 

hitta okkur þegar við höfðum samband við hann símleiðis en erfitt var að 

finna tíma til að hittast þar sem hann er mjög virkur í íþróttum og félagslífi 

skólans og því frekar upptekinn. 

Greining 

Halldór greindist með dyslexíu í þriðja eða fjórða bekk eftir að hafa farið í 

próf í skólanum. Þegar hann var spurður hvort greiningin hefði breytt 

einhverju fyrir hann neitaði hann því: 

 Ég man ekki eftir neinu sérstöku. Þannig að það er meira að ég hafi 

 fundið fyrir einhverjum stuðning eftir að ég kom í framhaldsskóla. 

Hann var í litlum grunnskóla úti á landi til að byrja með og virðist ekki hafa 

fengið úrræði í kjölfar greiningarinnar. Það breyttist hins vegar til hins betra 

eftir að hann flutti í bæinn í níunda bekk og benti skólinn honum þá á 

Blindrabókasafnið. 

Viðhorf til dyslexíu 

Dyslexían hjá Halldóri birtist í námserfiðleikum, aðallega tengt stafsetningu, 

handskrift, leshraða og erlendum tungumálum (danska, enska) og hefur 

haft áhrif á einkunnir. Hann sagði sjálfur að hann þurfi að leggja sig miklu 

meira fram til að ná áföngum og að það taki á. Hins vegar var Halldór sáttur 

við dyslexíuna og sagðist ekki vera að velta sér upp úr því að vera með hana. 

Hann sagði: 

 Maður er bara með hana, þannig er það bara. (...) Ég hef aldrei 

 einhvern veginn litið á þetta sem eitthvað neikvætt. (...) ég veit   

 alveg að ég þarf að lesa oftar en einu sinni yfir efnið til að ná því. 

 Það þurfa áreiðanlega allir að gera það, þó ég þurfi aðeins 

 meira að leggja á mig, en maður þarf bara að sætta sig við það. 

Hann er einnig ófeiminn við að láta kennarana vita af því að hann sé með 

dyslexíu og sagðist hann alltaf gera það. Þá fær hann alltaf leyfi til að nota 

tölvuna í tíma til að glósa. 

Móttaka 

Þegar við spurðum Halldór hvernig hann upplifði móttökurnar í 

framhaldsskólanum sagði hann að þær hefðu verið mjög góðar. 

Lestrarráðgjafinn hafði kallað á hann strax á fyrstu önn og upplýst hann um 

úrræðin sem væru í boði. Hann var sáttur við að hafa fengið strax að vita 

hverju hann ætti rétt á og hvaða úrræði hann gæti fengið. Honum fannst 

andrúmsloftið í skólanum gott og skólinn rólegur og þægilegur. 

Úrræði 

Eins og fram kom fannst honum úrræðin í framhaldsskólanum mun meiri en 

í grunnskóla. Hann sagðist styðjast við tölvuna eða iPad í kennslustundum 

og fékk að taka próf á tölvu og í fámennri stofu. Einnig notar hann 

hljóðbækur mikið og sagðist hann hraðspila bækurnar því þar sé lesið svo 

rosalega hægt. Hann var mjög ánægður með þau úrræði sem skólinn býður 

upp á og mælti eindregið með honum: „það er fínt fyrir þá sem eru 

lesblindir að fara í þennan skóla, þeir fá  það mikla aðstoð.“ 

Stuðningur 

Þegar við spurðum hann út í stuðning í náminu sagði hann að fjölskyldan 

hafi veitt honum stuðning þegar hann þyrfti á því að halda. Hann sagði 

sjálfur að hann hefði ekki þurft mikla aðstoð, en þá helst með 

stafsetninguna. Helsti stuðningsaðilinn í skólanum var lestrarráðgjafinn sem 

hafði samband við hann á fyrstu önn og upplýsti kennarana um dyslexíuna 

hans og prófúrræði. 

Viðmót kennara 

Við spurðum Halldór út í viðmót kennara og sagði hann að það hafi verið 

mjög misjafnt í gegnum tíðina. En hann var mjög ánægður með viðmót 

kennara í framhaldsskólanum og fannst sérstaklega kennarar í tungumálum 

(ensku og dönsku) koma til móts við hann: „Í flestum fögum fæ ég séns 

nema náttúrulega ritgerðum þar sem á  að vera flott stafsetning.“ Hann 

sagði einnig að dönskukennarinn sendi honum til dæmis alltaf orðaforðann 

sem hann ætti að kunna í skjali til að aðstoða hann við lærdóminn. Þannig 

að hann hafði aðallega upplifað jákvætt viðmót og hjálpsemi kennara. 

Líðan 

Þegar hann var spurður út í líðan sína í framhaldsskóla sagði hann að 

honum hafi alltaf liðið vel og að hann hafi aldrei hugsað um að hætta í námi. 

Sjálfsálit og styrkleikar 

Halldór er orkumikill piltur og var ófeiminn að tala við okkur. Hann virtist 

vera með mjög gott sjálfsálit og sjálfstraust og meðvitaður um sína 

styrkleika. Hann sagði sjálfur að íþróttirnar gæfu honum mikið: 

 Íþróttirnar (...) – það hefur alltaf verið númer 1,2 og 3 hjá mér. Ef 

 ég hefði ekki íþróttirnar væri ég brotinn maður. (...) Ég er ekki frá því 

 að þær hafi stappað í mig hugrekki. 

Í gegnum íþróttir hefur hann líka verið í góðum félagstengslum og íþróttir 

hafa hjálpað honum að halda einbeitingu í náminu. Hann sýndi mikinn 

áhuga á náminu og virðist fyrirmyndarnámsmaður með góða mætingu. 

Hann sagði sjálfur: 

 Ég hef bara verið með 100% mætingu síðan ég mætti liggur við.  (...) 

 Ég held að það væri ekki nógu fínt að skrópa. (...) Maður verður 

 náttúrulega að mæta til að skilja áfangann. 

Hann er greinilega mjög skynsamur og veit  hvað hann þarf að gera til að 

geta lært og haldið sig við efnið. Hann sagði að hann fari alltaf að æfa 

íþróttir frá 17-19 og svo fari hann heim til að borða og læra og svo fari hann 

alltaf að sofa í kringum 10-11. Hann var einnig úrræðagóður og kominn með 

góða námstækni sem fólst í því að nota tölvuna/iPadinn í tímum til að glósa 

eða til að taka myndir af glósunum. 

Það var einnig alltaf stutt í húmorinn hjá honum og tók hann sig ekki of 

hátíðlega. Það sýndi sig til dæmis þegar hann lýsti því hvernig væri að hlusta 

á hljóðbækur: 

 Það er svo leiðinlegt að hlusta á þær að maður sofnar bara við 

 það, þannig að ég læt þær alltaf fara helmingi hraðar en þær gera. 

 Stundum skánar það bara, því það eru stundum gamlar konur að 

 tala, þá er eins og þær yngist upp við það að tala hraðar. Þannig að 

 það er voða gaman að því. 

Framtíð 

Halldór var einnig með stór markmið fyrir framtíðina og ætlaði sér í 

læknisfræði og læra bæklunarskurðlækningar. Ef hann kæmist ekki í 

gegnum inntökuprófið var stefnan að verða sjúkraþjálfari. 

Samantekt 

Halldór var frekar snemma greindur með dyslexíu (3./4.bekk) og sáttur við 

dyslexíuna. Hann var meðvitaður um að hann þyrfti að leggja meira á sig til 

að ná árangri og var hann sáttur við það. Hann var með jákvætt 

heildarsjálfsálit og einnig jákvætt námslegt sjálfsálit og mjög öruggur með 

sig. Halldór er afreksíþróttamaður og hefur það líklega jákvæð áhrif á 

heildarsjálfsálit hans. Hann var vel meðvitaður um sína styrkleika og nýtti 

sér þau úrræði sem honum stóðu til boða. Hann hafði góðan stuðning að 

heiman og í skólanum en taldi sig samt ekki þurfa á miklum stuðningi að 

halda. Hann var mjög sáttur við móttökur framhaldsskólans og úrræðin sem 

hann fékk þar.  

 

4.2.3.2 Móðir Halldórs 

Halldór leyfði okkur að tala við móður sína (Maríu) og lét okkur hafa 

símanúmer hennar með þeim orðum að henni fyndist alltaf gaman að 

spjalla. Hann lét hana vita af okkur og var hún mjög jákvæð að hitta okkur 

og bauð okkur að koma inn á heimilið einn laugardagseftirmiðdag í miðjum 

október. Hún tók vel á móti okkur og bauð okkur upp á kaffi. Mikið fjör var á 

heimilinu og greinilegt að það var stutt í húmorinn hjá henni eins og hjá 

Halldóri. 

Við spurðum Maríu út í ættarsögu um lestrarerfiðleika og kom þá í ljós 

að hún er sjálf lesblind og einnig bróðir Halldórs. Hún sagði frá því að 

dyslexía Halldórs hafi uppgötvast þegar hann var frekar ungur, því hann var 

lengi að læra að lesa. Í kjölfarið hafi hann farið í sérkennslu í smá tíma. Hún 

hafi hins vegar aldrei þurft að skipta sér mikið af honum: 

 Ég hef voða lítið þurft að hafa fyrir honum. (...) Hann kynnir sér 

 alltaf allt, til að tékka á, hvaða rétt hann hefur og á 

 Blindrabókasafninu. Allt svona.... Svo bara nýtir hann sér það. (...) 

 Og ef hann finnur ekki hlut þá „gúgglar“ hann það. Tölvan er 

 bara hans svona aðal – svona leitarvél. 

María lýsti Halldóri einungis í jákvæðum orðum, sem orku- og kraftmiklum, 

örum, aktífum pilti sem þurfti alltaf (og enn þann dag í dag) að vera „númer 

1“. Samkvæmt henni leitast hann eftir krefjandi verkefnum og er ekki 

einungis í skóla, íþróttum og með kærustu heldur einnig að vinna í verslun 

um helgar. Þar vill hann einnig vinna verkin einn því annars finnst honum að 

hann hafi ekkert að gera ef þau eru tvö með einhver verk. 

María lýsti fyrir okkur styrkleikum hans og í þeim felst hvað hann er 

góður að hlusta og meðtaka og sérstaklega úrræðagóður. Að hennar mati er 

hann mjög ákveðinn og hefur mikinn metnað, og það ekki einungis í 

íþróttum.  Að hennar mati er hann ákveðinn í að standa sig og ekki að reyna 

að komast undan verkefnum. Hann er með 100% mætingu og mjög 

skynsamur .Hann er mikill húmoristi og áhugasamur á mörgum sviðum. 

María er sjálf greind með dyslexíu og sagði hún að það hafi haft mikil 

áhrif á sjálfsálit hennar – hún var bara „tossi“ og ákveðin í því að það átti 

ekki að koma fyrir börnin sín: 

 Ég var bara ákveðin að láta þau ekki vera kölluð tossi eins og ég. 

 (...) Bæði í sambandi við einelti og svo líka lesblindu. Ég var svo 

 ákveðin í... Þá held ég hefur það skilað sér ágætlega. 

Að hennar mati hefur dyslexían ekki haft áhrif á Halldór og sjálfsálit hans: 

„En hann hefur ekkert – sem sagt – látið þetta hafa áhrif á sig.“ Hún sagði 

að hann vildi bara alltaf vera fyrstur og bestur í öllu og samkvæmt henni 

hefur hann gott sjálfstraust og hann sé að eigin mati flottastur og bestur. 

Hann var með gott sjálfsálit að hennar mati þrátt fyrir að hafa verið lagður í 

einelti í grunnskólanum úti á landi. Hann nýtti sér sína líkamlegu styrkleika 

til að komast undan, sem sagt hann hljóp bara í burtu. En hann var ákveðinn 

í að láta þetta ekki gerast aftur þegar hann var fluttur í bæinn og það tókst 

honum. Eineltið tengdist að mati móður hans ekki dyslexíu eða 

námserfiðleikum. 

María var að eigin sögn einnig dugleg að standa á rétti barnanna sinna 

strax frá leikskólaaldri og berjast fyrir þau ef þess þurfti. Halldór fékk alltaf 

hjálp við að læra heima ef hann þurfti þess. 
María var mjög ánægð með móttökurnar í framhaldsskólanum og þá 

sérstaklega með það að Halldór hafi strax verið upplýstur um hvaða úrræði 

stæðu í boði. Hún var sérstaklega ánægð með það að hann nýtir sér alla 

þjónustu sem er í boði og fannst henni það mjög jákvætt. Hún taldi að 

tölvan væri aðaltækið hans og að hann væri duglegur að nýta sér 

Blindrabókasafnið. 

Í lok viðtalsins gagnrýndi hún að það vanti oft upplýsingaflæði um 

réttindi nemenda og úrræði, sérstaklega þegar þau bjuggu úti á landi. Henni 

fannst einnig sjálfsagt að kennarar ættu að nýta tölvur og tölvutækni meira í 

kennslu þar sem þær væru nú framtíðin. 

Samantekt 

María lýsti Halldóri sem úrræðagóðum strák sem nýtir sér öll úrræði sem 

honum standa til boða. Hún talaði um hann einungis á jákvæðum nótum og 

var jákvæð í hans garð og gagnvart dyslexíu hans. Hún þurfi ekki að hjálpa 

honum mikið námslega en hefur alltaf barist fyrir hann ef þess þurfti. Hún 

taldi Halldór vera með sterkt heildarsjálfsálit þrátt fyrir að hann væri með 

dyslexíu og hafi verið lagður í einelti í grunnskóla. Einnig var hún sjálf með 

dyslexíu og ákveðin í því að byggja börnin sín upp og láta þau þróa með sér 

jákvætt sjálfsálit. 

 

4.2.3.3 Thea 

Annar nemandi í skólanum sem við hittum var Thea, 19 ára gömul stúlka á 

þriðja ári á náttúrufræðibraut. Við höfðum samband við hana í gegnum 

síma en hún gleymdi fyrsta stefnumótinu okkar. Hún var mjög upptekin 

einstaklingur þar sem hún var sjálf að æfa og þjálfa fimleika. Hins vegar 

mætti hún í annarri tilraun og hitti okkur í lok september á kaffihúsi í 

kringum kvöldmatarleytið. Thea skar sig úr þeim hópi nemenda sem við 

tókum viðtöl við þar sem útgeislun hennar var gríðarleg og hún einstaklega 

heillandi einstaklingur með góða nærveru. Hún var mjög hress og ófeimin 

að tjá sig við okkur og gaf sér góðan tíma í viðtalið (um það bil 30 mínútur). 

Hún þakkaði okkur fyrir í lok viðtals því henni fannst svo gott að tala um 

þetta, eitthvað sem hún hafði aldrei gert áður. Hún leyfði okkur að fá 

símanúmer föður síns og sagði að hann væri eflaust tilbúinn að tala við 

okkur. 

Greining 

Thea sagði sjálf að hún hefði alltaf lesið mjög hægt og hefði því farið í próf í 

fjórða bekk en niðurstöðurnar voru þær að hún væri bara slök að lesa en 

ekki með dyslexíu. Hins vegar voru foreldrar hennar (móðir hennar er 

kennari) ekki sammála niðurstöðunum og leituðu til sérfræðings utan 

skólans. Hún greindist í kjölfarið í sjöunda bekk, og þá með mikla dyslexíu.  

Hún sagði sjálf að hún hefði í kjölfarið fengið meiri virðingu og einnig úrræði 

hvað varðar próf og aðgang að hljóðbókum. Þegar við spurðum hana að því 

hvort greiningin hefði breytt miklu fyrir hana sagði hún: 

 Já, eiginlega mjög miklu, (...) og líka að vita það bara svona, 

 eiginlega, ekki að ég sé eitthvað þroskaheft, ég er núna bara  

 lesblind, og veit það bara. 

Viðhorf til dyslexíu 

Thea sagði að dyslexían birtist aðallega í námserfiðleikum en hefði einnig 

áhrif á hennar daglega líf. Hvað námserfiðleikana snertir birtist hún í 

hægum leshraða og slökum lesskilningi. Hún sagði sjálf að hún þyrfti meiri 

tíma til að læra og lengri próftíma, sem dygði samt ekki alltaf, sérstaklega í 

stórum lokaprófum á vorönn. Í daglegu lífi sagðist hún finna fyrir dyslexíu 

þegar hún horfir á bíómyndir því þá nái hún ekki að lesa íslenskan texta með 

myndunum, því það væri of hratt. Hún sagði samt sjálf að hún væri ekki að 

velta sér upp úr því: 

 Mér líður bara mjög vel sko, þó ég sé með dyslexíu, ég er í svo 

 mörgu öðru, sko, að ég gleymi þessu, þetta er bara svona fyrir aftan 

 sko. 

Einnig virtist hún ekki upplifa dyslexíu sem einhverja dramatíska fötlun 

heldur talaði frekar um hana á léttum nótum. Þetta er allt í lagi, sko, ég dey 

ekkert úr því að vera með dyslexíu. 

Móttaka 

Þegar Thea var spurð út í móttökur framhaldsskólans sagði hún að þær 

hefðu verið góðar. Henni fannst að það væri tekið meira tillit til hennar 

dyslexíu í framhaldsskóla en í grunnskóla. Hins vegar sagði hún að það hefði 

verið mikil breyting að byrja í framhaldsskóla og taldi hún að undirbúningur 

grunnskólans hafi verið of lítill og léttur. 

Úrræði 

Úrræðin sem hún fékk í kjölfar greiningar voru lengri próftími og aðgangur 

að Blindrabókasafninu. Í framhaldsskólanum voru úrræðin svipuð, þar sem 

henni var bent á Blindrabókasafnið og fékk hún lengri próftíma og stækkuð 

próf (er með slæma sjón). 

Stuðningur 

Þegar Thea var spurð hver helsti stuðningsaðili hennar væri, svaraði hún að 

það væri helst faðir hennar. 

 þegar ég var lítil, pabbi þurfti alltaf að lesa allt saman fyrir mig, 

 sko, ef ég ætlaði að geta eitthvað. Pabbi hjálpaði mér mjög mikið 

 og gerir enn. (...) pabbi hjálpar mér mjög mikið að læra (...) hann er 

 minn mesti stuðningsmaður í þessu.. 

Í ljós kom að hún les aldrei heilar bækur fyrir próf heldur les pabbi hennar 

kjörbækur fyrir hana og hún hlustar á hann og glósar. Henni finnst það betra 

úrræði en hljóðbækur því þar er lesið svo hægt og á svæfandi hátt að hún 

nennir ekki að hlusta á þær:  „(...) ég verð að hafa pabba til að hamra þetta 

ofan í mig, í alvörunni“. 

Í skólanum fannst henni mesti stuðningurinn koma frá 

lestrarráðgjafanum sem hafði strax samband við hana á fyrstu önn og 

upplýsti kennarana um sérþarfir hennar. Hún hafði einnig upplifað stuðning 

frá sumum kennurum. 
Hún sagðist einnig eiga kærasta og mjög marga vini sem væru alltaf til 

staðar fyrir hana. Einnig sagðist hún oft vera þreytt á náminu en að það 

væru þessir stuðningsaðilar (vinir og faðir hennar) sem draga hana áfram. 

Viðmót kennara 

Upplifun hennar af viðmóti kennara var misjafnt og einkenndist viðmót 

sumra af  vanþekkingu og voru þeir ekki allir alltaf meðvitaðir um þarfir og 

réttindi  hennar. 

Líðan 

Thea taldi að dyslexían hefði ekki áhrif á líðan hennar í dag en að það hafi 

ekki alltaf verið þannig. 

 Ég bara las ótrúlega hægt og skammaðist mín fyrir þetta þegar ég 

 var lítil sko, en mér er alveg sama í dag, sko. (...) Mér leið fyrst eins 

 og ég væri bara einher aumingi að lesa og þurfti að biðja um að 

 þurfa ekki að lesa svo að ég þyrfti ekki að líta út eins og einhver auli 

 (...) en í dag (...) hef ég alveg gott sjálfstraust og svona, þannig að 

 mér er alveg sama hvað fólki finnst. 

Hún virðist nýta sína styrkleika vel og veitir það henni aukið sjálfstraust. 

Sjálfsálit/Styrkleikar 

Thea sýnir styrkleika á mörgum sviðum og var hún vel meðvituð um þá. 

Námslega taldi hún sig vera sterka í stærðfræði og sagðist hún vera með 

gott minni og nýta það vel til prófundirbúnings. Einnig sagðist hún vera 

mjög dugleg að glósa og að það væri mikill kostur. Þannig að hún er með 

góða námstækni, nýtir sér glósur og virka hlustun. 

Hins vegar taldi hún að hún væri ekki „ótrúlega klár í skóla“ og sagði sjálf 

að hún væri með mjög mikinn athyglisbrest og að hún ætti erfitt með að 

halda einbeitingu lengi. Þannig að námslegt sjálfsálit var ekki sérstaklega 

sterkt. Hún sagðist þurfa að leggja sig mikið fram í framhaldsskóla til að ná 

meðaleinkunnum. En hún kenndi líka litlum skólametnaði í sér um það að 

henni gangi ekki betur, þar sem hún er alltaf á fullu og eyði ekki alltof 

miklum tíma í lærdóminn. 

Hins vegar sagðist hún sjálf vera „rosalega upptekin týpa“, að æfa og 

þjálfa fimleika, vinna á bar og eiga kærasta og marga vini. Þannig að hún var 

mjög vel stödd félagslega og virtist vera mjög vinsæl og skemmtileg. Hún 

hafði aldrei verið lögð í einelti og sagði sjálf að hún eigi „mjög marga vini“. 

Eins og fram kom taldi hún sig almennt vera með gott sjálfstraust og 

mjög meðvituð um styrkleika sína. Hún hafði samt raunhæft sjálfsálit og 

vissi nákvæmlega hvar veikleikar hennar liggja og hvernig hún gat best 

unnið á þeim í gegnum styrkleika sína. Hún var eins og Halldór mjög virk og 

sterk í íþróttum (fimleikum) og virðist fá stuðning og sjálfstraust úr því. 

Framtíð 

Thea var ekki ákveðin hvað hún ætlar að gera eftir útskrift en sagði að hún 

vildi „alls ekki sitja“, því hún er mjög hreyfivirk stúlka. Hún taldi að hún vildi 

helst læra eitthvað verklegt, til dæmis hjúkrunarfræði, sjúkraþjálfun eða 

verða lögreglumaður. 

Samantekt 

Thea fékk greiningu frekar seint (sjöunda bekk) en var jákvæð gagnvart 

dyslexíu sinni, þrátt fyrir að hún hafi haft mikil áhrif á hana námslega og í 

daglegu lífi. Hún virtist vera með jákvætt heildarsjálfsálit og meðvituð um 

styrkleika sína. Hún var eins og Halldór afreksíþróttakona sem hafði einnig 

jákvæð áhrif á heildarsjálfsálit hennar. Námslegt sjálfsálit hennar var hins 

vegar ekki sérlega gott. Hún skar sig úr hópnum að því leiti að hún fékk 

gríðarlegan stuðning að heiman og var með mjög sterkt félagstengslanet. 

Thea var mjög sátt við móttöku framhaldsskólans og stuðning frá 

lestrarráðgjafanum. 

 

4.2.3.4 Faðir Theu 

Faðir hennar Theu (Jón) var strax opinn fyrir því að ræða við okkur og tók 

vel í símtalið okkar þar sem við báðum um viðtal. Hann bauð okkur að koma 

heim til þeirra eftir kvöldmat og bauð okkur upp á kaffi og meðlæti. Við 

hittum hann um miðjan október á fallegu, fjörugu og stóru heimili þeirra. 

Hann var einstaklega opinn og hress og greinilegt var hvaðan Thea hafði 

útgeislun sína að sækja. Hann sýndi spurningum og rannsókn okkar mikinn 

áhuga og hafði mikla þörf fyrir að tjá sig um reynslu sína. 

Jón er sjálfur lesblindur og einnig annar af yngri bræðrum hennar Theu. 

Jón sagði okkur frá greiningarferlinu og var ekki sáttur við viðbrögð 

grunnskólans sem var að hans mati bara „í afneitun“ og þurftu foreldrarnir 

að fara sjálf af stað með greiningarferlið. 

Jón fann sjálfur mikið fyrir dyslexíu sinni sem barn/unglingur. Hann sagði 

okkur frá því að hann hafi verið reiprennandi í erlendum tungumálum en 

með lægstu einkunnir í prófum þar sem hans veikleiki lá í að skrifa rétt. 

Hann lét þetta hins vegar ekki hafa áhrif á sig og er spurning hvort hans 

reynsla hafi ekki haft þau áhrif á hann að vilja hjálpa börnum sínum í 

gegnum námið og upplifa betri einkunnir en hann sjálfur fékk. 

Jón var mjög áhugasamur um að styðja öll fjögur börn sín í námi og sýndi 

okkur meðal annars æfingahefti sem hann notar með yngri bræðrum 

hennar Theu. Hann taldi að börnin sín væru mun meira þjálfuð en önnur 

börn og fengju mikinn stuðning og aðhald að heiman. Hann staðfesti fyrir 

okkur að hann sé alltaf að lesa fyrir Theu og var áberandi að hann upplifði 

það ekki sem kvöð heldur virtist hann hafa mikið gaman af því. 

 (...) mér finnst það gaman, ég nennti ekki að læra þetta þegar ég 

 var lítill. Auðvitað gerir maður það sem maður getur. Ég legg 

 náttúrulega höfuðáherslu á það að börnin mín læri. 

Hann passaði líka vel upp á það að skila inn greiningargögnum dóttur 

sinnar í framhaldskólann til að tryggja að hún fengi viðeigandi úrræði og 

þjónustu. Einnig kom fram að hann væri tilbúinn að berjast fyrir börnin sín 

og styðja þau í erfiðleikum. Hann sagði okkur dæmisögu þar sem Thea lenti í 

lélegum kennarasamskiptum þar sem hún bar að hans mati ekki sökina og 

leitaði hann í því tilfelli til skólastjórans og studdi dóttir sína frá upphafi til 

enda. „(...) ég varði hana alveg fram í rauðan dauðann. (...) ég hef alltaf 

tekið upp hanskann fyrir börnin mín ef ég mögulega get.“ 

Það skein í gegnum allt viðtalið að Jón hefur mikla trú á dóttur sinni og 

lýsti hann henni einungis með jákvæðum orðum. Hann sagði að hún væri 

með 100% mætingu og klár, með góðar einkunnir og dugleg að leita sér 

aðstoðar. Hann sagði að „öllum kennurum er vel við hana“ og að hún væri 

ófeimin að spyrja kennarana. Hann taldi að hún vissi að þetta væri hennar 

„lykill“ til að ná árangri. Hann hrósaði hlustunarminni hennar og taldi hana 

vera mjög skipulagða og áhugasama. Hann viðurkenndi samt að Thea væri 

ekki að æfa sig mikið að lesa, en það væri vegna þess að hún væri á fullu í 

öllu öðru. Hann lýsti henni einnig sem mjög sterkri félagslega, hún hafi alltaf 

verið mjög vinsæl, ófeimin og opin. Hann sagði meðal annars: 

 Hún er alveg sérstök manneskja (...). Ef einhver átti afmæli var 

 alveg byrjað að tékka á því hvort að hún kæmist ekki örugglega. 

 Það var alveg sama hver, það verður einhvern veginn allt að gulli í 

 höndunum á henni. 

Hann taldi (eins og Thea lýsti yfir sjálf) að henni væri alveg sama um 

hvað öðrum finnst. Hann vildi meina að dyslexían hafi ekki haft neikvæð 

áhrif á sjálfsálit hennar því hún hafi svo marga styrkleika að hún taki varla 

eftir því að hún sé léleg í einhverju öðru. Að hans sögn „verður allt að gulli í 

hennar höndum“ og var það greinilegt hvað hann var hreykinn af dóttur 

sinni. Hann taldi hana vera „sérstaka“ og jákvæða, lýsti henni sem 

manneskju sem „fær fólk til að brosa“ og „draumur allra“. Hann sagði einnig 

að hún væri ófeimin, opin og músíkölsk stúlka. 

Hann lýsti Theu einnig sem mikilli íþróttamanneskju, hún væri eftirsóttur 

þjálfari í fimleikafélaginu sínu og „yfirburðamanneskja“. Hann sagði okkur 

að hún sé að æfa með landsliðinu og þarf hún því að verja miklum tíma í 

æfingar. Hann vildi meina að hún væri mjög samkvæm sjálfri sér, „alltaf á 

fullu“ og að hún hefði eins og hann gaman af því að hafa mikið að gera. 
Hann gagnrýndi hins vegar að nám ætti að vera meira einstaklingsmiðað 

og að bekkir séu of stórir. Hann vildi meina að það þyrfti að gefa þessum 

krökkum meiri tíma og lesa upp fyrir þá. Honum fannst reglur og úrræði 

hvað varðar dyslexíu mjög léleg og upplifði hann sparnaðinn sem mjög 

neikvæðan. Jón gagnrýndi einnig viðmót sumra kennara og taldi að 

kennarar væru lykilatriði í námi barna og unglinga. Hann taldi nauðsynlegt 

að kennarar væru með jákvætt viðhorf gagnvart nemendum sínum og ættu 

að byggja þá upp. Hann lagði til að: 

 Leyfa þeim að finna að þau geta og hafa möguleika á góðri 

 einkunn til að byggja upp metnað. (...) Ekki venjast því að fá alltaf 

 lága einkunn. Svo má auka kröfur. 

Samantekt 

Jón var eins og María (móðir Halldórs) með dyslexíu og ákveðinn í að styðja 

börnin sín og láta þau þróa með sér jákvætt sjálfsálit. Hann talaði einungis 

um dóttur sína á jákvæðan hátt og taldi hana vera með jákvætt 

heildarsjálfsálit. Hann var með jákvætt viðhorf gagnvart dyslexíu dóttur 

sinnar og virtist hafa gaman af því að læra með henni og leit á framlag sitt á 

jákvæðan hátt. 

4.2.4 Lestrarráðgjafi 

Sóley er lestrarráðgjafi í skólanum þeirra Theu og Halldórs. Hún er á 

sextugsaldri og menntuð sem sérkennari og lestrarráðgjafi. Hún var mjög 

opin og hress og hitti okkur í skólanum í lok september 2012 til að veita 

okkur viðtal. Hún gaf sér góðan tíma í viðtalið og varði í það um það bil 40 

mínútum. Hún var full af eldmóði þegar hún lýsti móttökuferlinu og starfinu 

sínu, og það var ljóst að hún gerir það af ástríðu. 

Í viðtalinu var meðal annars rætt um fræðslu fyrir kennara og sagði Sóley 

að fræðslufundir um dyslexíu væru haldnir á 2-3 ára fresti, en áhersla væri 

lögð á einstaklingsfræðslu kennara við upphaf annar. Hún taldi að viðmót 

kennara hafi breyst á jákvæðan hátt undanfarin ár og að það sé oftast 

jákvætt í dag. Hún taldi að flestir væru áhugasamir og einungis mjög fáir 

sem vildu bara kenna sitt fag án þess að taka tillit til allra nemenda. 

Þegar Sóley var spurð út í hvort hún teldi að dyslexía hafi áhrif á sjálfsálit 

nemenda, svaraði hún: 

 Já. Það hefur það alltaf, sko. Það hérna, en eftir því að nemendur 

 læra að sættast við sjálfa sig (…),og það er farið svo vel í það eins og 

 í námsáfanganum, (…) þá verðurðu að gera þér grein fyrir því, að þú 

 þarft að eyða meiri tíma í það. Og um leið og þú ert farinn að fatta 

 það, þá gengur þetta upp. Þá ertu bara að vinna samkvæmt því. (…) 

 maður tekur sjálfan sig eins og maður er og vinnur með sig eins og 

 maður er, þá ganga hlutirnir upp. 

Hún vildi meina að dyslexía væri mun minna feimnismál en áður fyrr, en 

vandræði skapist þegar hvorki foreldrar né barnið sætta sig við dyslexíu og 

eru í felum með greiningar: 

 (...) sérstaklega hjá foreldrum, að láta börnin byrja með hreint 

 borð, eins og kallast. En þau lenda bara í vandræðum. Og þetta er 

 svona partur af því þegar hvorki foreldrar né börn geta sætt sig við 

 sjálfan sig. Og sætt sig við viðkomandi eins og hann er. 

Samstarf við grunnskóla var mun meira í þessum skóla en í hinum og 

talaði hún um að mikið samstarf væri á milli hennar og námsráðgjafa, 

sérkennara og kennara grunnskólanna í kring. 

4.2.5 Kennari 

Sóley benti okkur á kennara sem við gætum rætt við og höfðum við 

samband við hann í gegnum tölvupóst. Kennarinn sem við hittum heitir 

Sandra og er stærðfræðikennari á fimmtugsaldri. Hún var búin að kenna við 

skólann í fimm ár. Við mæltum okkur mót á kaffihúsi um miðjan október. 

Sandra var mjög opin, hress og jákvæð í okkar garð og sýndi mikinn áhuga. 

Hún gaf sér góðan tíma í viðtalið og spjölluðum við saman í um það bil 30 

mínútur. 

Sandra sagði sjálf að hún hafi fengið góðan undirbúning fyrir starfið sitt í 

framhaldsskóla hvað varðar nemendur með dyslexíu. Hún var sjálf nemi í 

verklegu námi í kennslufræði í framhaldsskóla með mjög góða dyslexíudeild. 

Sandra taldi að áhrif dyslexíu væru mjög misjöfn: 

 Þá finnst mér þetta vera svo rosalega persónubundið. Oft fylgir 

 þessu mjög lélegt sjálfsálit og sum þeirra hafa verið að ganga á 

 veggi í grunnskólanum áður en þau koma til okkar. 

Einnig talaði hún um það að ef nemendur upplifa sig alltaf sem getulausa 

í framhaldsskóla, þeir falli alltaf í ákveðnum áföngum að þá hafi það mikil 

áhrif á sjálfsálit þeirra. 

 Mér finnst það skipta mjög miklu máli einmitt gagnvart

 sjálfsmyndinni og eins og ég sagði áðan eins og þetta hafði verið í 

 stærðfræði 102 og svona að sjálfsmyndin hún brotnaði bara niður ef 

 þau voru stöðugt að falla í þessum áföngum. 

Eins og Sóley talaði hún um það að dyslexía væri ekki lengur neitt „tabú“ 

og umræðan mun opnari en áður. Hún taldi að minna sé um að nemendur 

skammist sín fyrir að vera með dyslexíu og þeir láti núna frekar vita af sér af 

fyrra bragði. Þegar við spurðum hana út í hvað hún teldi vera hlutverk 

kennarans, þá sagði hún það vera að byggja nemendur upp. Hún upplifði 

sjálf svo mikið niðurbrot nemenda með venjulegu námsefni að hún samdi 

nýtt námsefni um stærðfræði með samþykki stjórnenda skólans. Í því 

námsefni er lögð áhersla á stærðfræði sem nýtist nemendum í framtíðinni 

og hefur tengingu við raunverulegt líf þeirra: 

 (...) mér fannst svo mikill óþarfi að þau stoppuðu alltaf á þessu og 

 svo voru þau að hætta í skóla, því þau komust ekkert áfram. Þetta 

 bara braut þau niður andlega og mér fannst alltaf jafn sorglegt að 

 horfa upp á þetta, þannig að þetta var svona má segja að hafi verið 

 svona eitthvað sem að ég var búin að ganga með. 

Kennsluaðferðir sem hún styðst við eru að hennar mati uppbyggjandi og 

einstaklingasmiðaðar. Hún segist vilja vera til staðar fyrir nemendur og 

byggja nemendur upp í stað þess að týna þeim. Hún hjálpar þeim með því 

að taka sér tíma til að setjast hjá þeim. Hún les próf upp með nemendum ef 

þess þarf og kennir þeim hagnýta stærðfræði. Hún vill að nemendur sjái 

tilgang með náminu sínu og sagði að nýja aðalnámsskráin væri að opna nýja 

möguleika hvað varðar kennsluefni. 

Hún sagði okkur hins vegar frá því að sumir kennarar vildu bara kenna 

hraðferð og ekkert „vesen“. Þeir vildu bara kenna í fyrirlestraformi sem 

hentaði ekki krökkum með námsörðugleika. 

Hún sagðist einnig vera í góðu samstarfi við lestrarráðgjafa. Hún fái 

ráðgjöf frá lestraráðgjafa og þær hittast á hverri önn til að fara yfir 

nemendur. Hún fær svo upplýsingar um nemendur með greiningu á blaði. 

Að hennar mati er móttaka nýnema í skólanum mjög góð og vel haldið utan 

um nemendur. 

4.2.6 Samantekt 

Samkvæmt lestrarráðgjafanum voru úrræðin í þessum skóla  mun meiri en í 

mörgum öðrum skólum. Viðmót hennar og kennarans einkenndist af mikilli 

jákvæðni og vilja til að efla nemendur. Bæði nemendur og foreldrar voru 

mjög ánægðir með móttöku og þjónustu í framhaldsskólanum. Gagnrýni 

kom fram, þá sérstaklega hjá foreldrum, hvað varðar úrræði og 

kennsluaðferðir og að það mætti bæta úr því. Báðir meðrannsakendur voru 

með góðan stuðning að heiman en Thea þurfti mun meira á honum að 

halda en Halldór. Hann var með jákvætt heildarsjálfsálit og einnig jákvætt 

námslegt sjálfsálit og mjög öruggur með sig. Thea var jákvæð gagnvart 

dyslexíu sinni og virtist vera með jákvætt heildarsjálfsálit en námslegt 

sjálfsálit hennar var ekki sérlega gott. 

4.3 Framhaldsskóli með iðnbraut 

Skólinn er á höfuðborgarsvæðinu og er frekar stór. Það eru engar sérstakar 

námskröfur gerðar til að komast inn í skólann og boðið er upp á fornám fyrir 

þá nemendur sem ekki náðu kröfum 10. bekkjar. Þar er einnig starfandi 

sérdeild fyrir nemendur með meiri hamlanir og býður skólinn því upp á 

fjölbreytta möguleika til náms. Upplifun okkar af skólanum var frekar 

heimilisleg þrátt fyrir stærð hans og samkvæmt þeim ráðgjöfum sem talað 

var við var lagt mikið upp úr því að nemendur hefðu góðan aðgang að þeim. 

Við skólann starfa tveir námsráðgjafar og einn lestrarráðgjafi. 

4.3.1 Móttaka 

Við fengum upplýsingar um móttöku skólans í viðtali við annan 

námsráðgjafann. Hún sagði að nemendur skili inn greiningum og svo er 

gerður listi yfir nemendur með dyslexíu. Námsráðgjafinn lætur 

lestrarráðgjafann fá listann og hann hefur samband við þessa nemendur. 

Hann tekur nemendur í viðtöl, segir þeim frá úrræðum og hjálpargögnum 

og er talsmaður nemenda. Lestrarráðgjafinn veitir einnig kennurum ráðgjöf. 

Námsráðgjafinn og lestrarráðgjafinn kenna svo í sameiningu dyslexíuáfanga 

á vorönn, þar veitir námsráðgjafinn eins konar fræðslu um dyslexíu og 

námstækni meðan lestrarráðgjafinn kennir praktíska hlutann (stafsetningu 

og fleira). 

4.3.2 Úrræði 

Úrræðin sem skólinn býður upp á eru ráðgjöf, aukatímar og prófúrræði. 

Prófúrræði fyrir dyslexíunemendur eru munnlegt og/eða upplesið próf, próf 

í einrúmi og/eða próf á tölvu. Námsráðgjafar halda utan um úrræðin og láta 

kennara vita. 

4.3.3 Nemendur og foreldrar 

Í þessum skóla náðist viðtal við tvo nemendur sem námsráðgjafi benti okkur 

á og í öðru tilfellinu var annað foreldrið tilbúið að ræða við okkur og í hinu 

tilfellinu töluðu báðir foreldrar við okkur. 

4.3.3.1 Björn 

Björn var tilbúinn að hitta okkur eftir að við höfðum samband við hann 

símleiðis. Honum fannst þægilegast að hitta okkur í skólanum og var því 

ákveðið að taka viðtalið þar einn eftirmiðdag í byrjun október. Björn var 19 

ára við viðtalstöku og á fjórða ári á listnámsbraut. Hann var mjög feiminn og 

lokaður í viðtalinu og átti mjög erfitt með að hafa augnsamband við okkur. 

Framkoma hans einkenndist af óöryggi og feimni. Viðtalið var því mjög stutt 

(um það bil 20 mínútur) og talaði hann lítið frá eigin brjósti og þurftum við 

rannsakendur að leggja okkur mikið fram til að fá upplýsingar frá honum. 

Greining 

Björn var greindur með dyslexíu í grunnskóla en hann sagðist sjálfur ekki 

vita hvenær nákvæmlega. Hann sagðist hafa staðnað í lestri og þess vegna 

farið í greiningarpróf. Honum fannst greiningin jákvæð því þá fékk hann 

aðgang að Blindrabókasafninu og einnig auka aðstoð í skólanum. 

Viðhorf til dyslexíu 

Þegar við spurðum Björn hvort honum fyndist að dyslexían hafi haft áhrif á 

hann, neitaði hann fyrst. Þegar við hins vegar ítrekuðum spurninguna 

seinna meir viðurkenndi hann að hún hefði haft „alveg helling“ af áhrifum: 

„(...) ég þarf alveg að eyða hellings tíma í ritgerðir og svona.“ 

Hann taldi sjálfur sig eiga í námserfiðleikum tengdum dyslexíunni sem 

tengdist aðallega  erlendum tungumálum (dönsku, ensku) og taldi nám sitt 

vera mjög tímafrekt. Hann hljómaði mjög ósáttur við að þurfa að eyða svo 

miklum tíma í námið. Hann sagði okkur að hans grunnur í ensku og dönsku 

úr grunnskólanum hafi ekki verið nægur fyrir framhaldsskólann og að hann 

hafi fengið frávik í dönsku. 

Móttaka 

Björn tjáði sig ekki sérstaklega um móttöku framhaldsskólans en var 

ánægður með úrræði skólans. 

Úrræði 

Björn fékk mikinn stuðning í grunnskólanum frá öllum kennurum og tengdi 

það meðal annars þeirri staðreynd að móðir hans var kennari í 

grunnskólanum hans. Úrræðin sem hann fékk voru aðgangur að námsveri, 

stuðningsfulltrúi í tímum, aðgangur að Blindrabókasafni, upplesið próf og 

lengri próftími. 

Í framhaldsskólanum fékk hann svipuð en ekki eins mörg úrræði. Hann 

fékk lengri próftíma, upplesið próf og aðgang að Blindrabókasafninu, eins og 

í grunnskólanum. Einnig tók hann færri áfanga í einu og rökstuddi það 

þannig: 

 Mér finnst bara þægilegra að taka þá færri áfanga og þá ná fleiri 

 og geta þá einbeitt mér heldur en þá að vera að falla í helling af 

 áföngum. 

Hann sagði einnig að hann hafi farið á námskeið fyrir nemendur með 

dyslexíu á vegum skólans þar sem farið var yfir námstækni. En það hafi nýst 

honum lítið og mundi hann lítið eftir námsaðferðunum sem kenndar voru. 

Þegar hann var spurður hvaða önnur úrræði myndu nýtast honum frekar 

talaði hann um umræðutíma sem góða viðbót fyrir sig. 

Stuðningur 

Björn sagði að mesti stuðningsaðili hans hafi verið móðir hans, en einnig 

talaði hann um vini sína. Í skólanum taldi hann að Haraldur 

(lestrarráðgjafinn) væri duglegur að veita nemendum stuðning: 

 Ef þeir kennararnir ætla að verða eitthvað leiðinlegir, þá getur 

 maður bara beðið (...) lestrarráðgjafann um að senda þeim póst. 

Það var hins vegar ekki ljóst hvort hann hafi gert það heldur talaði hann 

bara almennt um þennan möguleika. Einnig taldi hann að umsjónarkennari 

hans hafi veitt honum mikinn stuðning í framhaldsskólanum: „Hún var 

frekar hjálpfús og góð við mig.“ 

Hann talaði sjálfur um mikilvægi þess að hafa haft stuðning frá þessum 

aðilum í gegnum tíðina: „(...) ég væri ekki jafn vel staddur ef ég hefði ekki 

haft hann stuðninginn.“ Hann sagði okkur í þessu sambandi dæmisögu um 

strák með dyslexíu sem var í bekk með honum og fékk engan stuðning í 

náminu að heiman og hætti í námi. 

Viðmót kennara 

Björn hafði fengið mjög jákvætt viðmót frá öllum kennurum í grunnskóla að 

eigin mati. Í framhaldsskólanum taldi hann að það hafi verið misjafnt en að  

flestir hefðu verið jákvæðir. Hann upplifði hins vegar vanþekkingu hjá 

sumum kennurum: 

 Já það eru sumir svolítið svona ekki alveg með á nótunum. (...) 

 Þeim finnst þetta bara einhvern veginn ekkert. 

Hann gagnrýndi einnig kennsluaðferðir sumra kennara og vildi breyta 

kennslunni. Hann var ósáttur við að nemendur séu látnir lesa í tímum og 

vildi hann fá umræðutíma. 

Líðan 

Þegar Björn var spurður út í líðan sína í framhaldsskóla svaraði hann því að 

hún hafi verið „sæmileg“, en að hann væri leiður á náminu. Það var 

greinilegt á líkamstjáningu og framkomu hans að honum leið ekki 

sérstaklega vel. Hann virtist bældur og reiður en á sama tíma mjög brotinn 

einstaklingur. 

Sjálfsálit 

Í viðtalinu kom fram að Birni fannst námið krefjandi en að hann hefði 

gaman af sumum fögum. 

 Flestir svona listnámsáfangarnir finnst mér vera skemmtilegir. (...) 

 ég fíla listnámsáfangana mjög vel og stærðfræði. Það eru svona 

 uppáhaldsáfangarnir mínir. 

Álykta má út frá því að honum gangi vel í þessum áföngum og að styrkleikar 

hans liggi á þessu sviði án þess að hann sé endilega meðvitaður um það. 

Hins vegar virtist eins og hann væri ekki úrræðagóður og ætti erfitt með að 

framkvæma. Hann talaði meðal annars um að hann gæti útskrifast næsta 

vor ef hann myndi biðja um undanþágu/leyfi til að taka tvo áfanga samhliða 

eins og ein stelpa gerði sem hann þekkir. En þegar við spurðum hann út í 

það hvort hann gæti ekki líka beðið um undanþágu, sagði hann: „Ég veit 

ekki – ég hef ekkert spjallað um þetta við (...) lestrarráðgjafann.“ Einnig 

talaði hann um að hann ætti eftir að sækja um áfanga. 

Öll svörin hans Björns voru mjög stutt og átti hann allan tímann mjög 

erfitt með að hafa augnsamband við okkur og flýtti sér úr stofunni að 

viðtalinu loknu. Það var greinilegt að honum fannst aðstæður mjög erfiðar 

og óþægilegar. Að okkar mati einkenndist framkoma hans af mikilli feimni, 

hlédregni og óöryggi.  Hann virtist á mörkum þess að gefast upp á náminu 

og vorum við rannsakendur sammála um að sjálfsálit hans væri mjög brotið. 

Öll líkamstjáning og framkoma hans lýstu því. 

Framtíð 

Þegar við spurðum Björn út í framtíðina sagði hann að hún væri óljós, en að 

hann langaði að fara út því hann væri orðinn leiður á náminu. Hann sagði 

sjálfur að hann ætlaði að klára námið þrátt fyrir að hann væri orðinn mjög 

leiður á því. Hins vegar útilokaði hann ekki að fara í listaháskóla seinna meir. 

Samantekt 

Björn skar sig úr hópnum þar sem dyslexían hans hafði mjög víðtæk og mikil 

áhrif á líf hans. Hans heildarsjálfsálit virtist frekar neikvætt og brotið að mati 

rannsakenda og virtist hann ekki vera mjög meðvitaður um styrkleika sína. 

Einnig hafði hann frekar slakt námslegt sjálfsálit. Viðhorf hans til dyslexíu 

einkenndist af reiði og var greinilegt að hann var mjög ósáttur við að þurfa 

að leggja svo mikið á sig í stað þess að geta notið sín og sinna hæfileika. 

Hann fékk gríðarlegan stuðning að heiman og taldi hann einnig að innan 

skólans hefðu lestrarráðgjafinn og umsjónakennarinn verið honum til 

stuðnings. Hann tjáði sig ekki sérstaklega um móttökur framhaldsskólans en 

foreldrar hans sögðu að þær hefðu verið góðar. Hann var sáttur við flest 

úrræði skólans en taldi að þau mættu vera fleiri. 

 

4.3.3.2 Foreldrar Björns 

Björn var fús að veita okkur leyfi til þess að tala við foreldra sína. Við 

höfðum samband við þá símleiðis og hittum þá stuttu seinna eftir viðtalið 

við Björn, í byrjun október 2012. Viðtalið fór fram heima hjá foreldrunum í 

notalegu umhverfi, á heimili Björns. Það var eina tilfellið þar sem við 

fengum að tala við báða foreldra. Foreldrar hans voru mjög opnir að tjá sig 

og höfðu mikla þörf fyrir því að tala um upplifun sína. Þau buðu okkur upp á 

kaffi og meðlæti og voru einstaklega vingjarnleg og áhugasöm. Í viðtalinu 

kom ýmislegt fram sem Björn var ekki búinn að deila með okkur og gaf 

okkur góða innsýn og betri skilning á líðan og stöðu hans. 
Samkvæmt foreldrum Björns, Hans og Hönnu, er mikil dyslexía í báðum 

fjölskyldum og faðir hans mjög lesblindur. Dyslexía Björns greindist ekki fyrr 

en í sjöunda bekk þrátt fyrir að það væri orðið greinilegt í öðrum bekk að 

lestrahraði jókst ekki hjá honum og hann var farinn að ströggla með 

lesturinn. Björn var loks greindur með yfirborðsdyslexíu (e. surface dyslexía) 

hjá utanaðkomandi aðila (ekki í skólanum) í sjöunda bekk. Foreldrar hans 

höfðu frumkvæði að því að leita þangað og fengu ekki einungis greiningu 

heldur líka ráðgjöf, sem reyndist þeim gagnlegt og gott. Einnig var leitað til 

sálfræðings og kom í ljós að hann væri venjulegur piltur með mjög háa 

verklega greind. 

Þau töldu bæði að hann hefði alltaf fengið mikinn stuðning að heiman. 

Þau höfðu alltaf (frá unga aldri) lesið mikið fyrir hann og töldu að hann væri 

mjög heppinn að vera hjá þeim. Hanna er sjálf kennari og upplifði dyslexíu 

sonar síns sem einsdæmi og mjög krefjandi: 

 Ég hef aldrei kennt barni með svipaða dyslexíu og hann og ég hef 

 heldur aldrei kynnst barni sem hefur fengið jafn mikla aðstoð í skóla 

 eins og hann, það er aðstoð frá foreldrum. (...) Þetta er búið að vera 

 vinna okkar tveggja benti á sig og Hannes, sérstaklega þegar hann 

 var í grunnskóla. 

Þeim fannst hins vegar sjálfsagt að hjálpa honum, þrátt fyrir að það hefði 

áhrif á allt fjölskyldulíf (hann á eina systur). 

 (...) við börðum hann í gegnum grunnskólann svolítið og hér var 

 bara í mörg ár ekki kveikt á útvarpinu á milli 7 og 9 eða 7 og 10 og 

 yfirleitt vorum við bæði. (...) hann fór í gegnum allt eins og 

 bekkjarfélagarnir. En hann hefði svo auðveldlega geta dregist 

 aftur úr. 

Hanna sagði að þau hefðu prófað ýmsar aðferðir og gert allt til þess að hann 

dragist ekki aftur úr og að það hafi oft verið erfitt, heimanámið hefði verið 

mikil „kvöð“. 

Foreldrar Björns staðfestu við okkar þá upplifun að hann biðji ekki um 

hjálp og nýti sér ekki öll úrræði sem eru í boði því honum fyndist það 

leiðinlegt. Þau lýstu því líka yfir að hann gefist auðveldlega upp og þyldi illa 

pressu. Í þeirra lýsingu hljómaði það eins og Björn sé mjög ósáttur við það 

að vera með dyslexíu: 

 Hann vill ekki gefa sig upp hjá kennurunum með þennan galla. (...) 

 hann er bara ekki nógu mikill nagli til þess að gera grín eða svara 

 fyrir sig eða segja ég er með dyslexíu. 

En við upplifðum einnig að þau voru sjálf mjög ósátt. Þeir sögðu að dyslexía 

hans hefði aldrei verið falin fyrir öðrum en að þau væru mjög ósátt við 

álagið sem fylgdi þessu. Hanna lýsti sinni líðan í þessum orðum: 

   Þetta var gríðarlegt álag, ég bara alveg viðurkenni það að ég var á 

 nippinu um tíma. Ég var alveg búin á því, ég bara beit á jaxlinn og 

 bölvaði mig í gegnum þetta. 

Annað þeirra minnkaði við sig vinnu til að geta sinnt þörfum Björns og það 

var greinilegt að þau voru mjög reið út í kerfið sem veitti lítinn sem engan 

stuðning. 

 Með þetta yfir okkur allan daginn í vinnunni og um helgar að þegar 

 ég kæmi heim þá ætti ég eftir að sinna þessari fötlun, eins og ég vil 

 kalla það, á heimilinu. Sko, skiljið þið, þetta er ekkert viðurkennt. 

Þau lýstu Birni bæði á jákvæðan og gagnrýninn hátt. Þau voru mjög ánægð 

með hvað hann væri með gott minni, áhugasamur og góður að hlusta. Að 

þeirra mati var hann með góðan orðaforða og duglegur að nota hljóðbækur 

frá Blindrabókasafninu. Námslega stóð hann sig að þeirra mati vel, 

sérstaklega á krossaprófum, og hafði hann fengið góðir einkunnir með 

þeirra stuðningi. Hjá sálfræðingi greindist hann með mjög háa verklega 

greind og „ljósritunarminni“. Einnig er hann að þeirra mati mikill tónlistar- 

og listamaður og góður í tölvu. 

Hins vegar voru þau einnig mjög gagnrýnin á Björn og hans aðferðir og 

framkomu. Hannes var sérstaklega ósáttur við hvað Björn var óduglegur að 

nýta sér úrræði sem standa honum til boða frá skólanum:  

 Hann er engan veginn nógu duglegur að nýta þá hjálp sem er í 

 boði. Hann er ekkert að biðja um hjálp. (...) honum bara finnst það 

 leiðinlegt. 

Hanna bætti við orð Hannesar og sagði: 

 Hann vantar dálítið aga, hann gefst svo auðveldlega upp ef hann 

 lendir í einhverju strandi – hann ber sig ekki eftir björginni. (...) hann 

 mætir jafnvel ekki í tíma ef hann á von á því að þurfa að gera 

 eitthvað sem er óþægilegt. 

Að þeirra mati þolir hann illa pressu og reynir að komast undan erfiðleikum 

og ágreiningi. Hann er lengi að skrifa og reynir oft að komast undan því, er 

latur að þeirra mati. Þau töldu að hann vinni undir getu og að hann hafi 

sjálfur sagt að dyslexían „hamlar gáfum mínum“. Hann var einungis 12 ára 

þegar hann var farinn að efast um sjálfan sig og ákveðinn í að hann gæti 

aldrei farið í framhaldsskóla því hann gæti ekki lesið. 

Þau lýstu honum einnig sem þverum einstaklingi, sem væri mjög feiminn 

og hlédrægur. Hann var mjög einangraður í grunnskóla: 

 Hann var alltaf svona dálítið utan við hópinn alltaf, svona utan frá, 

 það er eitt af einkennum... og það er svo margt annað sem þessir 

 lestrarörðugleikar sem krakkar glíma við, það eru líka þessir 

 félagslegu erfiðleikar. 

Foreldrar hans töldu því að dyslexían hafi haft áhrif á félagslega stöðu hans í 

grunnskóla. En þau töluðu um að honum gengi betur í framhaldsskólanum 

þar sem hann valdi sér listnám og eignaðist vini á sömu námsbraut með 

svipuð áhugamál. Þau töldu félagslega stöðu hans í dag vera eðlilega. 

Þau fundu einnig mikið fyrir áhrifum dyslexíunnar í daglegu lífi Björns. 

Eins og þegar hann var sektaður fyrir að leggja í stæði án þess að borga 

bílastæðagjöldin því hann las ekki það sem stóð á spjaldinu. Einnig sagði 

móðir hans dæmisögu þegar hún fór í banka með honum þar sem hann 

ætlaði að sækja sér nýtt kort og var beðinn um að lesa skilmálana og þurfti 

aðstoð hennar þar sem hann gat það ekki. Einnig getur hann ekki lesið texta 

í sjónvarpinu. Eins og foreldrar hans sögðu litu þau frekar á þetta sem fötlun 

en hömlun. Þeim og Birni fannst áhrifin mjög víðtæk og sagði móðir hans að 

Björn hafi meira að segja velt því fyrir sér hvort hann væri einhverfur:  

 Hann veltir fyrir sér hvort að hann sé með eitthvað meira en bara 

 dyslexíu, því að þetta eru svo miklar hömlur sem fylgja þessu. 

Þegar þau voru spurð út í skólagöngu og viðmót kennara í grunnskóla 

sögðu þau að það hafi verið misjafnt en oftast gott. Viðmótið í 

framhaldsskóla var að þeirra mati einnig misjafnt. Þau töldu sumar 

kennsluaðferðir vera mjög leiðinlegar og voru greinilega reið. 

 það er alltaf að minna á að þú sem einstaklingur með 

 yfirborðsdyslexíu passar ekki inn í þennan ramma. (...) hann var 

 meira að segja beðinn um að lesa í tímum í íslenskutíma og  fór 

 alveg með hann og það var samt búið að segja við þennan kennara, 

 hann getur ekki lesið. (..) hann hefur komið hérna heim brotinn 

 niður af því að hann gat ekki treyst kennaranum eins og  hann hélt.  

Þau töldu að Björn hafi fengið góðan stuðning í framhaldsskóla hjá Eiríki 

og hjá umsjónarkennara sínum og voru þau mjög ánægð með móttöku 

skólans. Þau töluðu einnig um að Björn hafi tjáð sig um ánægju sína með 

skólann. 

Þegar við spurðum hvort þau teldu að Björn væri meðvitaður um 

styrkleika sína, þá sögðu þau að hann væri það ekki á mörgum sviðum því 

hann væri alltaf að finna fyrir því að hann gæti ekki lesið. Faðir hans 

viðurkenndi að: 

 Það hefði kannski þurft að vinna meira með það sem hann er 

 góður í, bara það fór svo mikil vinna í því sem hann er lélegur í að 

 hitt situr alltaf á hakanum... 

Samantekt 

Foreldrar Björns virtust í viðtalinu mjög ósátt við dyslexíu Björns. Þau lýstu 

stuðningnum sem þau veittu honum sem miklu álagi og að þau hefðu 

næstum því gefist upp. Það var eina tilfellið þar sem báðir foreldrar þurftu 

að aðstoða barnið sitt. Þau voru mjög neikvæð gagnvart skólakerfinu og 

stuðningsleysi frá ríkinu. Þau lýstu Birni á frekar gagnrýninn hátt og lýstu 

meira veikleikum en styrkleikum hans. Þau töldu einnig að dyslexían hafi 

haft mjög viðtæk áhrif, meðal annars á félagsleg tengsl og daglegt líf hans. 

  



 

75 

4.3.3.3 Geirrún 

Annar nemandi sem við hittum úr sama skóla var 19 ára stúlka að nafni 

Geirrún. Hún var á fjórða ári í framhaldsskóla. Hún var búin að ljúka námi á 

félagsliðabraut en var í viðbótarnámi til stúdents vegna ensku. Viðtalið átti 

sér stað í lok september heima hjá öðrum rannsakenda. Geirrún var mjög 

hress og opin að ræða við okkur og tók viðtalið um það bil 45 mínútur. 

Greining dyslexíu 

Geirrún talaði sjálf um að hún hafi strax í leikskóla átt í erfiðleikum með 

málþroska og þá hafi farið eins konar þjálfun af stað. Hins vegar mundi hún 

ekki nákvæmlega hvenær á grunnskólagöngunni hún var greind með 

dyslexíu ásamt misþroska. 

Viðhorf til dyslexíu 

Geirrún var mjög jákvæð í framkomu og virtist nokkuð sátt við sína 

erfiðleika. Hún gerði sér grein fyrir því að hún þyrfti að leggja meira á sig til 

að ná árangri og sagðist ekki hafa áttað sig á því í grunnskóla að hún væri 

með dyslexíu og misþroska. 

 Kannski hefur það bara hjálpað mér því ég hef tekið mig eins og ég 

 er. Ég þarf að læra svona og ég þarf að gera svona og þá bara fæ ég 

 9. 

Hún sagðist hafa fundið meira fyrir áhrifum dyslexíu í framhaldsskóla þar 

sem hún þurfti að standa á eigin fótum og skipuleggja sig sjálf. En hún var 

samt jákvæð gangvart hömlun sinni: 

 (...) ég fann að þetta kostaði vinnu og að læra skipulag (...). Þannig 

 að þá verð ég bara að vera að læra til 10 (...). En það kemur, ég er 

 svolítið jákvæð  þegar kemur að svona hlutum (...). 

Móttaka 

Geirrún talaði ekki sérstaklega um móttöku framhaldsskólans en sagði að 

lestrarráðgjafi skólans hafi reynst henni vel og veitt henni mikinn stuðning 

innan skólans. 

Úrræði 

Úrræðin sem hún fékk í leikskóla voru talþjálfun hjá talmeinafræðingi, 

iðjuþjálfun og stuðningur í daglegum athöfnum. Í grunnskólanum greindist 

hún með dyslexíu og misþroska og fékk í kjölfarið sérkennslu í öllum 

greinum. Úrræðin sem hún nýtti sér í framhaldsskóla voru lengri próftími og 

aðgangur að lestrarráðgjafa. 

Stuðningur 

Geirrún taldi að móðir hennar hafi verið hennar stærsti stuðningsaðili, þar 

sem hún hafi verið að berjast fyrir hana frá mjög ungum aldri. Móðir hennar 

var einnig kennari og hóf mjög snemma að grípa inn í og heimta stuðning og 

sérkennslu fyrir dóttur sína. 

 Hún hjálpaði mér, ég hefði ekki komist í gegnum 

 félagsliðamenntunina sem ég er orðin núna, án hennar. Því þá fékk 

 ég engan stuðning í skólanum (...). þannig að allar helgar fóru í það 

 að ég og mamma vorum að vinna. Hún er alltaf mín bakhönd, sko. 

Í skólanum fann hún mikinn stuðning frá lestrarráðgjafanum og einnig frá  

því að vera í bekk. Utan framhaldsskólans var henni einnig mikill stuðningur 

af fyrrverandi sérkennara hennar úr grunnskólanum (frá 1.- 6. bekk) því 

hann hjálpaði henni við prófundirbúning og lærdóm. Hún talaði um hann á 

mjög jákvæðan hátt: „[Hann] hefur alltaf verið minn gullmoli og við náðum 

alltaf voða vel saman“. 

Námsleg áhrif dyslexíu 

Geirrún taldi að dyslexían hafi haft mest áhrif á lestur hjá sér og erlend 

tungumál. Hún átti mjög erfitt með að læra ensku og þarf að taka sama 

enskuáfanga í þriðja sinn en núna í fyrsta skipti með stuðningi sérkennara. 

Hún átti einnig í erfiðleikum í dönsku og náttúrufræði. Hún hafði ekki of 

háar væntingar til eigin námsárangurs og sagði: 

 En ég set markmiðið heldur ekkert of hátt þannig að ég er bara 

 sátt ef ég fæ 7, bara að ég nái þessu. (...) þá held ég bara áfram. 

Viðmót kennara 

Geirrún upplifði viðmót kennara í grunnskóla mjög misjafnlega og til að 

mynda upplifði hún mikla vanþekkingu hjá einum stærðfræðikennara í 

sjöunda bekk. Þessi kennari gat ekki aðstoðað hana með dæmi og sendi 

hana í sérkennslu, en stærðfræði er hennar sterkasta hlið. Hún útskrifaðist í 

tíunda bekk með hæstu einkunn í bekknum í stærðfræði. 

Í framhaldsskólanum var viðmótið einnig mjög misjafnt og var hún mjög 

óánægð með kennslustjórann sem hún var með í fyrra: 

 Hún eyðilagði gersamlega sjálfsmyndina mína og ég átti mjög 

 erfitt með að byrja í skólanum núna aftur. 

Einnig sýndi náttúrfræðikennarinn hennar henni skilningsleysi og neikvætt 

viðmót. Hann væntir þess að nemendur hlusti og skrifi glósur í leiðinni, 

eitthvað sem Geirrún er ekki fær um að gera. Hann setti ekkert á netið. Hún 

fann að kennsluaðferðir hans höfðu áhrif á getu og einkunnir hennar í 

faginu: 

 Þannig að ég geri ekki ráð fyrir að ég fái mikið meira en 5. En það 

 er kannski bara út af kennsluaðferð hans. (...) hann er bara þannig 

 karakter að hann er búinn að vera í þessu í 15 ár og kann þetta 

 alveg (...) og fattar ekki að það er einhver nemandi með dyslexíu 

 sem skilur ekki eða á erfitt með að skilja orðalag (...). 

En hún hafði líka jákvæða sögu að segja um sögukennarann sinn í 

framhaldsskóla sem sýndi henni skilning og gaf henni undanþágu: 

 (...) hún var svo skjót og já, ég þarf að hjálpa henni Geirrúnu og 

 hún leyfði mér að fara með þetta verkefni heim en tók þetta af 

 öllum hinum. 

Líðan 

Geirrún upplifði mikið stress á skólagöngunni og taldi sig vera með 

streituröskun. Hún sagði samt að henni liði „ekki illa“ í dag þrátt fyrir að 

hafa verið lögð í einelti upp úr sjötta bekk. Hún sagði að hún hafi þurft að 

læra að eignast vini og kærasta. Hún sagðist þurfa að finna sig aftur eftir að 

hún hætti með kærastanum sínum en var hins vegar mjög bjartsýn og 

jákvæð. Hún sagði sjálf að það væri í lagi að fá falleinkunn því þá væri hún 

bara öruggari næst þegar hún taki áfangann. 

Sjálfsálit og styrkleikar 

Geirrún var mjög meðvituð um styrk- og veikleika sína og sýndi mikla seiglu 

á sinni skólagöngu: 

 Mér líður vel af því að ég veit að ég get þetta. Það sýndi sig þarna í 

 tíunda bekk, meðaleinkunn var 9. Ég var í einhverjum stuðningi í 

 náttúrufræði. Aftur á móti var danskan dottin út hjá mér en ég þarf 

 ekkert að hafa áhyggjur af því kannski þarf ég ekkert að læra hana 

 ég get valið eitthvað annað, það er svo margt í boði í framtíðinni. 

Hún sagði sjálf að hún væri mjög sterk í símati og stærðfræði og með gott 

myndrænt minni. Hún er með góða námstækni, skipulögð og dugleg að 

læra. Einnig er hún ófeimin að tala við kennarana þegar hún er í 

vandræðum og hefur það hjálpað henni mikið. 

Hún sýndi í viðtalinu að hún hefur á mörgum sviðum tileinkað sér eins 

konar  „fullorðinssjónarmið“ og sýndi mikinn þroska á mörgum sviðum. Hún 

var mjög dugleg í sjálfsskoðun og mjög meðvituð um hvar vandinn liggur. 

Hennar framkoma einkenndist af áhugasemi og jákvæðni. 

Framtíð 

Geirrún var ekki komin með nein sérstök plön fyrir framtíðina en lét okkur 

vita þremur mánuðum eftir viðtalið að hún hafi tekið sér pásu frá náminu á 

vorönn og farið sem au pair til útlanda. 

Samantekt 

Geirrún talaði ekki sérstaklega um móttöku framhaldsskólans en var mjög 

sátt við úrræðin og stuðninginn frá lestrarráðgjafanum. Hún fékk mikinn 

stuðning frá móður sinni og fyrrverandi sérkennara sínum. Geirrún var með 

jákvætt viðhorf gagnvart dyslexíunni og var tilbúin að leggja hart að sér til 

að ná árangri. Hún sýndi mikla seiglu og jákvæðni í krefjandi námi. Geirrún 

var mjög meðvituð um styrk- og  veikleika sína og sýndi mikla seiglu. Hún 

var ekki með sterkt námslegt sjálfsálit og virtist eins og reynslan úr 

grunnskóla (einelti) og léleg framkoma kennara í grunn- og framhaldsskóla 

hafi haft neikvæð áhrif á heildarsjálfsálit hennar. 

 

4.3.3.4 Móðir Geirrúnar 

Geirrún var tilbúin að leyfa okkur að hafa samband við móður sína 

(Margrét) vegna viðtals og höfðum við samband við hana símleiðis. Hún var 

strax tilbúin að tala við okkur og tókum við viðtal við hana á Skype í byrjun 

október 2012. Vegna búsetu hennar var ekki hægt að hitta hana í eigin 

persónu og því farin þessi leið. Móðir Geirrúnar var mjög opin og tilbúin að 

tjá sig við okkur um sína upplifun. Viðtalið tók um það bil 30 mínútur. 

Margrét sagði okkur frá því að ættarsaga um dyslexíu sé í fjölskyldunni í 

móðurættinni. Hún er sjálf kennari og var vel vakandi fyrir þroska barna 

sinna og sagði okkur að hún vissi strax á leikskólaaldri að Geirrún ætti við 

málþroskaerfiðleika að glíma. Margrét þurfti strax í leikskóla að berjast fyrir 

inngripi og úrræðum (málörvun og talþjálfun) því leikskólakennararnir voru 

ekki sammála henni til að byrja með. Geirrún greindist svo í grunnskóla fyrst 

með misþroska og svo með dyslexíu í níunda bekk. Greiningin hjá 

sálfræðingi leiddi í ljós að hún væri með mjög slakan málþroska og slakan 

almennan þroska, en mjög sterk í verklegum þáttum. Sálfræðingurinn sem 

greindi hana hafði hins vegar mikla trú á henni og sagði: „Þessi stúlka á eftir 

að spjara sig.“ Sem reyndist vera rétt hjá honum. 

Margrét upplifði móttökur og stuðninginn í grunnskólanum sem mjög 

góðan en hún var sjálf kennari þar. Í framhaldsskóla taldi hún að 

móttökurnar hefðu einnig verið góðar fyrir utan einn kennslustjóra sem 

Geirrún átti í miklum erfiðleikum með. Margrét hjálpaði Geirrúnu með val á 

námsbraut og ráðfærði sig sjálf við náms- og lestrarráðgjafa. 

Margrét upplifði að dyslexían og misþroski hennar hafi haft mikil áhrif á 

sjálfsálit Geirrúnar: 

 Mér finnst það hafa áhrif, já, á svo margt. Hún hefur ekki átt 

 marga vini og hún er náttúrulega frekar klaufaleg í félagslegum 

 samskiptum í hóp (...) og er ekki flink í svona mörgu með jafnöldrum 

 (...) 

Geirrún hafði lent í félagslegum erfiðleikum og krakkarnir upplifðu hana 

sem „montna“ og litu á hana sem leiðinlega og pirrandi. Að hennar mati var 

hún mjög hrædd við höfnun frá jafnöldrum. Hins vegar er hún að hennar 

mati mjög góð í samskiptum við fullorðna. 

Hún lýsti Geirrúnu aðallega í jákvæðum orðum og sagði að hún væri 

mjög sterk verklega, dugleg og hjálpsöm. Hins vegar fór mjög mikill tími í að 

kenna henni öll fögin og koma henni í gegnum grunnskólann. Þannig að 

hennar miklu styrkleikum á verklega sviðinu var ekki haldið eins mikið við. 

Margrét taldi að Geirrún væri sérstaklega dugleg og seig og ekki fljót að 

gefast upp. Hún nefndi meðal annars að hún væri oft að læra með stuðningi 

fyrrverandi sérkennara síns og þá langt fram á nótt. Einnig sagði hún að hún 

hefði lítið þurft að hafa afskipti af henni í framhaldsskóla þrátt fyrir að 

félagsliðabraut hafi reynst Geirrúnu krefjandi. 

 Hún kemst inn á félagsliðabraut og þannig. En svo reyndist 

 rosalega mikið kennt á félagsliðabraut... Miklar ritgerðir og lestur 

 og svoleiðis. Hún bara barðist áfram í því. 

Að hennar mati voru námserfiðleikar Geirrúnar aðallega í ensku og 

náttúrufræði en hún ætti einnig erfitt með lesskilning og að læra nöfn og 

tengingar. Hún átti erfitt með að fylgja jafnöldrum eftir í grunnskóla hvað 

varðar námsefni og fékk hún að sleppa hluta af náttúrufræði. Að mati 

móðurinnar hafði það áhrif á sjálfsálit hennar: „(...) það hefur náttúrulega 

áhrif á sjálfsmynd að þú getur ekki eins  mikið og hinir.“ 

Margrét taldi að Geirrún hafi fengið mikinn stuðning í grunnskóla frá 

stuðningsfulltrúa og sérkennara en í framhaldsskóla hafi stuðningurinn 

verið mestur frá lestrarráðgjafanum. Utan skólans var það fyrrverandi 

sérkennari hennar sem veitti henni stuðning. Einnig hafði hún fengið mikinn 

stuðning að heiman: 

 (...) ég var náttúrlega alltaf innvinkluð inn í þetta kerfi og ekkert 

 gefið eftir. (...) hún er þriðja barnið mitt þannig að ég taldi mig 

 alveg vita hvaða rétt hún ætti. (...) En þetta er náttúrulega vinna, 

 líka alveg helling, það er ekkert hægt að ætlast til að skólinn geri 

 þetta allt. 

Samantekt 

Margrét var tilbúin að berjast fyrir dóttur sína frá unga aldri og veitti henni 

mikinn stuðning í gegnum tíðina. Hún var ekki að velta sér upp úr álaginu 

sem fylgdi dyslexíunni og virtist ekki neikvæð gagnvart henni. Hún taldi að 

dyslexían og misþroskinn hefðu eflaust haft áhrif á heildarsjálfsálit og 

námslegt sjálfsálit dóttur sinnar. Henni fannst áhrifin hafa verið viðtæk og 

koma einnig niður á félagslegum samskiptum hennar. Hún lýsti dóttur sinni 

á gagnrýninn hátt og var mjög meðvituð um styrk- og veikleika hennar og 

var greinilegt að hún dáðist að seiglu hennar. 

4.3.4 Námsráðgjafi  

Námsráðgjafi skólans (Aníta) veitti okkur einnig viðtal í  lok september 2012 

í skólanum. Hún var kona á miðjum aldri og menntaður kennari í 

tungumálagreinum í grunninn. Hún var búin að starfa í skólanum í meira en 

áratug og opin að ræða við okkur. Viðtalið tók um það bil 40 mínútur. 

Að mati Anítu einkenndist starf hennar af því að reyna að finna lausnir 

en viðurkenndi að hún upplifi máttleysi í sumum greinum hvað varðar 

nemendur með dyslexíu. Hún taldi að þessir nemendur þyrftu að fá lengri 

tíma til að læra námsefnið og styðjast þyrfti við öðruvísi kennsluaðferðir. 

Þegar kom að samstarfi við grunnskólann var Aníta frekar gagnrýnin og 

taldi að það þyrfti oft að ýta á eftir gögnum og að samstarfið mætti vera 

miklu meira. Hún fær upplýsingabréf um nemendur og stundum er farið í 

heimsóknir í grunnskóla. Fundir með foreldrum og kennurum úr 

grunnskólanum eru haldnir ef um fleiri raskanir en einungis dyslexíu er að 

ræða. Hún taldi að nemendur með dyslexíu séu oft einnig með aðrar 

raskanir. 

Aníta taldi að flestir nemendur með dyslexíu séu ánægðir með þjónustu 

skólans. Hún sagði að skólinn væri opinn, jákvæður og nútímalegur. Aníta 

sagði að nemendahópurinn væri frekar ólíkur og fólk fengi að vera svolítið á 

sínum forsendum. Hún upplifði samt stundum vanlíðan nemenda með 

dyslexíu sem tengist að hennar mati því að þeir koma þekkingu sinni ekki frá 

sér. 

Hvað sjálfsálit varðar taldi hún það vera mikilvægt að nemendur með 

dyslexíu  sætti sig við hana: 

 Það er það sem maður er að vinna með dyslexíunemendurna, það 

 er þetta með viðhorfið – það að þurfa kannski að sætta sig við að 

 þurfa að hafa meira fyrir náminu (...) en aðrir og sætta sig við

 það og vinna samkvæmt því. 

Afleiðingar dyslexíu eru að hennar mati þær að þessir nemendur ættu 

oft erfitt með að koma fram. Spurð út í það hvort dyslexía hafi að hennar 

mati mikil áhrif á mótun sjálfsálits nemenda sagði hún: 

 Hún hefur það mjög mikið og þess vegna erum við og ég að reyna 

 að vinna í þessari fræðslu með sjálfsmyndina og viðhorfið. En þau 

 koma náttúrulega líka með ákveðna sögu úr grunnskóla. 

Hún taldi samt að ákveðin viðhorfsbreyting hafi átt sér stað og að umræðan 

um dyslexíu sé orðin mun opnari. 

 (...) þau nemendurnir koma ekki jafn niðurbrotin úr grunnskóla 

 og þau hafa gert áður, þetta er örugglega orðin meiri fræðsla. 

Foreldrar skipta að hennar mati einnig miklu máli og stuðningur frá 

þeim. Að hennar mati eru áhrif baklands nemenda mjög mikil: 

 (...) það er mjög gaman að sjá nemendur sem er haldið mjög vel 

 utan um. Þetta eru náttúrlega alltaf foreldrarnir sem eru svo 

 eldhuga, þeir sem fylgja börnunum mjög vel eftir, maður sér hvað 

 undirlagið er gott (...).  

Hvatning og trú á nemendur með dyslexíu skiptir að hennar mati öllu máli 

og einnig stuðningur við þessa nemendur: 

 (...) ef að það er einhver í lífi einstaklingsins sem hvetur hann 

 áfram eða segir honum að hafa trú á sjálfum sér að hann geti þetta, 

 hvort sem það er kennari eða námsráðgjafi þá skiptir það máli að 

 það sé í það minnsta einn aðili (...). 

Þegar hún var spurð út í fræðslu fyrir kennara skólans sagði hún að hún 

mætti vera meiri og að hún væri frekar einstaklingasmiðuð. Það var langt 

síðan fræðslufundur var haldinn fyrir allan hópinn. 

Aníta gagnrýndi einnig skólakerfið og sagði að allt væri niðurnjörvað í 

námskrám og að það vanti sveigjanleika. Hún talaði um að bekkir væru of 

stórir, að niðurskurður hafi haft neikvæð áhrif og að bæta þyrfti úr 

kennaranáminu. 

4.3.5 Lestrarráðgjafi 

Aníta benti okkur á að viðtalinu loknu að tala einnig við lestrarráðgjafann, 

og var tekið viðtal við hann í beinu framhaldi. Lestrarráðgjafi skólans 

(Haraldur) er einnig menntaður sérkennari og búinn að starfa við skólann í 

tæpan áratug. Hann tók á móti okkur í stofunni sinni og gaf sér góðan tíma 

(um það bil 30 mínútur) í að tala við okkur. Hann var hress og skemmtilegur 

og var greinilegt að hann væri talsmaður nemenda skólans. 

Við spurðum Harald út í viðhorf hans til dyslexíu og sagði hann að það 

þyrfti að veita nemendum með dyslexíu skilning og þolinmæði, en ekki 

vorkunn. Að hans mati er dyslexía ekki sjúkdómur, heldur þyrftu nemendur  

að leggja meira á sig, en annars mætti gera sömu kröfur til þeirra: 

 (...) þú verður þá bara að hafa meira fyrir náminu og það er fullt 

 sem að þú getur gert betur til að ná árangri. Það er þetta viðhorf 

 sem við reynum að ná. 

Þau úrræði sem hann veitir nemendum eru ráðgjöf, viðtöl og að kenna 

þeim að skipuleggja hlustun og glósugerð. Hann kennir einnig námstækni og 

lestur. Hann veitir ráðgjöf og fræðslu til kennara og kemur með fræðslu  inn 

í bekki til að skapa opna umræðu. Hvað úrræðin varðar gagnrýndi hann það 

að það vanti almennilegan talgervil og taldi að Ísland væri frekar aftarlega 

hvað varðar hjálpargögn í samanburði við hvað er í boði erlendis. Hann 

gagnrýndi einnig að nám þyrfti að vera mun meira einstaklingsmiðað og að 

sumt námsefni væri gagnslaust. Hann sagði líka að það sé ekki unnið 

sérstaklega með dyslexíuna í skólanum heldur að þessum nemendum sé 

aðallega kennt að nota hjálpartæki til þess að geta fylgt hinum á sama 

hraða. 

Þegar við spurðum Harald út í áhrif dyslexíu á sjálfsálit nemenda taldi 

hann að það væri misjafnt en að baklandið skipti miklu máli og að reynslan 

úr grunnskóla hafi mikil áhrif: 

 (...) ef að þau fá strax í upphafi að þau séu aular, þá náttúrlega 

 hefur það mjög slæm áhrif á sjálfsmynd. En ég held að 

 grunnskólakennarar séu mjög meðvitaðir um dyslexíu og sýni 

 sanngirni, reyna að byggja upp. (...) auðvitað hefur það kannski 

 alltaf einhver áhrif á persónuleikann. 

4.3.6 Kennari 

Við fengum að taka viðtal við íslenskukennara (Íris) í skólanum um miðjan 

október 2012. Viðtalið fór fram inni á kennarastofu. Námsráðgjafinn benti 

okkur á Írisi og kom okkur í samband við hana. Íris var fús að veita okkur 

viðtal og gaf sér góðan tíma, um það bil 45 mínútur til að tala við okkur. Hún 

var á fimmtugsaldri og búin að kenna í mörg ár. 

Íris lýsti yfir því að hún hafi fengið litla fræðslu í námi sínu og að það hafi 

verið erfitt að mæta raunveruleikanum. Hún gagnrýndi stærð hópa (er með 

30 nemendur), úrræða- og stuðningsleysi og lýsti yfir óánægju hvað varðar 

aga og áhuga nemenda. Hún talaði um mikið álag á kennara og að það vanti 

sveigjanleika. 

Þegar hún var spurð út í kennsluaðferðir, sagði hún að hún reyndi að 

koma öllum í gegnum áfangann. Hins vegar sagði hún einnig að hún vildi 

kenna námsefnið og væri áhugasöm um fagið en ekki hrifin af öllu 

„aukaveseni“. Hún sagðist ekki þola uppalandahlutverkið og ætti erfitt með 

að halda kennslunni gangandi. Hún notaði aðallega töfluna í kennslunni, en 

engar glærur eða tölvuna, heldur frekar hefðbundna kennslu. Hún sagðist 

ekki nota hljóðbækur í kennslu en leyfir nemendum að styðjast við þær. 

Hún sagðist stundum lesa upphátt fyrir nemendur og láta nemendur lesa 

upphátt, en hún gæfi þeim alltaf val. 

Hún taldi að dyslexían hafi neikvæð áhrif á sjálfsálit nemenda: 

 Já, það hefur mjög mikil áhrif á sjálfsmyndina, held ég. Bara minni 

 trú á sér í námi og hafa einhvers staðar fengið þá hugmynd að þau 

 séu heimsk og léleg. 

Henni fannst hins vegar vera kynjamunur og strákar gefist frekar upp, en 

stúlkur séu iðnari og leggi meira á sig. Hún taldi samt að strákum sé frekar 

alveg sama og að sjálfálit þeirra sé sterkara en stelpna. 

Að mati Írisar er það lykilatriði að nemendur fái stuðning að heiman og 

að gerðar væru raunverulegar væntingar til þeirra. Hún taldi að samstarf 

væri mikilvægt og að styðja nemendur svo þeir gæfust ekki upp: 

 Það er grundvallaratriði að þessir krakkar fái stuðning. Maður sér 

 ofboðslegan mun á krökkum. Sérstaklega varðandi sjálfsöryggi. (...) 

 Það er því mjög mikilvægt að foreldrar sem eiga krakka sem eiga 

 við einhverja erfiðleika að setja utan um þau eitthvað þannig að 

 þau gefist ekki upp á kerfinu. 

Hún taldi það vera á ábyrgð kennarans að vera uppbyggileg og að hafa 

trú á nemendum og fannst henni hlutverk kennara vera valdamikið. Hún 

sagði: 

 (...) ég er svolítið upptekin af þessu að hjálpa þeim að fá trú á 

 sjálfu sér í námi (...) maður þarf að hafa trú á þeim. 

Íris var í samstarfi við dyslexíuráðgjafa og fékk þar ráðgjöf og 

leiðbeiningar. Hún talaði um námskeið og kynningar í skólanum sem hefðu 

verið mjög gagnleg. 

4.3.7 Samantekt 

Í þessum skóla var þjónustan frekar mikil og voru bæði námsráðgjafar og 

lestrarráðgjafi starfandi við skólann. Nemendur í skólanum og foreldrar 

virtust vera ánægð með móttöku, þjónustu og úrræði skólans. Í viðtölum við 

námsráðgjafa, foreldra og kennara kom fram gagnrýni á skólakerfið og að 

það vanti sveigjanleika og breytileika í kennsluaðferðum. 

Áhrif dyslexíu á sjálfsálit nemendanna voru ólík. Björn skar sig úr, þar 

sem dyslexían hans var frekar sértæk og hafði mjög víðtæk og mikil áhrif á 

líf hans. Hans heildarsjálfsálit virtist frekar neikvætt og brotið og hafði hann 

frekar slakt námslegt sjálfsálit. Hann fékk gríðarlegan stuðning að heiman 

og í skólanum. Geirrún fékk einnig mikinn stuðning að heiman en var ekki 

með sterkt námslegt sjálfsálit og frekar neikvætt heildarsjálfsálit. 

4.4 Heildarsamantekt á niðurstöðum 

Viðtölin voru mörg og leiddu áhugaverðar niðurstöður í ljós sem eru teknar 

saman í stuttu máli áður en umræðan hefst. Niðurstöðurnar sýna að 

upplifun nemenda með dyslexíu var oft mjög ólik nema þegar kom að 

móttöku framhaldsskólans. Það voru allir (nema Anna) ánægðir með 

móttöku framhaldsskólanna þrátt fyrir að það hafi verið mjög misjafnt eftir 

framhaldsskólum hvernig móttökuferli skólans var háttað og hversu mikil 

þjónusta stóð nemendum til boða. Mun meiri þjónusta var þar sem 

lestrarráðgjafi var starfandi við skólann (í tveimur tilfellum) og skar einn 

skóli (framhaldsskóli með fjölbrautakerfi) sig sérstaklega úr á jákvæðan hátt. 

Hvað varðar stuðning við nemendur var misjafnt hversu mikinn stuðning 

nemendurnir þurftu og var það mjög einstaklingsbundið. Allir nemendur 

fengu ákveðinn stuðning innan skólans, sem var aðallega í formi prófúrræða 

og námskeiða. Allir nemendur töldu náms- og/eða lestrarráðgjafa veita sér 

stuðning og einn (Björn) nefndi umsjónarkennara sem stuðningsaðila. Hins 

vegar upplifðu margir (fjórir af sex) nemendur á skólagöngu sinni neikvætt 

viðmót af hálfu kennara. Flestir (fjórir af sex) nemendur þurftu að fá 

stuðning að heiman og fengu hann, og tveir (Halldór og Thea)  fengu einnig 

stuðning í gegnum íþróttir/tómstundir. Tveir (Anna og Geirrún) nefndu 

einnig aðra stuðningsaðila (sálfræðing og sérkennara) og nefndu tveir 

nemendur (Anna og Thea) sérstaklega vini sína sem stuðning. 

Það var áberandi hversu ólíkir einstaklingar viðmælendur okkar voru og 

þar af leiðandi hversu misjöfn upplifun þeirra á dyslexíu var og hver áhrif 

hennar á sjálfsálit voru. Námslegt og heildarsjálfsálit tveggja einstaklinga 

(Önnu og Björns) virtist mjög brotið, á meðan sjálfsálit tveggja annarra 

nemenda (Halldórs og Hannesar) virtist frekar vera sterkt. Í tilfelli Geirrúnar 

og Theu var námslegt sjálfsálit ekki sterkt en heildarsjálfsálitið nokkuð gott. 

Áhrifaþættir á sjálfsálit virtust vera tímapunktur greiningar, viðhorf 

nemenda til dyslexíu, viðhorf foreldra til dyslexíu, styrkleikar nemenda og 

seigla, félagslegt tengslanet og viðmót kennara. Það hafði styrkjandi áhrif á 

nemendurna að fá greiningu, að hafa tileinkað sér jákvætt viðhorf til 

dyslexíu og finna fyrir jákvæðu viðhorfi og stuðningi foreldra. Það virtist 

einnig eins og meðvitund um eigin styrkleika hafi haft góð áhrif á sjálfsálit 

nemenda og það ýti undir seiglu og áhugahvöt þeirra. Sterkt félagslegt 

tengslanet og jákvætt viðmót kennara hafði einnig styrkjandi áhrif á 

sjálfsálit nemenda, á meðan neikvætt viðmót kennara og einangrun höfðu 

öfug áhrif. 

 

 



 

86 

 

 

 

 

 

  



 

87 

5 Umræða 

Eftir að hafa greint frá niðurstöðunum ætla ég að tengja saman fræðilegan 

bakgrunn verksins við niðurstöður rannsóknarinnar. Með því er ætlunin að 

sýna fram á mikilvægi og þýðingu verkefnisins og setja fram tillögur um 

breytingar. Viðfangsefni rannsóknarinnar var að skoða upplifun nemenda 

með dyslexíu á móttöku framhaldsskólans og stuðning við námið ásamt því 

að skoða áhrifaþætti á mótun sjálfsálits. Í rannsókninni var lögð áhersla á að 

skoða það út frá sjónarhóli nemenda. Í fyrri hluta umræðna fjalla ég um 

móttöku, stuðning og þjónustu við nemendur með dyslexíu í námi og í 

seinni hluta um áhrifaþætti á mótun sjálfsálits þeirra. 

5.1 Móttaka nemenda 

Ein af rannsóknarspurningunum var, hvernig nemendur með dyslexíu 

upplifðu móttökur framhaldsskólans og stuðning við nám sitt.  

Eins og fram kom í fræðilega kaflanum er hvorki í lögum um 

framhaldsskóla (nr.92/2008) né Aðalnámsskrá framhaldsskóla (2011) fjallað 

um hvernig móttöku skóla gagnvart nemendum með dyslexíu/sérþarfir eigi 

að vera háttað. Einungis eru gerðar kröfur um að framhaldsskólar geri í 

skólanámsskrá grein fyrir því hvers konar stuðning og eftirfylgni nemendur 

með dyslexíu fá í náminu, þannig að það er í höndum skólans hvernig 

útfærslan á móttöku og upplýsingagjöf um stuðning og úrræði er háttað. 

Það kom fram í niðurstöðunum að í öllum tilfellum nema einu voru 

nemendur ánægðir með móttöku og úrræðin en mikill munur var á milli 

skóla hvað varðar þjónustu og móttöku. Það var gagnrýnt í viðtölunum, þá 

sérstaklega af hálfu foreldra, hversu óljóst og tortryggilegt upplýsingaflæði 

innan skólakerfisins hafi stundum verið. Það er spurning hvort það þyrfti 

ekki skýrari reglur sem gilda fyrir alla skóla á framhaldsskólastigi og að 

gerðar yrðu kröfur um móttökuáætlun fyrir nemendur með dyslexíu. Einnig 

vöknuðu vangaveltur um hvort það væri ekki æskilegt að hafa skýrari stefnu 

um hvernig sé tekið á málefnum nemenda með dyslexíu og hvort það ætti 

að samræma skilvirkar aðgerðir og úrræði. 

5.2 Stuðningur í námi 

Annar hluti af rannsóknarspurningunni var hvernig nemendur með dyslexíu 

upplifðu stuðninginn við nám sitt á framhaldsskólastigi. Í viðtölunum kom í 

ljós að stuðningur við nemendur var mismikill og kom úr ólíkum áttum, því 

verður þessum kafla skipt niður í stuðning innan skólans, að heiman og frá 

öðrum aðilum. 

5.2.1 Stuðningur innan skólans 

Eins og greint var frá í fræðilega kaflanum gerir Aðalnámsskrá 

framhaldsskóla (2011) kröfur um að nemendur með leshömlun fái stuðning 

og úrræði í námi í samræmi við greindar sérþarfir (Aðalnámsskrá 

framhaldsskóla, 2011). 

Allir nemendurnir sem við töluðum við höfðu aðgang að og stuðning frá 

náms-/eða lestrarráðgjafa en þjónustan af þeirra hálfu var mismikil. Einnig 

var mikill einstaklingsmunur á því hversu mikla aðstoð nemendur þurftu eða 

nýttu sér. Mikill munur virtist einnig vera á milli skólanna og voru þeir skólar 

sem voru með lestrarráðgjafa með meiri stuðning en skólinn þar sem 

einungis námsráðgjafi var starfandi. Það virtist ríkja meiri skilningur og 

þjónusta í skólunum þar sem lestrarráðgjafi með sérþekkingu starfaði og 

nefndu nemendur þeirra skóla þessa aðila sérstaklega þegar þeir voru 

spurðir um stuðningsaðila. 

Í Aðalnámsskrá framhaldsskóla og lögum um framhaldsskóla eru ekki 

gerðar kröfur um að lestrarráðgjafi starfi innan skólans og virðist það vera í 

höndum skólans hvort það sé eða ekki. Því er spurning hvort það væri 

æskilegt að bæta úr því og gera kröfur um slíka ráðgjafa í öllum skólum á 

framhaldsskólastigi. Þessar vangaveltur vöknuðu ekki síst í ljósi þess að 

námsráðgjafinn sem tekið var viðtal við, talaði um að hún hefði ekki lært 

mikið um dyslexíu í námi sínu og hefði aflað sér mest allrar þekkingar eftir á 

upp á eigin spýtur. 

Stuðningur sem nemendur fengu í formi úrræða var mjög svipaður í 

öllum skólum. Eins og fram kom í fræðilega kaflanum ber framhaldsskólum  

skylda til að veita nemendum með leshömlun aðgang að sérsniðnum 

námsgögnum (Lög um framhaldsskóla, nr. 92/2008). 

Allir nemendurnir fengu aðgang að sérsniðnum námsgögnum 

(hljóðbókum) eftir að þeir skiluðu inn greiningu og voru prófúrræðin sem 

boðið var upp á svipuð í öllum skólum. Nemendurnir virtust allir vera 

ánægðir með úrræðin sem þeir fengu en töldu að það mætti bæta fleirum 

við, til dæmis umræðutímum og upplesnum kafla- og skyndiprófum. 

Varðandi stuðning frá kennurum í framhaldsskóla var upplifun nemenda 

mjög misjöfn (nánar lýst í kafla 5.3.7, bls.98) en einungis tveir nemendur 

(Halldór og Hannes) upplifðu alla jafna jákvætt viðmót kennara og stuðning 

af þeirra hálfu.  

Eins og greint var frá í fræðilega kaflanum gegna kennarar lykilstöðu og 

geta haft mikil áhrif á námsgengi nemenda (Steinunn Torfadóttir, 1996; 

Glazzard, 2010).  

Þar kom einnig fram að hvatning og stuðningur kennara getur haft mikil 

áhrif á seiglu og áhuga nemenda og hvort þeir gefast upp eða halda áfram í 

náminu (Terras o.fl, 2009).  

Miðað við niðurstöðurnar úr viðtölunum sýndu margir kennarar 

nemendum með dyslexíu ekki stuðning og skilning. Því velti ég fyrir mér 

hvort það sé ekki þörf fyrir meiri fræðslu fyrir kennara og breytingu á námi 

kennara til að efla skilning þeirra á dyslexíu.  

5.2.2 Stuðningur að heiman 

Allir nemendurnir sem við töluðum við virtust hafa mikinn stuðning að 

heiman, en þurftu mismikið á honum að halda. Tveir (Hannes og Halldór) 

töldu að þeir hefðu þurft lítinn stuðning við námið í gegnum tíðina en hafi 

fengið hann heima ef þess þurfti. Hinir nemendurnir höfðu hins vegar 

fengið mikinn stuðning að heiman og væru að eigin mati ekki í 

framhaldsskóla ef þau hefðu ekki fengið aðstoð fjölskyldumeðlima. 

Þessar niðurstöður eru í samræmi við niðurstöður úr öðrum rannsóknum 

sem sýndu að stuðningur og skilningur frá foreldrum sé mikilvægur og geti 

ráðið því hvort einstaklingar halda áfram eða gefast upp (Burden, 2008; 

Casey o.fl., 2009). 

Það kom líka fram hjá Terras o.fl. (2009), sem telja að seigla nemenda sé  

meðal annars háð stuðningi og hvatningu fjölskyldu, og telja þeir að  þessir 

þættir geti komið í veg fyrir uppgjöf nemenda. 

Vangaveltur sem vöknuðu í kjölfarið voru þær hvort nemendur hefðu í 

raun og veru jöfn tækifæri til framhaldsskólanáms og hvort hægt væri að 

efla nemendur sem hefðu ekki eins sterkan bakgrunn. Það kom fram í 

viðtölunum við foreldra að ekki er hægt að ætlast til þess að skólinn geri 

allt, en hins vegar er spurning hvernig sé þá hægt að bjóða öllum 

nemendum jöfn tækifæri til framhaldsskólamenntunar. Það vekur upp 

spurningu hvort grunnskólinn þyrfti einnig að leggja sig meira fram við að 

jafna út tækifæri nemenda, þar sem flestir nemendur töldu að 

undirbúningur grunnskólans hafi verið of lítill/léttur. Þeir upplifðu það 

flestir sem mikið stökk að byrja í framhaldsskóla. Það er einnig spurning 

hvort nægileg þjónusta og þjálfun sé fyrir hendi í grunnskólum til að 

undirbúa nemendur með dyslexíu undir framhaldsskólanám.  

5.2.3 Stuðningur frá öðrum 

Það kom fram í heildarsamantekt um niðurstöðurnar að nemendur fengu 

einnig stuðning frá öðrum aðilum, til dæmis vinum, sérkennara, sálfræðingi 

og  í gegnum tómstundir. Í viðtölum við lestrarráðagjafa og suma foreldrana 

kom fram að þau töldu að slík hvatning og stuðningur sé nemendum 

mikilvægur.  

Það samræmist niðurstöðum rannsókna sem lýst var í fræðilega 

kaflanum, þar kom meðal annars fram að það sé mikilvægt fyrir einstakling 

að finna fyrir hvatningu og áhuga frá utanaðkomandi aðila sem hefur 

merkingu í lífi hans (Burden, 2008). 

Þar kom einnig fram að slíkur stuðningur getur ýtt undir seiglu 

einstaklings og komið í veg fyrir uppgjöf nemenda með dyslexíu (Terras o.fl., 

2009). 

Það virtist skila sér til nemenda okkar sem voru allir á því að klára 

framhaldsskólann þrátt fyrir erfiðleika og krefjandi námsferli. Hins vegar er 

spurning hvernig hægt væri að hjálpa nemendum sem hafa ekki slíkan 

stuðning og hvar ábyrgð skólakerfisins liggur hvað þetta varðar.  

  



 

91 

5.3 Áhrifaþættir á sjálfsálit 

Það var áberandi hversu ólíkir einstaklingar viðmælendur okkar voru og þar 

af leiðandi hversu misjöfn upplifun þeirra á dyslexíu og áhrif hennar á 

sjálfsálit voru. Hér er skoðað hverjir séu helstu áhrifaþættir er varða 

sjálfsálit nemenda með dyslexíu og hvaða þættir hafa styrkjandi og 

hamlandi áhrif. 

5.3.1 Tímapunktur greiningar 

Í fræðilega kaflanum kom fram að margir fræðimenn telja tímapunkt 

greiningar vera lykilatriði og halda fram mikilvægi snemmtækrar íhlutunar 

til að aðlaga kennsluhætti og koma í veg fyrir þróun neikvæðs sjálfsálits 

(Burden, 2008; Terras o.fl, 2009; Þorgerður Guðmundsdóttir, 2009). 

Nemendurnir í rannsókninni fengu allir nema einn (Halldór) greiningu frekar 

seint.  

Tafla 2. Timapunktur greiningar 

  Tímapunktur greiningar 

Hannes 9.bekk 

Anna 7.-8.bekk 

Halldór 3.-4.bekk 

Thea 7.bekk 

Björn 7.bekk 

Geirrún  9.bekk 

Neikvæð áhrif þess að vera greind mjög seint með dyslexíu voru mjög 

greinileg í tveimur tilfellum, hjá Önnu og Birni. Anna og Björn voru mjög sátt 

og upplifðu létti að fá greiningu og fór allt upp á við þegar þau fengu réttu 

úrræðin og hjápartæki. Þannig að greiningin hafði jákvæð áhrif á sjálfsálit 

þeirrar, bæði námslegt og heildarsjálfsálit. Hins vegar kom greiningin seint 

og höfðu árin fyrir greiningu mjög neikvæð áhrif á sjálfsálit og ollu miklu 

niðurbroti. 

Thea fékk greiningu einnig frekar seint og taldi hún það hafa verið létti. 

Það virðist sem greiningin hafi haft jákvæð áhrif á námslegt sjálfsálit hennar 

en hún virðist alltaf hafa verið með frekar jákvætt heildarsjálfsálit. 

Geirrún fékk dyslexíugreiningu frekar seint en var snemma greind með 

misþroska og því í mikilli sérkennslu. Því virðist eins og greiningin eða 

tímapunktur greiningarinnar hafi ekki haft áhrif á sjálfsálit hennar þar sem 

hún hafði ekki alveg áttað sig á því að hún væri með misþroska og dyslexíu í 

grunnskóla. 

Hannes fékk greiningu frekar seint en hann taldi áhrif greiningarinnar 

ekki vera mikil. Hann fékk úrræði en það virðist eins og sjálfsálit hans hafi 

alltaf verið frekar gott og greiningin því ekki haft áhrif á það. 

Halldór var eini nemandinn sem fékk greiningu frekar snemma en hann 

taldi hana ekki hafa breytt svo miklu fyrir sig og virðist hún ekki hafa haft 

mikil áhrif á sjálfsálit hans sem var mjög gott fyrir. 

Það virtist í heild vera léttir fyrir nemendur að fá greiningu sem felur í sér 

skýringu á erfiðleikum þeirra og sem veitti þeim betri úrræði og jákvæðara 

viðmót kennara. Því er spurning hvort það hefði ekki hjálpað flestum 

nemendum að fá greiningu fyrr.   

5.3.2 Viðhorf nemenda 

Viðhorf nemendanna í rannsókninni til dyslexíu var mjög misjafnt. Allir 

nemendurnir voru meðvitaðir um að þeir þyrftu að leggja meira á sig en 

aðrir til að ná árangri. Þeir voru hins vegar misjafnlega sáttir við það. Þrír 

nemendur (Hannes, Halldór og Thea) veltu sér lítið upp úr henni þrátt fyrir 

að hún gerði námið mun meira krefjandi.  

Eins og fram kom í fræðilega kaflanum felst gott sjálfsálit samkvæmt 

Lawrence (2006) í því að hafa fullvissa, raunsæja mynd af sjálfum sér og 

getu sinni. Þessir einstaklingar virtust hafa það og sýndu því frekar gott 

heildarsjálfsálit. Þegar gengið er út frá líkani Lawrence (2006), þá virðist eins 

og raunverulegt sjálf þessara einstaklinga og fyrirmyndarsjálf væru í ágætis 

samræmi. 

Geirrún virtist vera með nokkuð gott viðhorf gagnvart dyslexíunni en 

fann mikið fyrir áhrifum hennar. Hennar raunverulega sjálf virtist vera í 

ágætis samræmi við fyrirmyndarsjálf hennar og sýndi hún mikla seiglu, hafði 

trú á getu sinni og trú á stjórn á aðstæðum (e. internal locus of control). 

Anna virtist hins vegar ekki sátt við dyslexíuna, var feimin við að gefa sig 

alltaf fram við kennara og gleymdi að skila inn greiningargögnum við upphaf 

framhaldsskólagöngunnar. Hún var hins vegar tilbúin að leggja sig fram og 

leggja meira á sig en aðrir til að ná árangri. Hennar sjálfsálit var frekar brotið 

sem tengist að mínu mati meðal annars því að hún var ósátt við sína 

leshömlun. Það virtist eins og raunverulegt sjálf hennar væri ekki í samræmi 

við fyrirmyndarsjálfið og hafði hún frekar neikvæða mynd af sjálfri sér og 

getu sinni. 

Einn einstaklingur (Björn) virtist mjög ósáttur við dyslexíuna og hafði 

mjög neikvætt viðhorf gagnvart henni. Hann var með sértækt form af 

dyslexíu (e. surface dyslexia) sem hafði að mati foreldra hans mun alvarlegri 

afleiðingar. Hans skólaganga einkenndist af mikilli baráttu og vinnu. Hann 

vildi ekki gefa sig fram við kennara með sína erfiðleika og forðaðist 

aðstæður þar sem hans hömlun var augljós öðrum. Það var mjög greinilegt 

að hans fyrirmyndarsjálf og eigin sjálf voru mjög ólík og hann því með mun 

neikvæðara eða slakara heildarsjálfsálit en hinir viðmælendurnir. Björn 

virtist ekki hafa mikla trú á eigin getu og ekki trú á að hafa stjórn á eigin 

afrekum (e. external locus of control). 

  Þessar niðurstöður eru í nokkuð góðu samræmi við niðurstöður Brooks 

(1994), sem lýst var í fræðilega kaflanum. Hann taldi að einstaklingur með 

lélegt sjálfsálit tengi lélegan árangur við getuleysi og sjái það sem sönnun 

fyrir lágri greind sinni (e. external locus of control). Þessi hugsun ýtir undir 

vonleysi og lært hjálparleysi (e. learned helplessness) í stað seiglu. Í lærðu 

hjálparleysi felst að einstaklingur hagar sér eins og hann sé hjálparlaus og 

bregst ekki við hjálpartækjum og úrræðum. Hann telur sig ekki hafa stjórn á 

útkomunni og forðast óþægilegar aðstæður (Brooks, 1994). 

Það kom fram í öllum viðtölunum við náms-/lestrarráðgjafa og við suma 

kennarana hversu mikilvægt sé að nemendur sætti sig við að vera með 

dyslexíu og að þurfa að leggja meira á sig til að ná árangri. 

Þessar niðurstöður eru í takt við rannsóknir sem lýst var í fræðilega 

kaflanum. Þar kom fram að skilningur barna á dyslexíu hafði áhrif á 

heildarsjálfsálit þeirra (Burden, 2008; Terras o.fl.,  2009). 

Vangaveltur sem vöknuðu í kjölfar þessara niðurstaðna voru þær hvort 

það sé ekki mikilvægt að fræða einstaklinga með dyslexíu strax í lok 

greiningar um dyslexíu, orsök og afleiðingar til að stuðla að jákvæðara eða 

betra heildarsjálfsáliti. Einnig er spurning hvort náms- og lestrarráðgjafar í 

framhaldsskólum ættu að leggja meiri áherslu á að vinna með viðhorf 

nemenda til dyslexíu til að efla sjálfsálit þeirra. 

5.3.3 Viðhorf foreldra 

Það kom fram í fræðilega hluta ritgerðarinnar að viðhorf og skilningur 

foreldra til dyslexíu barna sinna hafi mikil áhrif á námslegt sjálfsálit og 

heildarsjálfsálit þeirra. Þar sem foreldrar höfðu jákvætt viðhorf til dyslexíu 

sýndu börnin mun betra sjálfsálit en þar sem það var ekki til staðar (Burden, 

2008; Terras o.fl., 2009). 

Í rannsókninni fengum við þessar niðurstöður að vissu leyti staðfestar. Í 

fjórum tilfellum fengum við að taka viðtal við foreldri/foreldra og sást vel 

hversu mikil áhrif þeirra viðhorf höfðu á einstaklinginn. Í tilfelli Björns var 

mjög greinilegt hversu mikið álag dyslexían hafði á allt fjölskyldulífið og 

hversu ósáttir foreldrar hans voru. Þau lýstu því yfir að hafa næstum því 

gefist upp og engan stuðning fengið frá ríkinu í formi umönnunarbóta eða 

slíku. Viðhorf þeirra gagnvart dyslexíunni og álaginu sem fylgdi henni var 

mjög neikvætt. Björn sýndi mjög neikvætt heildarsjálfsálit og einnig 

neikvætt námslegt sjálfsálit. 

Í tveimur tilfellum var viðhorf foreldra mjög jákvætt (móðir Halldórs og 

faðir Theu) og skilningur mikill. Í þessum tilfellum var heildarsjálfsálit 

nemenda mjög jákvætt og námslegt sjálfsálit hjá einum nemenda (Theu) 

sæmilegt og hjá hinum jákvætt (Halldór). Líklegt er að reynsla foreldra (þau 

voru bæði með dyslexíu) hafi haft mikil áhrif á skilning þeirra. 

Í tilfelli Geirrúnar var móðir hennar með jákvætt viðhorf til dyslexíunnar 

þó hún teldi að því hafi fylgt mikið álag. Hennar viðhorf virtist hafa jákvæð 

áhrif á Geirrúnu því hún sýndi mikla seiglu og trú á eigin getu þrátt fyrir 

mikla félagslega og námslega erfiðleika. 

Það kom einnig fram í viðtali við einn lestrarráðgjafa (Sóley) hversu 

mikilvægt sé að foreldrar sætti sig við dyslexíu barna sinna og við 

einstaklinginn eins og hann er. 

Í kjölfar þessa vöknuðu vangaveltur um það hvort ekki sé mikilvægt að 

fræða líka foreldra betur um dyslexíu og veita þeim meiri stuðning. 

5.3.4 Styrkleikar nemenda 

Eins og fram kom í fræðilega kaflanum taldi Lawrence að það sé hægt að  

flokka sjálfsálit í tvær tegundir, altækt sjálfsálit (e. global self-esteem) og 

sértækt sjálfsálit (e. specific self-esteem). Í altæku sjálfsáliti felst almenn 

tilfinning um sjálfsvirðingu og sjálfstraust. Sértækt sjálfsálit tengist hins 

vegar sjálfsvirðingu og sjálfstrausti á tiltekinni starfsemi eða hegðun 

(Lawrence, 2006). 

Í viðtölum við nemendurna kom í ljós að það var mjög misjafnt hversu 

meðvitaðir þeir voru um styrkleika sína. Í tilfelli tveggja nemenda var það 

mjög áberandi að vitund þeirra um styrkleika sína á einu sviði virtist hafa 

mikil og jákvæð áhrif á sjálfsálit þeirra. Það var í tilfelli Halldórs og Theu sem 

voru bæði miklir íþróttaafreksmenn. Halldór og Thea virtust með 

sérstaklega gott sjálfsálit á sviðum líkamlegrar getu í íþróttum (sértækt 

sjálfsálit) og virtist það hafa mikil áhrif á heildarsjálfsálit þessara nemenda. 

Fjórir nemendur (Halldór, Thea, Hannes og Geirrún) voru meðvitaðir um 

styrkleika sína, með góða námstækni og ófeimnir við að biðja um aðstoð. 

Þessar eiginleikar virtust hafa jákvæð áhrif á heildarsjálfsálit þeirra.  

Tveir nemendur (Anna  og Björn) töluðu hins vegar ekki um sína 

styrkleika og virtist eins og þau teldu sig ekki hafa mikla styrkleika eða fengu 

í það minnsta ekki að njóta þeirra vegna álags í náminu. Heildarsjálfsálit og 

námslegt sjálfsálit þessara nemenda var ekki gott og virtist eins og þau væru 

ekki meðvituð um sína styrkleika. 

Það kom meðal annars fram í viðtali við einn námsráðgjafann (Bergdís) 

hversu miklu máli skipti að nemendur þekki sjálfa sig og sína styrkleika og 

vinni út frá þeim. 

Það kom einnig fram í fræðilega kaflanum að  það skiptir miklu máli að 

virkja styrkleika einstaklings og að nota þá til að einstaklingur upplifi 

árangur. Með því er stuðlað að seiglu, velgengni og sjálfsáliti nemenda 

(Brooks, 1994; Þorgerður Guðmundsdóttir, 2009). 

Spurningin sem vaknaði í kjölfar þessara niðurstaðna var sú hvort 

skólakerfið sé nógu sveigjanlegt til að leyfa nemendum að upplifa og njóta 

sinna styrkleika. Það kom fram í nokkrum viðtölum við foreldra og 

námsráðgjafa að skólakerfið sé mjög stíft og gefi lítið svigrúm til að mæta 

nemendum.  

Í þessu samhengi eru niðurstöður úr rannsókn Þorgerðar áhugaverðar. 

Þær sýndu að kennsluaðferðir sem byggja á styrkleikum nemenda hafa 

jákvæð áhrif á sjálfsálit nemenda, á meðan hefðbundnir kennsluhættir 

höfðu neikvæð áhrif á sjálfsálit nemenda af því að þeir stuðluðu að 

samanburði (Þorgerður Guðmundsdóttir, 2009). 

5.3.5 Áhugahvöt  og seigla 

Eins og fram kom í fræðilega kaflanum eru hvatning og seigla áhrifaþættir á 

sjálfsálit nemenda. Þar kom fram að það sé mikilvægt fyrir einstakling að 

finna fyrir hvatningu og áhuga frá utanaðkomandi aðila sem hefur merkingu 

í lífi hans (Burden, 2008). 

Rannsóknin okkar sýndi að stuðningur og hvatning virtist vera einn af 

áhrifaþáttum á sjálfsálit nemenda með dyslexíu. Eins og fram kom í 

kaflanum um stuðning við nám (kafli 5.2, bls.87-90) fengu allir nemendurnir 

sem við töluðum við mikinn stuðning að heiman, að einhverju leyti í 

skólanum og sumir einnig frá öðrum aðilum. Þau voru öll ákveðin í því að 

klára framhaldsskólanám sitt og þökkuðu flest hvatningunni og 

stuðningnum að þau væru ekki búin að gefast upp. Þau sýndu öll mikla 

seiglu þrátt fyrir að skólaganga sumra hafi verið mjög krefjandi. 

Þetta samræmist niðurstöðum Terras o.fl. (2009), sem telja að 

áhrifaþætti á seiglu nemenda sé meðal annars að finna í félagslegum 

stuðningi, samböndum við fjölskyldu og vini, framkomu kennara og 

hvatningu. Þessir þættir geta ýtt undir seiglu einstaklings og komið í veg 

fyrir uppgjöf nemenda með dyslexíu. 

 

5.3.6 Félagsleg tengsl 

Í fræðilega kaflanum kom fram að dyslexía hafi yfirleitt neikvæð áhrif á 

sjálfsálit (self-esteem) og námsárangur einstaklinga og upplifa börn með 

dyslexíu oft einmanaleika og er þeim jafnvel strítt (Riddick, 1995, 1996; 

Humphrey, 2002; Humphrey og Mullins 2002a og b; Humphrey, 2003). 

Nemendurnir í okkar rannsókn höfðu allir nema einn (Geirrún) góð 

vinatengsl í framhaldsskólanum en höfðu hins vegar ekki upplifað eins 

jákvætt viðmót í grunnskóla. Fjórir nemendur voru lagðir í einelti og einn 

var frekar einangraður á grunnskólaárum. Í einu tilfelli tók móðir 

nemandans (Halldórs) hins vegar sérstaklega fram að eineltið tengdist ekki 

dyslexíu. Í hinum tilfellunum var eineltið eða einangrunin hins vegar tengd 

námserfiðleikum nemenda. Thea skar sig hins vegar úr hópnum þar sem 

hún hafði alltaf verið mjög vinsæl og alltaf verið vinamörg.  

Taflan hér fyrir neðan sýnir yfirlit yfir félagslega stöðu nemendanna í grunn– 
og framhaldsskóla. 

Tafla 3. Félagsleg staða nemendanna 

  Félagsleg staða í grunnskóla Félagsleg staða í framhaldsskóla 

Hannes Talaði ekki um hana Góð 

Anna Einelti Góð 

Halldór Einelti Góð 

Thea Mjög góð Mjög góð 

Björn Einangrun Góð 

Geirrún  Einelti Sæmileg 

Eineltið virðist hafa haft mikil áhrif á heildarsjálfsálit þeirra Önnu og 

Geirrúnar og var var heildarsjálfsálit Björns ekki gott og það er spurning 

hvort einangrun á grunnskólaárunum hafi haft áhrif á það. 

Það kom einnig fram í viðtölunum við foreldra Björns og móður 

Geirrúnar hversu viðtæk áhrif dyslexíunnar eru að þeirra mati og þá var átt 

við félagslegt gengi nemenda með dyslexíu. 

Í rannsókninni kom hins vegar í ljós að nemendunum gekk betur eftir að 

þeir byrjuðu í framhaldsskóla því þá gátu þeir valið sér námsbraut eftir 

áhuga og styrkleikum. Það virtist vera mjög einstaklingsbundið hversu 

áhrifamikil félagsleg staða var á heildarsjálfsálit, þar sem Halldór var með 

mjög jákvætt heildarsjálfsálit. 

Líklega  endurspegla þessar niðurstöður ályktanir Burden (2008), sem 

hélt því fram að áhrif dyslexíu á sjálfsálit séu frekar einstaklingsbundin og að 

það þyrfti að rannsaka betur hvað nákvæmlega veldur neikvæðri upplifun 

einstaklingsins.  

Líklegt er að félagstengsl séu áhrifaþáttur á sjálfsálit nemenda með 

dyslexíu en ekki allsráðandi hvað varðar heildarsjálfsálit einstaklings. Það er 

hins vegar líklegt að nemendur með dyslexíu hafi mun minni tíma til að 

sinna félagslegum tengslum því þeir þurfa að eyða mun meiri tíma í nám 

sitt. 

5.3.7 Viðmót kennara  

Upplifun nemenda á viðmóti kennara var mjög misjafnt, en einungis tveir 

nemendur (Hannes og Halldór) höfðu eingöngu fengið jákvætt viðmót 

kennara sinna. Hins vegar höfðu Anna, Björn, Geirrún og Thea fengið mjög 

misjafnt viðmót kennara og oft upplifað skilningsleysi af þeirra hálfu. Það 

virtist eins og marga kennara vantaði þekkingu á dyslexíu sem hafði áhrif á 

námsgengi og sjálfsálit nemendanna. Sérstaklega hjá Geirrúnu og Önnu var 

greinilegt að viðmót og stuðningsleysi kennara hafði mikil og neikvæð áhrif 

á sjálfsálit þeirra. Þær töluðu báðar um að hafa verið brotnar niður af hálfu 

kennara og/eða kennslustjóra og að það hafi haft mikil áhrif á sjálfsálit 

þeirra. 

Þessar niðurstöður samræmast niðurstöðum rannsókna sem lýst var í 

fræðilega kaflanum. Þar kom fram að vanþekking og skilningsleysi kennara á 

dyslexíu hafi neikvæð áhrif á námsgengi og sjálfsálit nemenda með dyslexíu 

(Steinunn Torfadóttir, 1996; Marjatta Ísberg 2001; Glazzard, 2010). 

Þar kom hins vegar einnig fram að skilningur og þekking kennara ásamt 

sumum kennsluaðferðum geta haft hvetjandi og styrkjandi áhrif á 

námsáhuga og seiglu nemenda (Burden, 2005; Terras o.fl., 2009). 

Í viðtölunum kom einnig fram að nemendur, námsráðgjafar, foreldrar og 

kennararnir sjálfir töldu að marga kennara vanti þekkingu og skilning á 

dyslexíu. Spurningin er hvort það þyrfti ekki að bæta úr framhaldsskóla-

kennaranámi til að tryggja að kennarar hafi nægilega þekkingu á dyslexíu og 

öðrum námserfiðleikum. Það kom fram í öllum viðtölunum við 

námsráðgjafa að kennarar þurftu leiðbeiningar frá þeim og leituðu eftir 

þeirra aðstoð því þeir voru sjálfir úrræðalausir. Einnig kom það fram í 

viðtölum við tvo kennara, að undirbúningur í þeirra námi hvað varðar 

dyslexíu og sérþarfir nemenda hafi verið nánast enginn. 

Einnig má velta því upp hvort kennsluaðferðir séu nógu fjölbreyttar og 

nútímalegar til að mæta nemendum og nýta styrkleika þeirra til að byggja 

upp jákvætt námslegt sjálfsálit. Þegar kennsluaðferðir valda því að 

nemendur upplifa sig alltaf sem getulausa hefur það líklega áhrif á námslegt 

sjálfsálit þeirra og getur valdið lærðu getuleysi. Spurningin er hvort það 

þyrfti að fræða kennara um nýjar kennsluaðferðir sem hægt væri að 

innleiða. 

Samkvæmt fræðimönnum skiptir það máli að vinna út frá styrkleikum 

nemenda til að byggja upp jákvætt námslegt sjálfsálit og koma í veg fyrir 

lært hjálparleysi (Brooks, 1994; Þorgerður Guðmundsdóttir, 2009).  

Það kom meðal annars fram í viðtölum við námsráðgjafa, foreldra og 

kennara að ramminn innan skólans sé of stífur til að mæta nemendum þar 

sem þeir eru staddir. Samkvæmt þeim er lítill sveigjanleiki í námsskrá en 

einnig kom fram að ný Aðalnámsskrá (gefin út 2011) bjóði upp á nýja 

möguleika sem var að þeirra mati mjög jákvætt. 

 

5.3.8 Samantekt 

Niðurstöðurnar voru umfangsmiklar og er hér því gerð stutt samantekt á 

þeim. Rannsóknarspurningarnar snérust um móttöku, þjónustu, stuðning og 

sjálfsálit nemenda með dyslexíu í framhaldsskóla. Niðurstöðurnar sýndu 

almenna ánægju flest allra með móttöku framhaldsskólanna (nema í einu 

tilfelli) og höfðu allir nemendur aðgang að góðu stuðningsneti að heiman, 

sumir einnig frá öðrum aðilum utan skólans. Stuðningur innan skólans var 

mismikill eftir skólum en úrræðin svipuð. Nemendurnir virtust allir vera 

ánægðir með úrræðin sem þeir fengu en töldu að það mætti bæta fleirum 

við. Hvað varðar stuðning frá kennurum í framhaldsskólanum var upplifun 

nemenda mjög misjöfn, en einkenndist oftar af neikvæðni en jákvæðni. 

Þar sem meðrannsakendurnir voru mjög ólíkir voru niðurstöðurnar 

varðandi áhrif dyslexíu á sjálfsálit einnig mjög ólíkar. Helstu áhrifaþættir 

virtust vera tímapunktur greiningar, viðhorf nemenda til dyslexíu, viðhorf 

foreldra til dyslexíu, styrkleikar nemenda og seigla, félagslegt tengslanet og 

viðmót kennara. Það virtist hafa styrkjandi áhrif á nemendurna að fá 

greiningu, að hafa tileinkað sér jákvætt viðhorf til dyslexíu og finna fyrir 

jákvæðu viðhorfi og stuðningi foreldra. Það virtist einnig eins og meðvitund 

um eigin styrkleika hafi haft jákvæð áhrif á sjálfsálit nemenda og það ýti 

undir seiglu og áhugahvöt þeirra. Sterkt félagslegt tengslanet og jákvætt 

viðmót kennara hafði einnig styrkjandi áhrif á sjálfsálit nemenda, á meðan 

neikvætt viðmót kennara og einangrun höfðu öfug áhrif. 

6  Lokaorð 

Í þessari rannsókn var leitast við að svara rannsóknarspurningunum hvernig 

nemendur með dyslexíu upplifa móttöku í framhaldsskóla og stuðning við 

framhaldsskólanám, ásamt því að skoða áhrifaþætti á sjálfsálit þeirra. Þar 

sem um eigindlega rannsókn með takmarkaðan fjölda þátttakenda var að 

ræða, er ekki hægt að alhæfa út frá niðurstöðum. 

Ég tel að niðurstöður rannsóknarinnar sýni hversu mikilvægt er að 

framhaldsskólinn taki vel á móti nemendum og veiti þeim úrræði við hæfi 

frá upphafi til að stuðla að seiglu og jákvæðu sjálfsáliti nemenda. 

Niðurstöðurnar sýndu þörf fyrir breytta og skýrari löggjöf hvað varðar 

móttöku, stuðning og úrræði fyrir nemendur með dyslexíu. 

Einnig tel ég að niðurstöðurnar sýni að stuðningur við nemendur með 

dyslexíu sé lykilatriði og það á við stuðning bæði heima og innan skólans. 

Það sýndi sig að nemendur höfðu í flestum tilfellum töluverðan stuðning 

foreldra en stuðningur innan skólans var takmarkaður. 

Niðurstöðurnar varðandi sjálfsálit nemenda leiddu í ljós að það eru 

margir þættir sem geta haft áhrif á sjálfsálit nemenda með dyslexíu. Það var 

ljóst að enginn einn þáttur veldur neikvæðu eða jákvæðu sjálfsáliti 

einstaklings heldur eru margir þættir sem spila saman. Það virðist eins og 

aðstæður nemenda heima fyrir og í skóla hafi mikil áhrif á námslegt sjálfsálit 

og heildarsjálfsálit þeirra. Það vakti athygli hversu fjölbreytt og einstaklings-

bundin upplifun nemenda á dyslexíu var. 

Niðurstöðurnar benda til mikilvægis þess að skólakerfið og kennarar sýni 

meiri sveigjanleika og vinni meira út frá styrkleikum til að byggja upp 

jákvætt sjálfsálit. Einnig sýndu niðurstöðurnar nauðsyn þess að 

einstaklingur með dyslexíu, foreldrar og kennarar tileinki sér jákvætt og 

hvetjandi viðhorf til dyslexíu. Það virðist lykilatriði til að nemendur þrói með 

sér jákvætt viðhorf gagnvart leshömlun sinni. 

Síðast en ekki síst vil ég taka það fram að niðurstöður rannsóknarinnar 

bentu sterklega til þess að bæta þyrfti menntun kennara til að auka skilning 

á dyslexíu. Á sama tíma þyrfti að veita foreldrum barna með dyslexíu meiri 

stuðning. 

Rannsóknin varpar ljósi á þörf fyrir opnari umræðu og fræðslu um 

dyslexíu, fyrir nemendur, foreldra, kennara og skólastjórnendur. 

Niðurstöðurnar sýna fram á stífleika menntakerfisins sem þarf hugsanlega 

að endurskoða til að tryggja einstaklingsmiðað nám sem byggir upp sterka 

nemendur með gott sjálfsálit. Að mínu mati sýnir rannsóknin fram á þörf 

fyrir fleiri rannsóknir um stöðu nemenda með dyslexíu, bæði í grunn- og 

framhaldsskólum og viðhorfi kennara til dyslexíu.  

Viðauki A – Kynning fyrir skólastjórnendur 

 

Kæri skólastjórnandi. 

Við undirritaðar erum nemendur við Menntavísindasvið Háskóla Íslands í 

uppeldis- og menntunarfræðum og erum að hefja vinnu við 

meistararitgerðir  okkar. 
Áformað er að kanna reynslu einstaklinga með lestrarörðugleika 

(dyslexíu) af  gagnsemi þeirra úrræða sem þeim standa til boða í 
skólakerfinu. Meðfram því beinist rannsókn okkar að því að kanna áhrif 
lesblindu á nám, sjálfsálit og hversu vel þeir nemendur telja sig undirbúna 
undir framhaldsnám. 

Gerðar eru sífellt meiri kröfur um menntun og starfshæfni fólks í 
Evrópuríkjum og því teljum við mikilvægt að kanna hvernig einstaklingar 
með sérþarfir upplifa skólagöngu í nútímasamfélagi. Markmiðið er að varpa 
ljósi á reynslu og líðan nemenda með námserfiðleika af íslensku skólakerfi í 
heild. Í þeim tilgangi að koma enn betur til móts við þarfir þeirra.  

Farið verður með öll gögn sem trúnaðarmál og unnið samkvæmt lögum 
nr. 77/2000 um persónuvernd og því verða niðurstöður undir nafnleynd. 
Ekki verður hægt að rekja upplýsingar til einstaklinga eða skóla og verður 
gögnum eytt í ágúst 2014. 

Hér með óskum við undirritaðar eftir leyfi til að leita eftir nemendum til 
þátttöku í rannsókninni í þínum skóla í samstarfi við náms-/lestrarráðgjafa 
skólans.    

Með fyrirfram þökk, 

Elín G. Guðjónsdóttir (egg8@hi.is) og Friederike Berger (frb10@hi.is) 

Viðauki B – Upplýst samþykki 

Kæri nemandi, 

Takk fyrir að sýna þátttöku í rannsókninni okkar áhuga. 

Við (Elín G. Guðjónsdóttir og Friederike Berger) erum nemendur í 

meistaranámi í uppeldis- og menntunarfræðum og erum að fara að leggja 

lokahönd á mastersritgerðir okkar. Við ætlum að taka viðtöl til að kanna 

upplifun nemenda með lesblindu (dyslexiu) á móttöku og stuðningi í 

skólakerfinu með áherslu á áhrif á sjálfsmynd og undirbúning fyrir 

framhaldsskóla. 

Áformað er að kanna reynslu einstaklinga með lestrarörðugleika 
(dyslexíu) af  gagnsemi þeirra úrræða sem þeim standa til boða í 
skólakerfinu. Til að afla upplýsinga um þetta er einnig ráðgert að taka viðtöl 
við námsráðgjafa/lestrarráðgjafa, jafnvel foreldra ungmennanna til að fá 
sem heildstæðasta mynd af upplifun þeirra af náminu.  

Vinnsla rannsóknarinnar stendur yfir frá janúar 2012 til júlí 2013 og 
ætlunin er að taka viðtöl frá því í september þangað til í október 2012.  
Farið verður með öll gögnin sem trúnaðarmál og unnið samkvæmt lögum 
nr. 77/2000 um persónuvernd og því niðurstöður undir nafnleynd. Ekki 
verður hægt að rekja upplýsingar til einstaklinga eða skóla og verður 
gögnum eytt í ágúst 2014. Sem þátttakandi getur þú hafnað og hætt 
þátttöku hvenær sem er. 

 

_______ __________________ ______________________ 

Dagsetning Elín Guðjónsdóttir Friederike Berger 

 

Ég hef kynnt mér ofangreindar upplýsingar og aðstandendur 
rannsóknarinnar hafa veitt mér þær útskýringar sem ég hef óskað eftir. Ég 
tel mig skilja tilgang rannsóknarinnar, auk mögulegs ávinnings og áhættu við 
hana. Hér með veiti ég samþykki mitt til að taka þátt í framangreindri 
rannsókn. 

 

 

_________ _____________________________ 

Dagsetning Undirskrift þátttakanda 

Viðauki C – viðtalsrammi námsráðgjafa 

 Er til móttökuáætlun fyrir nemendur með dyslexíu? 

 Er nemendum bent á úrræði?  

 Þá hvaða hjálpargögn? 

 Er algengt að nemendur með dyslexíu eða aðra námserfiðleika hætti 
í námi? Reyna að fá gögn og tölur? 

 Er mikið samstarf milli grunn- og framhaldsskóla? Hvernig er því þá 
háttað?Hvað gerir skólinn til að koma til móts við nemendur með 
dyslexíu?  

 Starfa sérkennarar við skólann? 

 Fá kennarar og aðrir þeir sem að nemendunum koma fræðslu um 
sértæka námserfiðleika á borð við dyslexíu? 

 Hvernig teljið þið að upplifun nemenda með dyslexíu af móttöku 
framhaldsskólans sé háttað (jákvæð/neikvæð)? 

 Teljið þið að dyslexía hafi áhrif á mótun sjálfsálits nemenda? 

Viðauki D – viðtalsrammi fyrir nemendur 

 Viltu segja okkur frá hvernig dyslexían uppgötvaðist og hvað gerðist í 
kjölfarið? 

 Finnst þér að greiningin hafi breytt einhverju fyrir þig? Ef svo er 
hverju? 

 Hvernig hefur þér liðið á skólagöngunni? 

 Telurðu að dyslexía hafi haft áhrif á líðan þína á skólagöngu?  

 Hvernig þá? (félagslega og námslega) 

 Hvaða áhrif hefur lesblindan haft á líf þitt? 

 Viltu lýsa fyrir okkur hvernig þú hefur upplifað viðmót kennara?  

 Hefur þú upplifað að kennarar hafi haft skilning og þekkingu á 
lesblindu? 

 Hvernig var stuðningi við nám þitt háttað?  

 Hver var þinn helsti stuðningsaðili? 

 Fékkstu stuðning að heiman? 

 Sýndu foreldrar/aðstandendur þínir máli þínu skilning? 

 Var þér bent á úrræði og þá frá hverjum? 

 Finnst þér þú hafa sömu möguleika og aðrir nemendur í námi?  

 Hefurðu einhvern tíma hugsað um að hætta í námi? Hverjar eru 
ástæður þess? 

 Hvernig upplifðirðu undirbúning grunnskólans fyrir framhalds-
skólann? 

 Varstu ánægð/ur með undirbúning grunnskólans fyrir framhalds-
skólann? 

 Hverju vildir þú breyta fyrir lesblinda nemendur ef þú mættir ráða 

 Í grunnskóla? 

 Í framhaldsskóla? 

 Hvernig sérðu framtíðina fyrir þér? 

 Er eitthvað annað sem þú vilt taka fram? 

Viðauki E – Viðtalsrammi fyrir foreldrar 

 Telurðu að dyslexían hafi haft mikil áhrif á barn þitt?  

 Er ættarsaga um lestrarörðugleika? 

 Hvernig finnst þér að tekið hafi verið á málum barnsins þíns í 
skólakerfinu?  

 Getur þú lýst því fyrir okkur?  

 Hvaða úrræði í leikskóla (ef rökstuddur grunur kom svo snemma 
fram)? 

 Hvaða úrræði í grunnskóla,  

 hvaða úrræði í framhaldsskóla? 

 Hvernig hefur upplifun þín á skólakerfinu verið? 

 Hver er saga barnsins? 

 Voru einhverjar vísbendingar sem gáfu til kynna að barnið þitt myndi 
lenda í erfiðleikum í lestrarnámi/lesblindu 

 Hvenær uppgötvuðust erfiðleikarnir? 

 Hvað var gert í framhaldinu? 

 Fannst þér að barnið læsi minna eða reyndi að koma sér undan 
verkefnum? 

 Hafa þessir lestrarörðugleikarnir að þínu mati haft áhrif á sjálfsmynd 
barnsins? 

 Hvernig hefur þú upplifað móttöku skólanna og kennara?  

 Hefurðu fundið mun milli skólastiga? 

 Í hverju birtist hann 

 Hefur þú sem foreldri ráð fyrir aðra foreldra í sömu sporum? (Hvaða 
ráð?) 

 Hvernig hefðir þú viljað að tekið hefði verið á málum barns þíns? 

 Hefur þú leitað eftir aðstoð fyrir barn þitt utan skólakerfisins? 

 Ef já hvert þá? 

 Er eitthvað annað sem þú vilt taka fram í þessu sambandi? 

  



 

120 

  



 

121 

Viðauki F – viðtalsrammi fyrir kennarar 

 Var í náminu þínu fjallað um dyslexíu eða aðrar sérþarfir nemenda? 
 Hefurðu fengið/sót fræðslu (leiðbeiningar) um úrræði varðandi 

dyslexíu? 

 Ertu í einhverju samstarfi við námsráðgjafa varðandi þarfir þessara 
nemenda? 

 Fær þú upplýsingar um greiningar nemenda?  

 Telurðu það á ábyrgð nemenda að afla sér hjálpargagna og eða 
úrræða innan skólans? 

 Hvað telur þú vera þitt hlutverk sem kennari? 

 Telur þú að þú sem kennari getir haft áhrif á sjálfsmynd nemenda?  

 Hvað finnst þér vera á þinni ábyrgð í tengslum við sérúrræði og 
kennslu nemenda þinna? 

 Hvaða kennsluaðferðir notarðu? (glærur, tölvur, töfluna, 
hljóðbækur) 

 Hefurðu sérþarfir nemenda í huga þegar þú skipuleggir kennsluna 
þína? 

 Hvar gerirðu ef það vaknar grunur um dyslexíu hjá nemenda sem er 
ekki með greiningu? 

 Hvað er þitt viðhorf gagnvart skóla án aðgreiningar eða annarra 
lýðræðislegra vinnubragða? 

 Er eitthvað annað sem þú vilt taka fram?  

